
        
            
                
            
        

    
	БӨХИЙН ТУХАЙ ДОМГУУД

	Хүүхдийн төв номын сан” Улаанбаатар хотноо 2012 онд эрхлэн гаргасан “Монгол ардын аман зохиолын дээж” цуврал CD эхээс

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв. 

	ЦАХИМ НОМЫН САН: www. e-nom. mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

АЙМААР ТОМ ХҮНТЭЙ ТААРАЛДСАН НЬ

	Би бага залуу байлаа. Рашаантад уулаар энэ тэрийг сонирхон хэсүүчилж явтал хадны цаанаас гэнэт аварга том хүн гараад ирэв.

	Би ухаан баларттал айж, “нөгөө алмас хуягтын хүн хар баавгай гэгчтэй нь учирлаа даа” гэсэн бодол тархи толгойд зурсхийв. Тэгтэл нөгөө хүн миний мэндийг мэдээд "За хүү минь. Хаа хүрч явна даа" гэсээр ойртон ирлээ. Миний дотор яльгүй онгойж хариу мэнд мэдэхчээн аядав Тэр “хүн хар баавгай маань” Лувсанжамбаа аварга байсан бөлгөө. Аваргын тухай урьд өмнө сонссон болохоос нүдээр үзээгүйдээ л тэгж зүрхээ зүсүүлж байхгүй юу гэж Сайхан сумын иргэн, 1994 онд 91 насны сүүдэр зооглосон Түгж гуай хуучилж билээ.

	 

	 

	 


АРАЙ ГАЙГҮЙ БОЛОВ УУ ГЭЖ БОДСОН ЧИНЬ

	Пүрэв начин авчхаад Сэцэн хан аймгийн наадамд очихоор явжээ. Тэр үед тус аймагт Жуваа заан дархалж байв. Хамт явсан бөхчүүд нь Жуваа хэцүү хэмээн ярьж байлаа. Тэгэхэд Пүрэв:

	— Жувааг хүн юм бол хаяна, адгуус бол ч дийлэхгүй л байх гэж аархана. Ингээд тэр наадмын гурвын наадамд Пүрэв Жуваа заанд амлуулжээ. Пүрэв ухасхийж орж өргөөд барсангүй, давхар хамаад барсангүй, гүйж тал хамаад барсангүй. Тавьчхаад харсан чинь хаа хаагуураа өөрөөс нь илүү харагдаж байна гэнэ. Ийм маягаар хагас өдөр барилджээ. Бүр ядарч, махлагдаж байж арай хийж хаяжээ.

	
АХ ГЭЖ УРАГШГҮЙ АМЬТАН…

	Намхай аварга хүндээр өвчилсний улмаас даншигт очиж барилдаж чадсангүй. Өвчиндөө шаналан хэвтэж буй их аварга: Ах маань даншгаас хэзээ хэзээгүй ирэх болсон л байх ёстой доо. Урьд шөнө Лувсанжамбаа ахыг Чүлтэмд унаж байна гэж зүүдэллээ. Сайн ёр уу, муу ёр уу?” гэж бодож байтал гадаа уяан дээр хэдэн морьтой хүн буулаа. Ах нь хурган хэмээх Дэмид заан, нутгийн нэг хөгшнийг дагуулан орж ирэв. Лувсанжамбаа аварга жаахан хулгасхийн дүүгийнхээ бие лагшныг лавлахад Намхай:

	— Миний бие төдийлөн дээрдсэн юмгүй. За наадам юу болов гэж тэсэж ядсан янзтай асуулаа. Ах нь:

	— Нөгөө Туул гүний Чүлтэм аваргад өгчихлөө, барсангүй гэтэл хажуугаас нь Дэмид ярианд оролцон:

	— Аварга минь. Чүлтэм ч энэ жил аргагүй л өнгөлөг эр бяр жагссан байдаг шүү гэж нэлээд учирласан, царайчилсан янзтай дуугарав. Намхай:

	— Хэ цэс. Та хоёр нийлж хэл амаа билүүдээд л. Богд гэгээн, 

	Ханд ван хоёрын итгэлийг ингэж ч уландаа гишгэх гэж дээ. Ах гэж нэг урагшгүй амьтан хэмээн халаглаад:

	— Арай ч хадан гэртээ морилох нас болоогүй байлгүй дээ.

	Ирэх жил та нарын магтаад байгаа улстай гар зөрүүлэх хувь эрх биш бий байлгүй гэж хэлээд ханын нүднээс татан эргэж хэвтэхэд ханын хэд хэдэн үдээс ханзарч, базсан хар модон савхи бяц үсэрчээ. Лувсанжамбаа аварга:

	— Золиг минь чи наад их хүчээ энэ муу хар овоохойдоо биш, ирэх жил Чүлтэмд л гаргаж үзээрэй гэсэн гэдэг.

	 


АХ ДЭМИЙ ЮМ ЯРЬЖ БАЙЖ ХҮН БЭРТЭЭЛГЭЧИХЛЭЭ

	Баруун аймгаас даншгийн наадамд бие бялдар том, хүч бяр ихтэй нэгэн бөх иржээ. Нэр цолтой хэд хэдэн бөх түүнд өвдөг шорооджээ. Түүнийг зургаагийн даваанд амлаж авсан Лувсанжамба аварга тун эвгүй унав. Долоогийн даваанд дүү нь нөгөө залууг амлажээ. Намхай аваргыг гарахын өмнө ах нь:

	— Тун их бяртай залуу байна шүү. Чи бид хоёрыг энэ дэвжээнээс шахах гол өрсөлдөгч гарч ирэв бололтой. Мэдээтэй барилдаарай гэв.

	Намхай аварга гарангуут мэхээ маш их бяр гарган хурдтай хийв. Тэр бээр тахимаа авахаар очиход өрсөлдөгч нь босож ирж чадсангүй. Түүний хэд хэдэн хавирга бураагаараа мултарчээ.

	Намхай аварга давж ирчхээд:

	— Ах дэмий юм ярьж байж хүн бэртээлгэчихлээ гэж уурлаж байсан гэдэг.

	 


АХ НЬ ЧАМАЙГ ХҮРТЧИХЬЕ

	Даншиг арван засгийн наадамд ирсэн бүх бөхчүүл Нацагаас айж эмээдэг байсан гэнэ. Тэр бээр гурвын даваанд ам авах үеэсээ эхлэн, бөхийн майхан хэсэж, аль цол горьдож буй дөнгүүр бөхөөс, 

	— За дүүгийн алдар хэн сэн билээ? гэж асууж явдаг, цаад хүн нь нэрээ хэлэхэд, 

	— За сонслоо! Дараагийн даваанд ах нь чамайг хүртчихье гээд явчихдаг байжээ. Цаад хүн нь айхын эрхэнд хүнээс нууцгайхан очиж, 

	— Нацаг гуай намайг битгий аваач! гэж гуйдаг. Үүнд Нацаг ажиг ч үгүй, 

	— Өгөх л юм мэднэ дээ. Хулгар Нацагт ямар нэр байх биш, ахиухан юм өгвөл авахгүй ч байж мэднэ! гэдэг байжээ. Тэгээд Нацаг 6, 7-гийн даваа орчимд ямар нэгэн хүнд бууж өгөөд, гадуур наргиж явдаг байсан гэдэг. Иймээс Нацаг буюу Баянмөнх арслан томоохон наадамд түрүүлж яваагүй ажээ. Шилийн сайн эрд тэгж алдаршиж, олонд нэрээ зарлуулж байх сонирхол ч байгаагүй биз ээ.

	 


АХЫГАА ОЛОН ЖИЛ ИДСЭН ХООЛНООС МИНЬ САЛГАЛАА ДАА

	1896 оны даншигт Дугар аварга, Намхайтай үлдлээ. Дайчин вангийн бөхийн сорилгыг олон жил дасгалжуулсан Ерэн пайтин гуай Намхайг засахаар болж:

	— За чи Дугар аваргатай хав барилдаж огт болохгүй. Цаадах чинь Халх дөрвөн аймаг, шавь тавд хав барилдаанаараа дархалсан хүн шүү гэж захилаа. Тэр үед Намхайн дотор "Хэрэв би Дугар аваргыг хав барилдаад хаячих юм бол Халхын дэвжээнд дархлах юм байна даа?” гэж бодогдож байлаа. Үзүүр түрүүний хоёр бөх засуулуудаа ханаруулан дэвэн дэвсээр гарч ирээд өрлөө. Залуу насны омог бяр нь багтаж ядаж буй Намхай засуулчийнхаа захиасыг умартан аваргыг хав бариад авсан чинь юу юугүй хумьж дайраад аваад явчих дөхлөө.

	Харин аз болоход аваргын элэг бүсний уяа тасарч, хоёр бөх тавилцав.

	Тэгтэл "Чи яахлаараа хүний үгэнд ордоггүй амьтан бэ? Гал дүрэлзэж байхад шалдан давхиад ордог чам шиг тэнэг хүн бас байдаг юм аа хэмээн Ерэн пайтин гуай бууж гарлаа. Багшийнхаа үгэнд оролгүй бураадах дөхсөндөө бантан, одоо л цэрвүү барилдъя гэж Намхай сэтгэх зуурт Дугар аварга ухасхийн түүнтэй хав дөрвөлжин золгонгуут их хүчээр өөр лүгээ татаж аваад ирэв. Тэр бээр тэвдэхдээ дэгээ ороолоо. Цэнхэр улаан зодог шуудагтай хоёр их хүчтэн хоёр тийшээ дайвалзан унан алдан тогтож ядан байлаа.

	Сэтгэл нь хөөрсөн наадамчид “Намхай уналаа, Дугар уналаа" хэмээн уухайлан хашхирахад Хүй мандлын дэнж тэр аяараа хотолзох шиг болж байв. Эцэст нь Дугар аварга өвдөг шороодоход хачин эвгүй дуу гарав. Үүнийг харж сэтгэл нь гэгэлзэж суусан Лувсанжамба:

	— Хүүе, Дүүгийн минь хөлийг тасалчихлаа гээд ухасхийн бослоо. Тэгтэл Намхай зүв зүгээр дэвээд эргэж, тахимаа авахаар аварга руу очиж харагдав. Харин Дугар аварга нэлээд эмзэглэсэн янзтай босож тахимаа өгөөд:

	— За хүү минь. Одоо чиний хоёр шуунаас барих хүн Халхад үгүй болжээ. Хорвоогийн жам ёсоор олон жил дархалсан дэвжээг минь чи өвлөх учиртай байж. Ахынхаа олон жил идсэн хоолноос минь салгалаа даа хэмээн үнсээд баяр, гуниг хосолсон нүдээр ширтэж байлаа... Барилдааны явцад Дугар аваргын зооны мах тасарсан байжээ. Эвгүй дуу гарсны учир энэ буюу.

	 


БИ НЭГ Л МУУХАЙ ЮМ ХИЙСЭН ХҮН...

	Намхай аварга би олон жил барилдахдаа нэг л муухай юм хийсэн хүн дээ гэж ихэд гэмшдэг байсан гэнэ. Тэр бээр намайг даншигт ид гялалзаж байхад, баруун аймгаас нэг сайхан залуу барилдахаар ирсэн юм гээд дараах явдлыг ярьжээ.

	Бөхчүүд майхандаа амарч байтал нэг залуу ирж:

	— Ханд чин вангийн бөхчүүд мөн үү. Намхай аварга байна уу гэв. Бөхчүүдийн нэг нь:

	— Тийм ээ. Ханд чин вангийнхан. Аварга тэр хажуулж байна гэлээ. Тэгтэл залуу:

	— Би аваргатай л гар зөрүүлж үзэх гэж энэ наадамд ирсэн юм.

	Намайг тэр хошууны тэр гэдэг гэж хэлээд яваад өгчээ.

	Аваргыг сэрсний дараа бөхчүүд:

	— Тантай нэг залуу уулзахаар ирсэн. Уг нь сайхан залуу байна.

	Гэхдээ энэ шалдан банди зөвхөн тантай л хүч үзэх гэж ирсэн гэнэ.

	Аварга Та нэг сайн хашраагаад өгөөч гэцгээв. Намхай ч ид бяр хүч жагсаж, залуугийн ааг нь амтагдаж байсан үе болохоор хашраагаад өгье гэж дотроо боджээ.

	Гурвын даваанд Намхай аварга нөгөө залуу бөхийг амлажээ.

	Аварга алгуурхан дэвсээр туг хиурт очиж ёслоод, эргэж гүйн хөлийн цэцийн тэнд хүрч ирэв. Залуу бөх ч аваргын өмнө ирж өрлөө. Намхай аварга учраагаа шууд барьж авангуут тасралтгүй халж дугтарсаар гол асрын өмнө авчраад өвдөг шороодуулжээ. Наадамчид ээ дээ мөн сайн тогтож байна, сүрхий залуу байна хэмээн уухайлж байв.

	Гэтэл нөгөө залуу арайхийж босож тахимаа өгөөд, засуулдаа түшүүлэн гэлдэрч бөөн бөөн нөжөөр огиулсаар бөхчүүдийн асарт оржээ. Тэр бөх дахин наадамд үзэгдсэнгүй. Сураглаваас, уг наадмаас буцаж нутгийнхаа барааг дөнгөж хараад насан өөд болсон ажээ.

	 


БИ ТҮРҮҮЛНЭ

	Пүрэв начин Ховдын манж амбаны зэрэг залгах наадамд очжээ.

	Хөлийн цэц дээр цугларсан баяд, ноёд Энэ наадамд хэн түрүүлдэг бол хэмээн ярилцаж байтал Пүрэв начин:

	— Жа энэ наадамд боол би түрүүлнэ гэж хэлчхээд яваад өгөв.

	Хүмүүс “Уг нь сайхан эр байна, гэхдээ яасан сагсуу амьтан бэ, хаанаас ирсэн хэн гээч вэ" хэмээн ам амандаа шуугилдав. Тэнд байж байсан Улиастайн хуувийн сайд, Дайчин вангийн хошууны з асаг ноён, чин ван Цэрэндорж: “Манай хошууны юм. Пүрэв начин гэгч" гэлээ. Вантан “Хамаг сайчуул цуглачхаад байхад сагсуурч байдаг, муу золигт нэг сайн сануулга өгье” гэж дотроо бодлоо. Орой нь Вантан гэртээ хариад Пүрэвийг дуудаж, зэмлэхэд:

	— Жа, боол би хэлэх гэж хэлсэн юм аа. Түрүүлэх түрүүлэхдээ би ганцхан гар дунгуй хийж түрүүлнэ шүү. Хэрэв түрүүлэхгүй бол та миний толгойг аваарай гээд жишим ч үгүй сууж байв. Ноёнтон:

	— За тийм байдаг байж. Өөр чамд хэлэх юу байна гэхэд Пүрэв:

	— Харин намайг түрүүлэхээр Та надад ямар хишиг хайрлах юм дээ гэж хэллээ. Цэрэндорж ван шууд л:

	— Эмээл хазаартай морь, 50 лангийн мөнгөн ембүү өгнө гэлээ.

	Тэгээд Пүрэв начин хэлсэн амандаа хүрч тэрхүү шан харамжийг хүртсэн гэдэг.

	 


БОРХОЙ БҮРГЭДИЙН ТУХАЙ ДОМОГ

	 

	Арвайхээрийн талын баруун талаар Ар шанд, Өвөр шанд гэдэг газраар нутагладаг Борхой Бүргэд гэдэг нэгэн залуу эр эхтэйгээ хамт амьдарч байжээ. Тэр хэдхэн хонь ямаанаас өөр малгүй ч уламжлалт ёс заншил, цаг үе амьдралын шаардлагаар буудал сэлгэн нүүхдээ жижиг бор гэрээ эвхэж баглаад дээр нь ээжийгээ суулган үүрээд нүүдэг байсан тухай яриа өнөөг хүрчээ. Аливаа домог түүхэн үйл явдал нь тодорхой орон зай цаг хугацаанд болсон хэдий ч он цаг улирах тутам бүдгэрдэг. Бас Борхой Бүргэдийн домог шиг олон түмний дунд үеэс үед мөнхөрч үлдсэн нь цөөнгүй билээ. “Бушхүүгийн үлгэр” кино зохиол ч эл домгоос эх үндэстэй нь тодорхой. Борхой Бүргэдийн ижилгүй их бяр тэнхээ нь нутаг хошуундаа төдийгүй нийтэд мэдэгдэх болж хошуу ноёд түшмэд Борхой Бүргэдийг нэгэн их наадамд аваачиж барилдуулах болжээ. Гэтэл Борхой Бүргэд бэлтгэл сургалтад ахиц муутай тааруухан байсан нь дэмжигчдийнхээ сэтгэлийг зовоож байжээ.

	Наадмын үзүүр түрүүг урьдчилан шинжиж мэдэх эрдэм ухааныг уралдуулсаар наадмыг угтдаг эртний уламжлалтай. Нэгэн харь хэлтэн шинжээчийнд хэл мэдэх хүнийг оруулах зэргээр тандсаны үр дүнд нэгэн танхимд шинжээчийн нууц ярьсан сонин мэдээг олжээ. Түүний хэлсэн нь: 

	Тэр майханд нэг хүч тэнхээ цогцолсон залуу барын шинжтэй эр унтаж байна. Таваг өөд нь өшиглөж үзэв, сэрэх янзгүй байна. тэр барилдах юм бол түүнийг дийлэх бөх ер алга гэсэн нь Борхой Бүргэд байжээ. Түүнийг мэдсэн ноёд түшмэд Борхойг оролцуулан яаралтай зөвлөлдөн 

	— Чиний бяр яаж гардаг вэ? гэж Борхойгоос асуухад түүний хэлсэн нь 

	— Би нүүхдээ гэрээ баглаж үүрээд дээр нь ээжийгээ суулгахад ээжээс Борхой, Борхой хү, ай гэхээр л төвөггүй босдог гэжээ. Түүний хэлснээр туршиж үзвэл юу ч тэсгээх аргагүй өргөж хаяад байж гэнэ. Ийнхүү Борхой Бүргэдийн бярыг нь гаргадаг аргыг олсон юм гэдэг. Их наадмын бөхийн барилдаанд Борхойд урьдчилан бэлдсэн засуул барилдаан бүрд “Борхой, Борхой, хү ай" гэнгүүт л өргөж хаян давсаар тэр наадамд түрүүлсэн юм гэдэг. Тэр цагаас хойш Борхой Бүргэд хэмээх бөх нэрд гарч алдаршсан юм гэнэ билээ. Борхой Бүргэдийн түүхтэй холбогдох эх нутагт нь үлдсэн дурсгал бол түүний уулнаас өнхрүүлсэн хэмээдэг хааш хаашаа 3-4 метрийн хэмжээтэй хадан цохио юм. Түүнийг нутгийнхан нь Борхойн чулуу гэж нэрлэдэг. Тэр чулуу Тарагт сумын төвөөс урагш 6 км-ийн орчимд “Өвөр шандын ам” гэдэг газар байдаг.

	Домогт бөх Борхой Бүргэдийн түүх дурсгалтай энэ чулууг Арвайхээрийн хошууны бөхчүүд хүндлэн дээдэлсээр эдүгээ уламжилжээ.

	 


БУРМАН АРСЛАН

	(а. хувилбар)

	Засагт хан аймгийн Дайчин ван Жамсрангомбодоржийн хошуунд Бурман арслан хэмээх бөх байсан тухай сонирхолтой домог хууч яриа байдаг.

	Бурман арслан нь хошууны ноёны зээ байсан ба ядуу зүдүү амьдралтай, зэрвэс харсан хүнд бол мангар ч юм уу гэмээр харагддаг хүүхэд байжээ. Тэр бээр маш их тэнхээтэй байсан ба саяхан болтол түүний ус авахаар явдаг цайвар зам Цагаанхайрханы нутагт байдаг гэнэ. Тэр арав гаруй насандаа үхэр малдаа явж, орой үхрээ тууж ирэхдээ нэгээс хоёр шарыг усан хулгана болтол хөлөргөчихсөн байдгийн учрыг лавлавал өдөржин үхэртэй ноцолдоод эцээж орхидог гэнэ. Арван долоогоос арван найман насандаа шар үхрийг хааш нь бол хааш нь мушгиж тавиад байдаг болжээ. Бурман нэг удаа хүрээ орж Богдод эхийгээ мөргүүлэхээр гэрээ үүрч, дээр нь эхийгээ суулгаж хүрээг зорьжээ. Хошуу ноён нэгэн удаа Да хүрээ орж Богдод мөргөх, Даншгийн их наадам үзэхээр явахдаа бараа бологчдодоо хандаж: 

	Та нар энэ Бурманыг аваад яв. Ачаа бараа өргүүлэх, тэмээ мал маллуулахад хэрэг болж мэднэ хэмээн хэлжээ. Залуу эр Бурман ийнхүү тэднийг дагаж яваад Да хүрээнд ирэхэд наадамчид мах хөсөг, майхан саваа харж бай гээд түүнийг үлдээгээд наадамд явцгаажээ. Бурман майхандаа унтаж байтал наадамд ирсэн бөхчүүдийг шинжиж явсан шинжээч Бурмангийн майхны хаяагаар цухуйж байсан нүцгэн хөлийг нь пөөх энд хөлдөө барын хүчтэй хүн унтаж байна. Үүнийг барилдуул гэжээ. Ингээд Бурман наадамд барилдаад түрүүлж Даншгийн арслан цолтой нутагтаа буцахад түүний тэнхээ уулыг өргөчихөөр багтаж ядаж байсан юм байх. Хүн амьтанд ааг омгоо гаргаж нэг няслахад л нөгөө хүн нь үхдэг болжээ.

	Энэ тухай Бурман ааг омгорхож хүн алаад болохоо байлаа гэсэн яриа хошуу нутгаар гарч Бурман арсланг алах гэж Цагаанхайрханы орой дээр тусгай гэр майхан барьж найр хийж байгаа дүр үзүүлж Бурман арслангийн хүчийг шалгана гэж найман азарганы сүүлнээс дөрвөн мөчөөр нь боогоод азаргануудыг үргээтэл Бурман арслан дөрвөн мөчөө хумихад азарганууд шээс алдан зогссон гэнэ. Гэтэл хорон санаатнууд аманд нь гаанс зуулгаж тамхи тат гэж гэнэдүүлээд азаргануудыг үргээж санамсаргүй найман азарганы хүчинд автан чирэгдсэн гэнэ. Азарганууд Бурман арслангийн цогцсыг Шаргын хонхорт аваачиж хаясан байна.

	Дараа жил нь түүний цээжний хөндийд чоно гөлөглөсөн байсныг хүмүүс олоод хүндэтгэн оршуулсан гэдэг. Тэр цагаас хойш хойд нуруунд бөхийн удам тасарч Шаргад шилжсэн гэдэг домог яриа бий. Хожим нь дотор улсаас буцаж явсан Увс нутгийн аянчин жинчид Бурман гэдэг хүч тэнхээтэй бөхөө энэ нутгийнхан хэрхэн алсан, түүний шарил хаана байгааг олж мэдээд очиж авсан ба тэр цагаас хойш Увс нутаг бөхтэй болсон гэнэ.

	 

	(б. хувилбар)

	Говь-Алтай аймгийн Тонхил суманд Усан зүйлийн хүрээ гэж байхад тэр сумын Тамч багийн Шандын нуруу гэдэг газар Бурман гэдэг залуу ээжтэйгээ амьдардаг байжээ. Тэр ганц бууртай байв. Нэгэн удаа нүүх болж бууран дээрээ гэрээ ачаад дээр нь ээжийгээ суулгаад Шандын даваагаар давахаар явжээ. Гэтэл хавар цагийн орооноос гарсан буур хүч чадал муутай байсан болоод тэр үү ачаагаа даахгүй сөхрөөд байж гэнэ. Ингээд Бурман ачаатай буураа үүрээд явж байхдаа шандын арын үе асгын нэг том чулуун дээр сууж түр амарчээ. Тэр амарч суусан чулуун дээр нь тэмээн тавхайн мөр байсан гэдэг.

	Урьд даншиг хэмээх том наадмыг их өргөн хүрээтэй хийдэг байжээ. Нэгэн удаагийн даншигт Бурман ноёныхоо адуу мал ачаа хөсгийг харуулдан хамгаалж явжээ. Гэхдээ тэр барилдаж хүчээ үзэхээр яваагүй бөгөөд ноён нь өөрийн бөх, сур харваач болон хурдан сайн гэх хүлэг морьдоо авч аянд аяншиж ядарсан хүмүүс буудаллан амарч байх үед тэдний дэргэдүүр өнгөрсөн нэгэн хятад шинжээч майхны хаяагаар хөлөө гарган унтаж байгаа 17 настай залуу хүнийг хараад:

	Энэ ямар хүн бэ? Хөлийн эрхий хурууг нь харвал шүдлэн барын хүчтэй хүн байна гэж шинжжээ. Бурмантай хамт явж ноёны агт морьдыг харж харгалзаж байсан нөхөд нь түүнийг барилдуулахаар шийджээ. Бурман хэдийгээр арван долоохон настай хэдий ч хүч тэнхээтэй ухаан сэргэлэн хүү байжээ. Даншиг ч болдгоороо болж Бурман барилдаад давсаар л байж, ноёны бөх хоёр талдаа хунз, хунз цай (хунз цай гэдэг нь дотроо 16 ширхэг, хоёр хунз нийлээд 32 ширхэг цай) өргөн дэвэн дэвсээр гарч иржээ. Эрт цагийн бөх хоёр засуултай байсан гэдэг. Бурман барьж гарах юм байхгүй байсанд ухаан сийлж хоёр засуулаа хоёр талдаа өргөн харцага шонхрын дэвэлтээр дэлэн дэвсээр гарч иржээ. Бурман ноёны бөхтэй тулан барилдаад ноёдын асрыг давуулан шидэх гэтэл аргадан гуйж аяархан шидүүлсэн гэдэг. Ингэж Бурман нэгэн даншигт түрүүлж байжээ. Бурман арслан их хүч чадалтай бие чац том хүн тул идэх хоолны хэмжээ төдий чинээ их, өмсөх хувцасны хэмжээ төдий чинээ том байв. Тэр бээр тэмээний их нутаг Шаргын говьд очиж дөрвөн настай тэмээг барьж дөрвөн мөчийг нь хүлж оосорлон үүрээд 100 гаруй км явж нутагтаа ирээд түүнийгээ 4-5 хоног идээд дахин Шаргын говь явж тэмээ авч ирж иддэг байв. Ийм байдлаар удсан тул Шаргын хошуу ноёд түүнийг яавч хүч хүрэхгүйгээ мэдэж алахаар шийджээ.

	Тэгээд Бурманыг дуудаж чи тийм хүч чадалтай юм бол 4 мөчийг чинь 4 азаргаар тэлье. Чамайг эндээс амьд гарвал амийг чинь өршөөнө гэжээ. 4 азарга 4 тийш зүтгэхүйд Бурман арслан дөрвөн мөчөө хумихад уг 4 азарга шээс алдан зогсож байсан гэдэг, Үүнийг үзсэн нөгөө хүмүүс түүнд гуулин гаансанд тамхи нэрээд тамхи татуулах нэрээр хоолой руу нь гударч амийг нь хөнөөжээ. Бурман арслан үхэхийн өмнө: 

	— Үүнээс хойш Баруун Алтайн нуруунд шилтэй эр, шөрмөстэй хүлэг дахин бүү төрөг гэж хэлжээ.

	Бурман арсланг гуулин гаансаар гудруулан ухаан балартах тэрхэн агшинд дөрвөн азарга дөрвөн зүгт тэмүүлэн тасар татан тал бүрдээ давхин оджээ. Бурманы цээж бие Шаргын говьд ирж хаягдсан байсан гэдэг. Тэр бээр хүч чадалтай хүн байсан болоод тэр үү түүний цээжний ясны хавирганы оронд битүү ястай байсан гэдэг. Уг цээжний ясанд чоно гөлөглөсөн байжээ. Үүнээс үзвэл үнэхээр аварга хүн байсан бололтой. Завханаас явсан аянчин, жинчид Хятадын Бархөл мужаас доншуур наймаа хийгээд буцаж явахдаа цээжний нь ясыг олж нутагтаа аваачин тахижээ. Завхан нь бас бөх сайтай байх нь байдаг гэнэ. Аянчид Яруугийн хүрээнээс явж байжээ. Бурман арслангийн хэлснээр Алтайн нуруунд сайн бөх төрөөгүй юм гэдэг.

	 


БЯРТАЙ ХҮН ҮХДЭГ ЮМ БАЙЖЭЭ

	 

	Дүүгээ хан хорвоогоос хальсны хойтон жил Лувсанжамба аварга нэгэн томоохон наадамд очиж барилджээ. Гурвын даваа эхлэх гэж байхад Тавхай арслан ирж аваргын амрыг эрснээ:

	— Дүү аварга чинь наадамд ирэхгүй яагаа вэ хэмээхэд:

	— Хөөрхий муу дүү минь талийгаач болсон шүү дээ гэж хэлэхдээ Лувсанжамбаа аваргын хоолой нь бөжирч байлаа. Тэгтэл арслан:

	— Бяртай хүн үхдэг юм байжээ. Санааг нь бодвол сүнс нь ч болсон ирээд энэ наадмын дэвжээнд дэвж дэрвэж л баймаар сан даа гэж тун тавлангуй хэлчхээд яваад өгөв. Лувсанжамба аваргын царай нь хүрлийж ирснээ гутлынхаа боолтыг чангалах гээд тас татаж орхив. Дайчин вангийн бөхчүүд аваргад гутлынхаа боолтыг ээлж дараалан өгсөн боловч бараг ихэнхийг нь тас татаж, сүүлд нь нэг боолтоор торгоочхоод засуул дээрээ очиж цолоо дуудуулж байхдаа тун ер бусын байдалтай байсан нь наадамчин олны анхааралд өртөж байлаа. Гурвын даваанаас эхлээд Тэр бээр амласан бөхчүүдээ шууд дайрч юм болгохгүй хаясаар үзүүр түрүүнд Тавхай арслантай үлджээ.

	Лувсанжамба аварга дэвэн дэвсээр гарч ирээд өрөхдөө нүд нь улаанаараа эргэлдэн, шүд нь орсон буур мэт тачигнаж байв.

	Тавхай хирдхийн цочоод дэмий юм хэлж байж аваргын уурыг хүргэчихлээ дээ гэж бодтол аварга түүнийг ганцхан дайраад яах ийхийн зуургүй хумиад тавьчихлаа. Тавхай тун ч их гэмшиж байгаа бололтой толгойгоо гудайлган хүлцэнгүйгээр тахимаа өглөө.

	Лувсанжамба аварга ихэс дээдсээс түрүү бөхийн шан хишиг хүртэж ирээд:

	— Дүү хаа байна дүү хаана, гэснээ баяр гомдол нь тайлагдаж сэхээ авав бололтой "Нээрэн хөөрхий муу дүү минь өнгөрсөн шүү дээ” хэмээн амандаа үглэн санаа алдаад, нулимс нь цийлэлзэж ирснээ эргэн эгшиж нөхдийнхөө хийж өгсөн айргийг хүд хүд залгиллаа.

	 


БӨХ БОЛГОДОГ ЧУЛУУ

	 

	Өвөрхангай аймгийн Нарийнтээл сумын нутаг Дунд халгайтын аманд орших том нь 200 орчим бага нь 100 гаруй кг жинтэй, давхарлан тавьсан 2 том цагаан чулуу байдаг. Ямар ч барьцгүй бөөрөнхий хэлбэртэй тэр чулууг бүсэлхийнээс дээш гаргавал бөх болдог гэлцдэг. Түүнийг сайн ноёны Халуун ходоод хэмээх бөх Д. Цэдэнваанчиг гэдэг маш тарган эр 7 км орчим газраас сугавчлан авчирсан домог бий. Тэр үедээ 17 орчим настай байсан бөгөөд Цэрэнтогтох аваргын өвөг эцэгтэй хүчээ үзэж байсан гэдэг. Энэ хүний удам тарганыхан хэмээн нэрлэгддэг.

	 


БӨХ ХҮНИЙ ГОЛ

	 

	Баянхаан уулын ард Хүрхрээ гэж маш тунгалаг устай нуур бий. Тэнд загас чухам л үсчиж язганаж байдаг ажээ. Энэ нуураас холгүй Бөх хүний гол урсана. Эрт дээр цагт энэ голын нэгэн тохойд Бөхнүдэн гэгч их баян айл нутагладаг байсан гэнэ. Тэднийх эхний үед ядуу тарчиг амь зуулгатай айл байжээ. Нэг зун Хүрхрээ нуураас усны хөх бух гарч үхэртэй нь нийлснээс хойш мал нь түргэн өсөж олон хөх үхэртэй болж ихэд баяжсан юм санж. Намар бух хөдөөлөх үеэр нуураас ямар нэгэн хүчтэй хүрхрэх чимээ гардаг байснаас Хүрхрээ нэртэй болжээ. Мөнөөх олон хөх үхэртэй Бөхнүдэн баян бол Чингис хааны дээд удмын хүн байсан бөгөөд нутаглаж асан тэр гол нь ч тэр хүний нэрээр нэршсэн домогтой. Үүнээс үзвэл тэр Бөхнүдэн гэгч хүн Монголын нууц товчоонд тэмдэглэгдсэн Саль-Хачаугийн хөвүүн Их нүдэн байсан байж болох юм.

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	
ВАНДАН АВАРГЫН ДОМОГ

	 

	Бөхийн атаа

	 

	Тэр нэгэн жил халх монгол үндэстэн долоон хошуу даншиг гэдэг наадам хийх гэж байх үед аймаг хошуу бүрээс бөхчүүд ирж цуглажээ. Наадам эхлэхийн урьд өдөр бөхийн шинжээч нар гэсэн манж монгол ноёд бөхчүүдийн асраар эргэж үзэж явжээ. Тэр ноёдыг нэгэн майхны гадуур өнгөрч явах үед нь майхны хаяагаар нэгэн гар гадагш гарсан харагджээ. Гарын алганы арьс, үс нугархайгаар бөх шинжиж явсан манжийн шинжээч түүнийг хараад:

	— Ааяа энэ бол өлөгчин барын урд савар шинжтэй гар байна, хэн ч үүнийг дийлэхгүй гэж хэлтэл майхан дотроос нэг хүн:

	— За хөө халуунд олон өдөр хүлээж ядрах нь байна даа. Хэдэн чивтэй чавганц нараа бушуухан нүцгэлээд өгөх нь яана. Авч газар гуядчихаад авах юмаа аваад явах юм сан, харь хол нутгийн хүн юм сан гэж уурссан үг хэлж байх нь дуулдахтай зэрэг шартай олон манж монгол сайдууд чи хэн бэ! гараад ир гэж наана цаана болж майхны үүдэнд иржээ. Дотроос нь ах дүү болов уу гэмээр хүрлийсэн бор царайтай хоёр хар хүн гарч иржээ. 

	— Хэн сая юу гэж халхыг дайрсан ам гарав гэхэд:

	— Би хэлсээн. 

	— Юу гэж хэлсэн бэ чи!

	— Би газар хол, хаа байсан засагт ханы хүн, хэдэн чивтэй чавганц нараа нүцгэлээд өгөх нь яана, бушуухан газар гуядаад авах юм сан гэж хэлсэн үнэн гэж хэлэхэд нь

	— Чиний нэр хэн гэдэг вэ?

	— Миний нэр Вандан аварга гэдэг. 

	— Чиний нэр хэн гэдэг вэ?

	— Миний нэр Баавгай арслан гэдэг гэв. Энэ хоёр ах дүү хоёр байсан ажээ. 

	— Чамайг бяртай гэхэд халхад чамаас бяртай чадалтай эр халхад олон бий. Чи халх даяар болж байгаа долоон хошуу даншиг гэсэн их наадмыг дайрч доромжилсон. Аваад яв үүнийг! Жанжин яаман дээр аваачиж эрүү тулга! гэж манж монгол түшмэлүүд тушаахад нь хиа нар, цагдаа нар ухасхийж барих гэхэд:

	— Би баригдах хэрэг хийгээгүй байцаагдах ял ноогдоогүй, өөрөө дуудсан газар чинь очно гээд барих гэж дайрсан хиа нарын нэгийг нь нөгөөгөөр нь гуяджээ. Амбасын яаманд Вандан аварга өөрөө хүрч иржээ. Ванданг хүлээлгэж байх хооронд ноёд Ванданг яах вэ гэж ярилцаад банз шаахайдаж эрүү тулгана гэдэг дэмий өөрсдөө балбуулж зодуулж мэднэ. Уран аргаар овлож байж алъя. Долоон хошуу даншигт ам гарсны нь хариуг амиар нь төлье гэж шийдсэн байв. Тэгээд:

	— Вандан аварга чи маргааш өглөө бэлэн байгаарай гэхэд нь:

	— За гэж хэлээд маргааш өглөө нь иржээ. 

	— За хөө чи хятадын өргөн чөлөөний адаг дээр зодог шуудгаа өмсчхөөд байж бай. Өргөн чөлөөгөөр үдийн багцаанд ямар нэгэн амьтан орж ирнэ. Чи тэрүүнтэй эр бяраа үзэн тулалцаарай. Хэрэв чи дийлж чадах юм бол чиний халх даяар ам гарсан ял бааг чинь хэрэгсэхгүй болгож чамайг наадамд барилдуулна. Хэрэв чи дийлдвэл халх даяар ам гарсан ял бааны чинь хувьд амины чинь хохь гэж үзнэ, мэдэв үү? чи гэхэд:

	— Мэдлээ гээд гарчээ. 

	Маргааш нь зодог шуудгаа өмсөж их чөлөөний адагт дүүлсэн бүргэд далавчаа дэвж байгаа юм шиг зогсож байхад нь Ванданг хөөрхийлсөн, гайхсан олон хүн тал талаасаа цугларч ирж байжээ. 

	Өргөн чөлөөгөөр хэнийг ч гишгүүлэхгүйгээр амбасын цагдаа нар хөөж байхад нь үдийн нар голлохоос арай өмнө Гандангийн зуун хүр доогуур дуу шуу тавьж, уухай туухай болж хашхиралдсан ямар нэгэн амьтныг хөөж туусаар орж иржээ. Энэ нь богдын бордооны эрх бор хайнаг гэсэн бордож эрхлүүлсэн бор хайнаг, шарыг дутуу цохиж улангасуулж, галзууруулаад түүгээр Ванданг хага сэжүүлэн алуулах гэж тууж хөөж ирж байгаа нь энэ ажээ. Энэ хайнаг сэлэм шиг хоёр эврээ данхалзуулж дайралдсан бүхнийг сэжиж мөргөсөөр Вандан аварга руу дүүлсээр ирэхэд нь Манжийн амбасын сайдууд

	— Ай хөө Вандан наадахаа барьж тогтоогоорой гэхэд нь Вандан наанаас нь дэвж очоод хоёр эвэр дээрээс нь шүүрч аваад эш, чүү! гээд л эргүүлж эхэлжээ. Эргэн эргэсээр Вандан хүчээ аван тэнцэхэд эвэрдүүлсэн ишиг эргэж байгаа юм шиг дөрвөн хөл нь хийд эргэлдэж тэр хайнаг Вандан хоёр сэнсний хоёр далбаа шиг эргэлдэж харагдсан гэдэг. Ингэж хүчиндээ эргэж газрын өөд яван явсаар их чөлөөний голд иртэл Вандангийн хоёр булчин аргагүй сунаж сульдаж эхэлжээ. Тэр хайнагийн эврийг тавихаас өөр аргагүйд хүрч байжээ. 

	Хэрэв тавивал энэ улангасаж галзуурсан хайнаг намайг хага мөргөж алах нь гарцаагүй. Тавихгүй гэхэд гарын булчин үүнийг дийлэхгүй нь яах билээ гэж бодож байх үед харин зол болоход тэр хайнагийн эвэр тугалмайгаараа мулт үсэрч их том бие нь хүчин тэнцэж даахгүйгээр холд шидэгдэж дүүрээ нь дэлбэрч (шидэгдэж) үхсэн гэдэг. Вандан эргэсэн хүчний эргэлтэд хоёр эвэртэйгээ эргэн эргэсээр явж арайхийж тогтон хоёр эврээ барьж дэлсээр амбасын яамны ноёдын өмнө:

	— Алагдсангүй, алж ирлээ би. Амбасын ноёд минь! гэж мөргөж ёслоход айсан ноёд урдаас нь:

	— Ай Вандан минь чи гайхамшигт сайхан бөх байна, одоо наадам эхэлсэн байгаа, бушуухан очиж барилд гэж явуулсан байжээ. Энэ үед наадам одоогийн хүйн долоон худгийн адаг ногоон толгойн орчимд хийж байсан гэдэг. Энэ рүү барилдахаар давхиж очиход нь нэгийн даваа эхэлсэн, Баавгай арслан дүү нь нэг давсан зогсож байжээ. Вандан аварга хорссон өшсөндөө дүүдээ хэлжээ:

	Би санамсаргүйгээр халууцсан бухимдсандаа болж халхад ч биш, санасан санаанаас амны зоргоор гарсан үг хэлсэнд амбасын ноёд намайг долоон хошуу даншиг ба богд эзний шавь нар, олон бөхчүүдэд ам гарлаа гэж өширсөндөө бордооны бор хайнагаар хага сэжүүлэх гэж намайг ингэж үйл тамыг минь барахад хүрлээ дийлдэг чаддаг л юм бол дайралдсан бүгдийг нь авч шидэж байгаарай! Ялангуяа богдын өмнөөс ба амбасын өмнөөс нэр гарсан бөхчүүдийг аваргын хувьд ах чинь амлаж авч газар шидэж чадах байх гэж хэлжээ. Яван явсаар дийлэн дийлсээр дайралдсан бүгдийгээ хаян хаясаар явж шувтаргын дөрвөн бөх болжээ. Нэг талаас Вандан аварга, нөгөө талаас богд эзний нэрийн өмнөөс бас наг аварга гарчээ. 

	Баавгай арслан үзүүрийн дөрвөн бөхөд хүрэвч ах дүү хоёрыг барилдуулахгүй гэж богд эзний нэрийн өмнөөс гарч байсан нөгөө бөх амлан авчээ. Вандан аварга барилдах талбайд гарч ирмэгцээ би дүүгээ барилдахыг харна гэж өөрийн амлаж авсан бөхтэй барилдсангүй хүлээж. Дүү нь богд эзний нэрийн өмнөөс гарсан бөхтэй барилдаж эхэлжээ. Богдын нэрийн өмнөөс гарсан бөх бол гайхамшигт сурамгай нэг мэхтэй хүн байжээ. Энэ нь юу гэвэл ганцхан хөл рүү нь хий хавсарч гуяддаг, энэ сурамгай мэхээ хүчтэй хийхийн тулд луучин наамал ултай гутлын уланд хар тугалга зориуд бариулж ширсэн байжээ. Тэгсэн дээрээс барилгүйгээр л аль хүрсэн газраар нь хөл рүү нь гуядахад аягүй л бол бөхчүүдийг хөлийг нь хуга гуядах буюу булчинг нь суга суулгадаг тийм аюултай мэх байжээ. 

	Энэ мэхээ хэрэглэж Баавгай Арслангийн шагайг мулт гуядан суулгаж хаяжээ. Дүүгээ хорсолтойгоор хаяулахыг харсан Вандан аварга хорсож эхэлжээ. Вандан өрж зогссон бөхөө хаясны дараа сүүлчийн хоёр бөх үлджээ. Энэ хоёр бөх барилдах болоход богд эзний нэрийн өмнөөс гарч байгаа бөхөд цэргийн гавьяаны шар отготой малгай өмсүүлэн жигтэй олон хүн хойноос нь суйдаж дагасан гарч байхад Ванданг бол долоон хошуу наадамд ам гарсан бөх гэж хорссондоо юм уу хол газрын бөх гэсэндээ түүний хойноос дагасангүй бараг ганцаараа шахам их талбай дээр ноцолдохоор гарч иржээ. Бордооны нь бор хайнагийг би дийлсэн юм. Богд эзний нэрийн бөхтэй яахаас буцахгүй үзэлцэнэ гэж мөн төрсөн дүүгийнхээ шагайг мулт цохиулсандаа өшсөн хорсол нь улам улам бадарч байсан Вандан өрж зогссон нөгөө бөхийн өөдөөс эш, чүү! гэж ганцхан урагшаа ухасхийн баруун хөх махан дээрээс нь базаж дугтраад л тавихгүйгээр хойшоо ухарч дугтрахад Вандангийн гарт баруун хөх мах нь тасарч ирсэн гэдэг. Цаад хүн гэдрэгээ унаж дороо үхэхэд Вандан ч “хөх махтайгаа" асрын өмнө дэвж очиж байхад нь олон амьтан бөх аллаа бөх аллаа гэж наана цаана болж Ванданг барьж авах болжээ. Гэтэл Вандан

	— Бөх бөөс хоёрт барилгүй гэсэн эртний үг яалаа? Та нар бөхийнхөө тэндээс битгий барь гэж хэлэх чинь яасан юм. Тэгвэл би дайралдсан газраас нь барьсан гэж хэлээд Вандан мухардуулжээ. 

	Ингэж бордооны бор хайнагийг нь их чөлөөнд богд эзний бөхийг наадмын талбайд баруун хөх махыг нь тас базаж алаад Вандан аварга долоон хошуу даншигт түрүүлж гарчээ. Ингээд авах шагналаа аваад Баавгай Арслангийнхаа хөлийг эдгэрүүлээд баруун зүг нутаг орон тийшээ буцаж явахад олон наадамчин мөргөлчид сайн хэлэх нэг нь долоон хошуу даншигт түрүүлсэн Вандан аварга явж байна гэж, муу хэлэх нэг нь өнөө бөх алдаг хүн явж байна гэж хэлж байжээ. Яван явсаар тэр хоёр одоогийн Архангай аймгийн Гурван Тамирын нутагт хүрч явжээ. 

	Тамирын голыг уруудаж явж байгаад нэг өдөр Вандан хэлжээ:

	— За миний дүү ийшээ явж байгаарай. Ах нь тэр хойно гүү барьсан айл харагдаж байна, холын аянд унаа минь сульдаж явна, морио солиод авъя байз гэж тэр айл руу давхижээ. Тэр айлд ирсэнд том гэгчийн гэртэй, олон адуу гаднаа хураасан, унага уясан айл байжээ. Гүүний зэлэн дээр хүрээд иртэл Вандан өөрөө хоёр гараараа чүү чай өргөж тавих тийм их ган хувинг ганц гараараа өрөөсөн талын голтой бариул дээрээс тохойлдож өргөөд л зэлний тал талд гаргаж саасан саамаа дээрээс хийгээд л залуу гэгчийн хүдэр биетэй хүрэн бор царайтай эхнэр гүү сааж байв. 

	Вандан аварга ирээд тэр хүүхний бяр чадлыг гайхан харж байтал хол идээшилж явсан гүүг зэлэнд ойртуулж ирээд унагыг нь тайлж хөхүүлэхгүйгээр эхийнх нь дэл сүүлнээс угз татаж зэлэнд байгаа унаганд нь ойртуулж ивэлгээд л гүүгээ сааж, саасан саамаа тэр том торх руу хийгээд л байхыг харжээ. Яасан их адтай бяртай юм бэ? гэх Вандан аварга бодож гүүний зэлэн дээр ирж буугаад мэнд усаа мэдэлцсэний дараа хүүхэн асуужээ: 

	— Та хаанаас хаа хүрч яваа хүн бэ?

	— Би халх долоон хошуу даншиг наадамд барилдаад буцаж яваа хүн байна!

	— Танай алдар нэр хэн гэдэг вэ?

	— Би далай даян дархан аварга Вандан гэдэг байна аа. 

	— Аа өнөө их бөх алж түрүүлсэн Вандан аварга та юу?

	— Аа тийм ээ би байна. 

	— Заа та унага татаж өгөөд орж айраг уу даа, гэхэд Вандан

	— Унага татахаар ирээгүй би унаагаа юүлэхээр танайд ирсэн гэж дээрэнгүй үгээр хариулжээ. 

	— Та унаагаа юүлэх л байлгүй дээ, гэхдээ танд таарахаар морь унаа байх уу даа гэсэн ёгт үгээр хүүхэн хариулсаар гүүгээ сааж байжээ. Вандан аварга дуртай дургүй ганц хоёр унага татаж байх зуураа зэлний хажууд тойрон зогсож байгаа олон адууны дотор шаширласан дэлтэй сайхан хүрэн морь зогсож байхыг хараад нэг гараараа тэр хүрэн морины хондлой дээр аяархан шиг цохитол оцосхийж хүрэн морь хойшоо суухад нь Вандан аварга ухасхийж хүзүүдэж авчээ. 

	— Та наад мориороо яах нь вэ? гэж хүүхэн асуутал

	— Би чамд хэлсэн шүү дээ. Унага татахаар ирээгүй, унаагаа юүлэхээр ирсэн гэсэн. Унаагаа л юүлэх гэж байна гэж хэлжээ. Цаад хүүхэн:

	— Чи ер нь бяраа татаж хирээ мэдээрэй, чамаас илүү бяртай эр хүн битгий хэл эм хүн байна гэдгийг чи санаарай гэж хэлээд хувинтай саамаа тавьчхаад гүүний богоч бариад хоёр ханцуйгаа шамлаад л иржээ. Энэ муу цэндгэр эм чинь над гүүний зэлний гадсан дээр дэлбэ савуулах нь уу? гээд л урдаас нь явж очоод барилцах гэтэл Вандангийн хоёр гарын булчин дээр нэг нэг нудрагдаж цохитол Вандангийн хоёр гар мөрөөрөө мултрах шиг санагдаад өөрийн эрхгүй доошоо суужээ. Хүүхэн хойноос нь нэг түлхэж унагаад л дээр нь дарж байгаад яах ийхийн чөлөөгүй хоёр гутлыг нь сугалж дөрвөн эрхий хурууг нь гүүний богочоор холбож хүлээд зэлнийхээ хажууд хаяж гэнэ ээ. Эмэгтэй хүнийг байтугай эрэгтэй хүнийг ч гэсэн басаж доромжилж явсан Вандан аварга хүүхний гарт ингэж оржээ. Гүүгээ сааж дуусаад хүүхэн Ванданг тохойдоо өлгөн оруулж ирээд хөхүүртэй айргийнхаа ард шидчихээд дээрээс нь дахаар хучин хаяжээ. Вандан аварга хар цагаан үггүй, хоёр хөл, хоёр гарынхаа дөрвөн эрхий хурууг гүүний богочоор хүлээстэй, айлын хөхүүртэй айргийн ард нэг хонож... хоёр хонож... гурав дахь өдрийн бие дээр л Вандан хэлжээ:

	— За чи намайг алах өштэй бол ал аврах ёстой бол тавь, би их зовж байна гэхэд нь хүүхэн хар цагаан дуугүйгээр хоол ундыг зэхсэний дараа Ванданд ингэж хэлжээ. 

	— За Вандан! Уулзахгүй гэсэн хүнтэй гурав уулзаж, давахгүй гэсэн даваагаар гурав давна гэсэн эртний үг энэ дээ. Чи төрийн наадамд очиж эрийн ёсоор ээлж нь таарч барилдсанаар чиний төрсөн дүүг хаялаа гэж чи мөн халхын хан эзэн болон манжийн амбаст гаргасан өшөө хорслоо миний нөхөрт гаргаж хөх махыг нь тас базаж алсан Вандан аварга гэдэг хүн мөн байна даа. Уулзахгүй гэсэн хүн гурав уулзана. Өшөөт хүн өл хөтөл дээр гэгч энэ дээ. Чамайг нөхрийнхөө оронд алсан ч надад чадал байна. Би тэгж нэг үхсэний хойноос дахин үхэл эрэхгүй. Чамайг аллаа гээд миний нөхөр амилж босож ирэх биш дээ. Чи битгий ингэж бардаж яв. Чамаас илүү тэнхээтэй эр битгий хэл, халхын охидын дотор тийм эм олон гэгчийг чи сана л даа! гэж хэлээд уйлсаар хүлгийг нь тайлжээ. Ингээд Вандан ч гэсэн гэмшсэндээ чиний нөхөр гэж ч мэдээгүй, тэгж тэгж уур хүрсэндээ хаясан, алсан үнэн гэж дув дуугүй гэмшиж байжээ. 

	Ванданг хооллож ундлаад гарах үед нь анх авах гэж булаацалдсан морийг нь шавхраан сойж Вандангийн эмээл хазаараар эмээллэж хазаарласан байжээ. 

	— Вандан! Мянга гаруй адуунаас миний нөхрийн унадаг унааны ганц сор нь энэ юм сан даа! Эзний нь алсан юм унах хөлөг морийг нь бас авах гэж ирсэн эрлэг нь юм байгаа биз дээ чи. 

	За яах вэ чи унаа хийж аваарай. Харин чи битгий ингэж эрдэж бардаж яваарай гэж дахин хэлжээ. 


ГАЛАЙ ТАВХАЙ

	 

	1. 

	Хуучин Цэцэн хан аймгийн Боржгин цэцэн вангийн хошууны дөчит отгийн Галай Тавхай гэж Лам нэрийг зүүсэн боловч жирийн хар хүний амьдралаар энэ хорвоогийн эрээн бараан амьдралд умбаж явсан хүн юм. Баяд ноёд, шунахай худалдаачидтай бас л өөрийн чадлын хэрээр тэмцдэг хүч чадал ихтэй, хүнд элэг баригдахыг хүсдэггүй туйлын зоримог гүжир эр байжээ. 

	Тэр өөрийн харьяат дөчит отгоос зайдуу Хэрлэнгийн хөвөө,  бөгтөр хар ус, ам дэрс зэрэг газраар нутаглаж байсан учир харьяа отгоос нь хураах гэж үргэлж бичиг зар ба бие хүн ирдэг байжээ. Тавхай нэг удаа отгийн Зангийг чадсан юм гэнэ. Тэр хятад пүүсийн данжаадад олон гүү олж өгнө гэж 570 лан мөнгө зээл аваад төлөхгүй уджээ. 

	Тэгээд тэднийг өрөө нэхэх үеэр нь өнөөх зангийнд хүрч очоод хоол ундыг нь ууж идээд суугаад байжээ. Зангийн мал усалдаг усан дээр 17— 18 үхэр тэрэгтэй 20-30 хятад хүрч ирээд зангийнхныг сурч байжээ. Тавхайг тэр хятадуудтай очиж уулзахад өрөө нэхэж гэнэ. Тавхай хэлж:

	“Манайх энүүхэн баруунтаа харагдаж байна. Та нар энд байгаад яах вэ. Манай тэнд очоод буучих, хоол ундаа ч манай хониноос ав. Би тэр хооронд мөнгийг чинь олж өгье” гэжээ. Тэгж яриад Тавхай зангийнд ирээд чимээгүйхэн байжээ. Оройхон хэрд нөгөө олон тэрэгтэй 30 гаруй хятад шаагин шуугьсаар ирээд л майхан жодгороо бариад л хоттой хониноос нь барилж гарч гэнэ. 

	Занги, энэ чинь юу болж байна гэж Тавхайгаас асуужээ. Тавхай хариулсан нь: Би эдэнд 570 лан мөнгөний өртэй юм. Гэтэл энэ мөнгийг эрж олох хэрэгтэй, харин нүүж ирж л чадахгүй нь гэжээ. Занги халшрахдаа тэг тэг гэсэн юм билээ. Ингэж зангийг давж байсан юм. 

	 

	2. 

	Халх даяар нэрд гарсан Далай вангийн Буянтогтох аваргатай мөрийтэй тоглож байгаад ихээхэн хожиж мөрийгөө авах гэхэд Буянтогтох аварга өгсөнгүй. Тэгэхээр нь уяан дээр байсан морийг нь авсан чинь дараахан шиг хойноос нь Буянтогтох аварга гүйцэж ирэхэд нь Тавхай огтхон ч айсангүй. Морин дээрээс нь татаж унагаад баахан зодож хөдөө мориор чирч авчраад хүүрийн хонхорт байсан хүний бүтэн хүүртэй араар нь хүлээд орхисон юм гэдэг. Хэсэг болсны дараа Буянтогтох тэнхэрч нөгөө хүүрээ үүрсээр ирж Тавхайгаас уучлал гуйж нөгөө хүүрийг салгуулж морио ч авалгүй за гомдолгүй миний буруу гээд явсан гэдэг. Буянтогтох аварга ямар зэргийн бяртай хүн болохыг Ж. Дамдины монгол бөх номоос уншихад мэдэгдэх бөгөөд тэгэхээр Тавхайн хүч тэнхээ тодорхой болно. 

	 


ГОМБО ХЭМЭЭХ ЛУВСАНЖАМБАА АВАРГА

	 

	Ах дүү хоёр аваргын томыг нь Гомбо буюу Лувсанжамбаа аварга хэмээнэ. Тэр бээр ХҮ жарны шар луу жил - 1868 онд Түшээт хан аймгийн Дайчин вангийн хошууны нутаг - Цөнгөрөг хавьд (Одоогийн Булган аймгийн Сайхан сум) ард Шагдарын гуравдугаар хүү болон төржээ. 

	Лувсанжамбаа багын өсгөлүүн, бие томтой шөрмөслөг хүүхэд байжээ. Арван тав, зургаан нас хүрэхэд үеийнхнээсээ хол тасарч, овооны наадамд томчуултай ана мана үзэлцэж эхэлжээ. 

	Лувсанжамбаа аваргын барилдааны амжилт бичиг баримтад бүрэн тэмдэглэж үлдэж чадаагүй буюу бас одоогоор хараахан нарийн судалж амжаагүй. Тэр бээр анх цагаагчин туулай жил-1891 онд арван засгийн наадамд харцага цолтой барилдаж, долоогийн даваанд Сэцэн хан аймгийн Гомбожав заанд унаснаар монгол бөхийн архивын сан хөмрөгт тэмдэглэгджээ. 

	Ш. Лувсанжамбаа аварга өөрөө “Би дүүгүй бол даншиг, арван засагт олон түрүүлэхгүй байсан. Унахаар хүнийг дүү аваад хаячхаж байсан учраас хэд түрүүлсэн юм. Гэхдээ би улсад шөвгөрөөд л байх байв. Арван хэд шөвгөрсөн” гэж хуучлахыг Сайхан сумын харьяат Д. Норовсамбуу агсан өөрөө сонсож байжээ. Энэ нь үнэний голтой байсныг дараах яриа нотолдог. Бага хэмээх Б. Санжаа: “Манай хошуу ноён бусад бөхөө дээш гаргахын тул гурвын даваанаас эхлэн сайнаас нь шилж амлахыг Намхай аваргад шаарддаг байсан юм гэнэ лээ. Нэг удаагийн наадамд 32 бөх үлдэхэд Дайчин вангийн хошуунаас ирсэн 23 бөхийн 22 нь үлджээ. Тэгэхэд ноён: ‘Тэр муу золиг унаагүй 23-уул үлдэх байсан юм гэж харамсаж байсан гэдэг. Мөн их даварч байгаа хэрэг шүү. Гэхдээ амжилтын гол нь Дайчин вангийн бөхийн сорилго үнэнхүү сайн, Ханд чин ван өөрөө биечлэн онцгой анхаарч байсных байх гэж” ярьсан билээ. 

	Лувсанжамбаа аварга: Дүү бид хоёр ингэж тэгж барилдаж байсан гээд гар хуруугаа хөдөлгөн дүрслэн ярьдаг байжээ. Нэг удаа ярихдаа “Ингээд авсан чинь” гээд нутгийнхаа Чүлтэм гэдэг хүний мөрөн дээрээс дарсанд орон нутагтаа хөөрхөн барилдчихдаг тэр хүн нүүрээрээ газарт харуулдан ойчоод “Эд ингэж алчих гээд байдаг юм” гээд холдон сууж байхыг мөнөөх Д. Норовсамбуу агсан өөрийн нүдээр харж байжээ. 

	Булган аймгийн харьяат өвгөн заан Ж. Лувсанбалдан “1924 онд улсын заан цол авснаа баяр болгон мэдэгдэхээр аваргыг гадаалж явахад нь очоод амрыг нь айлтган заан болсноо хэлэхэд хариу баяр хүргээд аль вэ?, нааш ир гээд 90 кг хүндтэй намайг өрөөсөн гараараа ар зоон дээрээс бариад хойш урагш зөөлөн сэгсрүүлэхэд хоёр хөл минь газар хүрэхтэй, хүрэхгүйтэй шахам сандарч байсан билээ. Бид нэг нутаг усных юм. Намайг ясны жаахан шөрмөстэй юм шив дээ гээд инээж байж билээ" гэж хуучилж байжээ. 

	Чин ван Ханддорж ах дүү хоёр сайхан бөхийнхөө ирээдүйг холч бодож, Богд гэгээнд өргөжээ. Чингээд Намхай Жавзандамба хутагтын Лувсанжамбаа Дондогдулам хатны нэрийн өмнөөс барилдах болсон байна. Хоёр аварга эрт сахил хүртсэнээс болж, ариун винайн ёсыг сахин гэр бүлгүй байжээ. Богд гэгээн тэр хоёрыг албан татвараас чөлөөлсөн байна. Лувсанжамбаа аварга ардын засгийн жилүүдэд ч энэ эрх дархаа хэвээр үргэлжлүүлэн эдэлж байсан ажээ. 

	Бөх судлаач Ж. Дамдин агсан: “1938 онд Улсын их баяраар хуучин алдарт бөхчүүдийг нийслэл Улаанбаатар хотноо урьж ирүүлэхэд Лувсанжамбаа аварга, өндөр настай, маш том биетэй хүн ирж байсан билээ. Тэр хүнийг машинд суухыг нь харахад, хуучин “М” машины хаалгаар арай гэж багтаж ороод арын суудалд суусан нь хөнгөн тэрэгний хойд нум тэнийтлээ дорогш сууж байсан юм” гэж “Монгол бөх” номдоо дурсан бичжээ. 

	Лувсанжамбаа аваргыг 1902 онд даншигт ес давж шөвөглөхөд манлайн дэлгэрэх, өлзий бадрах тун ч гарамгай, маш хүчит, үлэмж барьцтай, нягт бат итгэлт, баатар зоригт, бардан түрэмгий хүчит, маш үзэсгэлэнт, тод сонин, хуурнин шуугих, Халх даяар маш гайхамшигт, саруул шаламгай, өнөд омголонт, улам дэлгэрэх, харилтгүй жавхлант, хичээнгүй нягт, чин ачит, үнэн бишрэлт, агуу ачит, онц дурсгалтай, далай даян, дархан идэр аваргад өнөд төвшин бүхнээ сонсголонт цолыг нэмж олгосон байна. Чингээд Лувсанжамбаа аваргатай уулзаж учирч явсан Булган аймгийн Сайхан сумын харьяат Дэ. Содном, Д. Норовсамбуу, Түгж нарын зэрэг амьд гэрчийн яриа хөөрөө, болсон явдлын халуун мөрөөр орж олж сонссоноо бидэнтэй сэтгэл харамгүй хуваалцсан Булган аймгийн Сайхан сумын харьяат бага хэмээх аймгийн заан Б. Санжаа, П. Балжинням нарын зэрэг хүмүүсийн ярианаас үндэслэн, эрхэм уншигч Таны бодролд дараах зүйлийг толилуулъя. 

	 


ГУНАН БУХ МӨРГӨЛДӨЖ ЧАДСАН УУ?

	Нутгийн хэсэг үе тэнгийн залуус хоёр гунан бух мөргөлдөж байгааг хараад:

	— Хөөе, Лууяа арслан энэ хоёр бухыг ухасхийж мөргөлдөх үед эврээс нь барин зогсоож чадах уу гэж асуужээ. Лувсандаш арслан:

	— Үзээд алдъя гэв. Хоёр бухын хоорондуур залуусын нэг нь малгайгаа шидэхэд, Лувсандаш хараахан мөргөлдөхөөс нь өмнө ухасхийн нэг нэг эврээс нь барьж автал, хоёр бух муухай орилон хүчиндээ савж ойчиж байжээ. 

	 


ГЭДРЭГ НЬ ХАРУУЛАХ ГЭЭД ДИЙЛСЭНГҮЙ

	 

	Пүрэв начин хоёр аваргын эцэг Шагдар гуайд агсагнан,  алгадчихжээ. Хоёр аварга түүнд юм бодоод явж. Нэг найран дээр Лувсанжамбаа:

	— Манай хүргэн ах ч сайхан амьтан даа. Бяртай байхаас яах вэ гэж хэлээд шилэн хүзүүг нь базах зэргээр өдөөд байжээ. Пүрэв эд ер нь надад агсан тавих нь гэж бодоод мордоод явчихжээ. Араас нь аваргууд хөөгөөд ирж гэнэ. Тэр үед Пүрэв буугаад морио чөдөрлөв. Лувсанжамбаа:

	— Хараач цаадах чинь ноцолдох нь гэж Лувсанжамба хэлэхэд дүү нь:

	— Арай ч үгүй байлгүй гэлээ. Тэгтэл Пүрэв нударгаараа нүүрээ дараад:

	— За, хоёр хүүхэд минь нүүр рүү л битгий өшиглөөрэй гээд түнтийгээд хэвтээд өгчээ. Тэгээд тэр хоёр Пүрэв начныг гэдрэг нь харуулах гээд дийлээгүй гэдэг. 

	 


ГҮЙГЭЭД ГЭДРЭГ ЗҮТГЭТЭЛ... 

	 

	1915 оны зун арван засгийн наадмын долоогийн даваанд мундаг Лувсандаш арслан Гочоо зааныг амлан авчээ. Тэгэхэд Гочоо заан ухаа хамбан өнгөтэй, хамбан дотортой, хааш хаашаа дөрвөн хуруу өргөн, үдмэл товшоостой гурван давхар вандан хадаг сүлжиж хийсэн элэг бүстэй шинэ зодог өмсөж байсныг Ж. Дамдин гуай нүдээрээ үзсэн тухай бичсэн байдаг. 

	Гочоо зааныг яаж барилдахыг хэзээний мэдэх Лувсандаш арслан гүйхэд нь анаж байгаад элэг бүснээс нь лав атган авчээ. 

	Гочоо уг барьцыг тавиулах гэж гэдрэгээ зүтгэсэнд далбааны нь оосор тас үсэрч, хүчиндээ ар тийшээ маш чанга унасан ажээ, Энэ нь хоёр бөхийн хэн хэн нь эгэлгүй хүчтэй байсныг гэрчилнэ. 

	 


ДААМАН ХААЛГА БУЛТ ТҮЛХСЭН НЬ

	 

	Нэгэн зун Амарбаясгалант хийдэд цамын үеэр тоймгүй олон мөргөлчид цугларчээ. Эр эм, их багагүй хийдийн зүүн их хаалга руу шахцалдан зүтгэж байв. Хаалганы дотор талд дөрвөн хаалгач байсан боловч олон зуун хүний хүч яваа яваандаа хаалгыг ханзлан цөмлөж орох янзтай болжээ. Хаалгач нар сандарч, бүх хүчээрээ даравч ямар ч нэмэргүй тул ийш тийш хартал хулгар Нацаг ойрхон зогсож байжээ. 

	— Хүүе, чи юу хийгээд дэмий зогсоод байгаа юм бэ? Наашаа ирж элбэлцээч! Наана чинь сүйд боллоо! гэж хаалгач нар хашхирчээ. 

	Энэ үед олон хүн дааман хаалгыг нугасаар нь хэмх түлхээд хаалга нь дотогш унаж байтал, Нацаг хурдан гүйж очоод хоёр гараараа дааман хаалгыг түлхсэнд, үй болон хүнийг дааман хаалгатай нь хамт гадагш нь булт түлхээд тогтоож байсан гэдэг. 

	 


ДАНШГИЙН ЗААН “БҮРХЭГ” ХЭМЭЭХ ДЭНДЭВ

	 

	Дайчин вангийн гурван Дэндэв зааны нэг нь "Бүрхэг" хэмээх хочтой нэгэн бөлгөө. “Бүрхэг” хэмээх Дэндэв бага залуу наснаасаа хүрээ хийдэд шавилан сууж бурхны ном үзжээ. Тэр бээр үе тэнгийн банди нартай байтугай, ах зах залуу лам нартай ч ач тач үзэлцсэнээр бие задарч, бяр тэнхээ суужээ. Дэндэв Их Хүрээнд ирж, Гандантэгчинлэн хийдэд шавилан суусан үеэс долоон хошуу даншиг, арван засгийн наадамд барилдаж эхэлсэн байна. Бөх судлаач, партизан Ж. Дамдин агсны “Монгол бөх” номд түүний барилдаж явсан бүрэн биш мэдээг:

	 

	— 1912 оны арван засагт 3 давсан, 

	— 1914 оны арван засагт 4 давсан, 

	— 1915 оны арван засагт 2 давсан, 

	— 1916 оны арван засагт 2 давсан 

	 

	гэж бичжээ. 

	Түүний чухамхүү хэдийд заан болсон оноо даваа хараахан олдоогүй байна. Гэсэн ч Тэр бээр даншгийн заан цолыг бардаагаар авч чадах хүч бяр төгс, алдар цуутай бөх байсныг түүх олон талаар гэрчилнэ. 

	Дэндэв лагс том биетэй, нүд муутай, харалган хүн байв. 

	Бөхчүүд Дэндэвийн нүд муутайг далимдуулан гүйж, хуурч хаяхыг оролддог, өрсөлдөгч нь түүнийг хэрэв огцом цочмог барьж авбал их бяр хүчээр хааш нь ч хамаагүй ширвэж гуяддаг бөх байжээ. Дэндэв мушгиж хавирах, хавсрах, тумбайдаж баглан дарах, хүчтэй халж дугтрах, өргөх зэрэг үндсэн мэх хийдэг байсан ажээ. 

	Ж. Дамдин агсан: "Энэ хүн тун бяртай, маш том биетэй, хоёр нүд нь хараа муутай (харалган) бөх тул ямар нэгэн наадамд дээхэн гараад ирэхлээр нь нөгөө ов мэхтэй бөхчүүд нь түүний нүдний хараа муугаар нь далимдуулан тун амархан унагааж харагддаг сан. Бас ч зарим нэг нь түүнд орох гэж мунгинаж ядаж яваад хоёр гарт нь баригдан аль муугаараа унаж байгаа ч хааяа үзэгддэг байсан билээ” хэмээн дурсан бичжээ. 

	Бүрхэг хэмээх Дэндэв заан чацаараа Монголд өндөр Гонгорын дараа орохуйцаар барагцаалбал 2 м 30 см-ээс 2 м 40 см орчим өндөр нүсэр том биетэй асар их хүчтэй хүн байжээ. 

	 

	 

	 

	 

	 

	 

	 

	 

	 

	 

	 

	 

	 

	 

	
ДАШ ХАРЦАГЫН ХҮҮХДҮҮД

	 

	Түшээт хан аймгийн Дайчин чин вангийн хошууны нутаг Хангалын голын адаг хавиар 1860-аад оны үед нутаглаж байсан ард Дашийн эхнэр Соном нярайлж, нэгэн хөвүүн төрүүлжээ. Энэ нь домогт хулгар Нацаг хэмээх Баянмөнх арслан байлаа.

	Эцэг Даш нь чамгүй сайн барилддаг “харцага” цолтой нэгэн байв. Эднийх мал хөрөнгө багатай харц ядуу айл байжээ. Нэгэн үдэш “шат” Дагва гэдэг хүн ирж, өр нэхэн загнаад тэднийг унтуулахгүй байсанд гэрийн хоймор хэвтэж байсан 17 настай Нацаг нь өндийн сууж байснаа эвшээж хоёр гараа сунган хүчтэйхэн суниасанд өнөөх хүний цээжинд хүрч хавиргыг нь гэмтээжээ.

	Эцгийгээ нас барсны дараа Нацаг өрх гэрээ толгойлох болсон байна. Дүү Санзай, Равжаа хоёр нь маш их бяр тэнхээтэй ч дүйнгэдүү хүмүүс байсан учир Нацаг хоёр дүүгээ хүний амь ч хохироож мэднэ гээд барилдуулдаггүй сэрэмжлэн хорьдог байж гэнэ. Нэг намар эх Соном нь хүү Санзай, Равжаа хоёрыгоо өглөө эрт түлээнд явуулжээ. Үд хэвийх үед нэг нь үндсээр нь булга татаж унагаасан бүдүүн хар мод чирээд, нөгөөх нь хэмхэрсэн тэргээ баглаж үүрээд үхрээ хөтөлж иржээ.

	Эх нь, ээ хайран тэрэг гэснээ, за шараа алчхаагүй нь яамай даа гэсэн гэдэг. Нацаг эгэлгүй их бяртай, арга овсгоогоороо гайхагдсан хүн байжээ. Хөгшчүүл ярихдаа хулгар Нацагийн тухай сонсоогүй чих, бахдан гайхаагүй нүд, сэтгэл гэж тэр үед байгаагүй гэдэг билээ.

	Бидэнд олдсон баримтаас үзэхэд, хулгар Нацаг хэмээх Баянмөнх арслан даншгийн наадамд 1886 онд 1032 бөх барилдахад найм, 1890 онд 1069 бөх барилдахад мөн найм давжээ. Чухам хэдэн онд арслан цол хүртсэн нь одоогоор тодорхойгүй байна. Харин Нацаг хэрхэн яаж арслан болсон тухай хууччуулаас сонссоноо бага хэмээх Балданы Санжаа гуайн (чөлөөт бөхийн) ярьснаар уншигч тантай хуваалцъя.

	Хулгар Нацаг хэрэгт сэжиглэгдэн мөрдөгдөж байжээ. Тэр бээр шоронгийн ахлах хуягаар дамжуулан хошуу ноёноосоо "Та намайг улсад барилдуулаач. Тэгвэл би түрүүлж хошууныхаа алдрыг дуурьсгах болно. Хэрэв ингэж чадвал та намайг дээдэст айлтган хэргээс мулталж чадах уу” хэмээн асуулгажээ. Ноён ч зөвшөөрч, Нацаг даншигт барилдаж, дөрөвт үлдээд унажээ. Тэгтэл ноёнтон:

	— Чи хэлсэн амандаа хүрсэнгүй. Худал хэллээ. Шилийн сайн эр ч бол доо хэмээн ширүүхэн байв. Нацаг:

	— Ноёнтон минь, Даншиг бол төрийн гол наадам. Энэ их наадамд хэрэгтэн ялтан хүн түрүүлэх нь онцгүй хэмээн бодлоо. Хэрэв таныг соёрхвол арван засагт л барилдаж түрүүлье гэхэд

	— Хулгар нохой чи ийм зальтай гэж ноён инээгээд арван засгийн наадамд барилдахыг зөвшөөрчээ.

	Энэ наадамд үзүүр түрүүнд Намхай аварга, Нацаг хоёр үлджээ. Аваргатай өрж байх хоорондоо Нацаг "Нэгэн ахмад бөх ноднин жил Намхайгаас хүн голлож нохой мордвол чи яах вэ гэж асууж байсан нь нэг л учиртай” хэмээн бодож байлаа. Хоёр их хүчтэн хэд хэдэн удаа барьц тавилцав. Нацаг яльгүй хэвгий газар харсаар, яг тийм мөч, эгзэг таармагц аваргыг улаан сугаар нь тэврэн нохой мордож хөөгөөд давж, арван засгийн наадамд түрүүлжээ. Ингэж Нацаг улсын арслан цол хүртэж, ноён ч түүнийг дээдэст айлтган хэргээс мулталсан юм гэдэг. "Хулгар” Нацаг бол тэр үеийн Монголын шилийн сайн эрчүүлийн нэг байв.

	 


ДОРОО ХИЙГЭЭД СУУЧХАЖ...

	 

	Цөнгөрөг хавийнхан нэгэн намар найрлаж байлаа. Дэлээгийн Содном заан ид гялалзсан 24 насандаа нутагтаа л гэгдэж байв.

	Содном зааны хувьд залуу насны ааг омог нь багтаж ядаж байсан аж. Найрт гурван дугараатай, наадамд гурван даваатай гялалзаж явсан үе, хэний айраг исэж вэ?, хэний охин өсөж вэ? гэсэн ид насандаа байсан юм чинь арга ч үгүй байж дээ? Содном заан!. Найр ид үед Содном гадаалсан найрчдын дунд жижигхэн “сахилгагүйтэх” янзтай, энэ тэрийг өдөж байв. Бүр дал шахсан Жамба аварга руу хүртэл дэлмээр санагдаж ухасхийтэл, Тэр бээр ганц гараараа шувт татаад дороо хийгээд суучихсан гэдэг. Тэр явдал Содном зааныг улам ухаажуулж ахмад үеэ шүтэн дээдлэх ухаан нэмсэн ажгуу.

	 


ДУГАН ШАТАХАД

	 

	1914 оны Ноён номун хан ламтны гучин долооны сүүдэр давхарласны баяр наадмын үеэр нэгэн дуганд гал гарчээ. Дуганы доторх үнэтэй цайтай зүйлийг хурдан зөөн гаргахын тулд гадаах том дааман хаалгыг авч зай гаргах үүрэг Лувсандаш нарын хэсэг бөхчүүдэд оногджээ. Ингээд хаалганы нэг гуяыг Лувсандаш арслан нөгөө гуяыг бүрхэг Дэндэв зэрэг 2-3 бөх өргөх болов. Тэгтэл Лувсандаш өөрийн талыг гэнэт хүчлэн өргөхөд аргил бүдүүн дүнзэн яс мод чигжээс суулгаатайгаа газраас дэлэм хиртэй суга татагдан гарч ирж байжээ.

	Тэдгээр дөрөв, таван бөх уг хаалгыг дамжлан, 20-30 орчим алхмын цаана хэрэм түшүүлэн тавив. Хожим тэр хаалгыг 20-оод хүн дамжлан, ойр ойрхон амарч арайхийж хуучин байранд нь аваачиж байршуулж байсныг партизан Ж. Дамдин өгсөн өөрөө харж байжээ.

	 


ЗААН Ч ҮГҮЙ БАЙХ БАЙСАН

	 

	Сэцэн хан аймгийн Боржгин Сэцэн вангийн хошууны (Одоогийн Дорноговь) аймаг Гомбосүрэн заан нас ахисан үедээ эмнэг азаргыг чихдэж бариад, огт хөдөлгөлгүй дарж байхыг харсан хүмүүс:

	— Та ийм их тэнхээтэй байж арслан юм уу аварга цолтой болж чадаагүй юм бэ? гэж асуухад:

	— Ай даа би ч бас энэ байгаагаа бодвол ёстой нэг ааг омог, бяр чадал багтаж ядаж явсан ид үедээ аварга, арслан хүртчих санаатай, даншиг, арван засагт олон удаа очсон хүн дээ гэж хэлээд амсхийх хооронд нэг залуу тэсэж ядан:

	— Тэгээд яасан бэ? гэтэл Гомбосүрэн:

	— Тэр үед Намхай аварга гэж лут хүн намайг зургаа юм уу,  наймын даваанд амлаж хаячхаад дээш ахиулаагүй юм. Харин ч нэг жилийн наадамд их аварга намайг жаахан өрөвдсөн ч юм уу бүү мэд есийн даваа хүргэж авсан тулдаа би гэдэг хүн арайхийж заан цол хүртсэн хүн. Ер нь ганц би биш, тэр алдарт аваргад Халхын хамаг сайчуул өөрийн эрхгүй өвдөг шорооддог байсан юм гэв.

	Тэгэхэд тэнд байсан хүмүүс:

	— Намхай аварга маань тэгээд хэр хүчтэй хүн байсан юм дээ гэхэд заан толгой сэгсэрч:

	— Аль зэрэг гэнэ ээ. Чухам хангайн баавгай, халуун газрын бар арслантай зүйрлүүлэн асуувал юу юм бэ гэхээс биш, бидний сайн мэдэх энэ тэр үхэр, атан тэмээ гэж л ярихгүй. Ер нь дүрсэлж хэлэх аргагүй бяртай хүн байсан даа гэв. Нэг барилддаг залуу:

	— Тэр алдарт аварга чухам аль хэрийн мэхтэй байсан юм бэ? гэж асуухад Гомбосүрэн:

	— Зүйрлэхийн аргагүй мэхтэй. Би ямар түүний мэхийг хийлгэж үзсэн биш дээ. Намхайг баруун хөлөө урагш гаргаад өрөхөд зүүн хөлөө урагш гаргаж өрөх юм бол ганц ухасхийгээд барьцгүй цохичхоод явчихна. Хоёр хөлөө зэрэгцүүлэн өрөх юм бол түлхчхээд явчихна. Яаж ч барилдах арга нь олдохгүй хүн байсан юм. Ёстой дөрвөн талтай бөх дөө гэж ярьж байжээ.

	 


ЗАЯЫН ГЭГЭЭНИЙ НААДАМД АНХ УДАА

	 

	Бөхчүүд гайхаж ичсэндээ болоод Намхайг дахин гоочилсонгүй явсаар Заяын хүрээнд хүрч очжээ. Энэ наадамд Халхын гайгүй хүчтэй гэсэн олон бөх цугласан байв. Залуу хүү нэг, хоёрын даваанд гарч төвөггүй давав. Дараа нь нэлээд нэртэй хоёр бөхийн аманд очиж, тэднийг төвөггүй орхиж, олны анхааралд өртөж эхэлжээ. Дараагийн даваанаас бөхчүүд Намхайгаас цэрвэж авахгүй байсан учир их төлөв тунаж барилдсаар Заяын гэгээний нэг том бөхтэй үзүүр түрүү булаалдахаар үлдэж. Дайчин вангийн ахмад бөх:

	— За хүү минь, энэ удаа боллоо. Лам ноёны найрамдлыг бодож,  энэ бөхөд бууж өгөөрэй. Ингэвэл цаашдын зам чинь өлзийтэй байх болно гэж захижээ. Чингээд хил савласан хошууны эв найрыг бодож, бас ах захын сургасан ёсоор Заяын бөхөд бууж өгсөн тухай Ж. Дамдин агсан “Монгол бөх” номдоо бичсэнийг мөн нутгийн хүмүүсийн яриагаар сэлбэн найруулж та бүхэндээ толилууллаа.

	 


ИЙМ САЙХАН “АМЬТНАА” ЯАЖ ЧИГ...

	 

	Чин ван Ханддорж цагаан сарын бэлтгэл базаахаар нутгийн зарим бөхчүүдийг дуудуулжээ. Гэтэл нэг хоног хоцорч очжээ.

	Ноёнтон хилэгнэж:

	— Гайгүй чамайг ташуурдаж гэсгээнэ ээ. Юу ч болсон гадаа байшингаас айрагтай хөхүүрүүдийг бушуу оруул гэж тушаав.

	Ноёноосоо баахан эмээсэн Дэндэв хөхүүртэй айргийг хурдан оруулж, хоцорсноо цагаатгах санаатай байшингийн хоёр давхраас хоёр талдаа нэг нэг том хөхүүртэй айраг сугавчлан модон шатыг яйжгануулан чахруулж бууж ирэхэд, шат эвдрэхээс болгоомжилсон бусад бөхчүүд түүнийг “мангар”-аар нь дуудан зэмлэжээ. Гэтэл Ханддорж чин ван түүнийг харж, толгой сэгсрэн:

	— Ийм сайхан амьтнаа яаж ч ташуурдах вэ дээ хэмээн бахдалтай нь аргагүй инээж байсан гэдэг.

	 


ЛУСЫН БӨХТЭЙ БАРИЛДАЖ БАЙНА

	 

	Урин хаврын нэг өдөр Лувсанжамбаа аварга Орхон голын эрэг дээр суучихсан юм хийж байгаа бололтой. Би аварга руу морьтой хаяагаар арай гэж багтаж ороод арын суудалд суусан нь хөнгөн тэрэгний хойд нум тэнийтлээ дорогш сууж байсан юм” гэж “Монгол бөх” номдоо дурсан бичжээ.

	Лувсанжамбаа аваргыг 1902 онд даншигт ес давж шөвөглөхөд манлайн дэлгэрэх, өлзий бадрах тун ч гарамгай, маш хүчит, үлэмж бяртай, нягт бат итгэлт, баатар зоригт, бардан түрэмгий хүчит, маш үзэсгэлэнт, тод сонин, хуурнин шуугих, Халх даяар маш гайхамшигт, саруул шаламгай, өнөд омголонт, улам дэлгэрэх, харилтгүй жавхлант, хичээнгүй нягт, чин ачит, үнэн бишрэлт, агуу ачит, онц дурсгалтай, далай даян, дархан идэр аваргад өнөд төвшин бүхнээ сонсголонт цолыг нэмж олгосон байна. Чингээд Лувсанжамбаа аваргатай уулзаж учирч явсан Булган аймгийн Сайхан сумын харьяат Дэ. Содном, Д. Норовсамбуу, Түгж нарын зэрэг амьд гэрчийн яриа хөөрөө, болсон явдлын халуун мөрөөр орж олж сонссоноо бидэнтэй сэтгэл харамгүй хуваалцсан Булган аймгийн Сайхан сумын харьяат бага хэмээх аймгийн заан Б. Санжаа, П. Балжинням нарын зэрэг хүмүүсийн ярианаас үндэслэн, эрхэм уншигч Таны бодролд дараах зүйлийг толилуулъя.

	 


МАХЧИНТАЙ ТУЛГАРСАН НЬ

	 

	Нацаг ганзага нийлдэг нэгэн сайн эрийн хамт Говь мэргэн вангийн хошууны нутаг руу орж захын айлд бууж зам асуужээ. Гэрийн эзэн:

	— Та нар баруун гүвээг давсан жимээр явж огт болохгүй. Маш аюултай. Тэр зүгт нэг айхавтар махчин гарсан гэлээ. Хоёр сайн эр тэр айлаас мордоод зүглэж болохгүй гэсэн жимээр явахаар шийдэв.

	Нөхөр нь яльгүй зам гажиж нэг айлаар саатаад араас нь очихоор болж салж явав. Нацагийг цааш явж байтал том хар гэр тааралджээ.

	Тэр бээр уг гэрт ортол дөрвөн мөчөөрөө тэлж баглуулсан хижээл насны хүн хэвтэж байжээ. Тэр хүн:

	— Ээ, яасан заяа нь дэлгэрсэн хүү вэ? Ахыг чинь дээрэмчид хүлж орхиод адуу малыг минь хөөгөөд явчихлаа. Хатаж үхдэгийн даваан дээр чи ирлээ гэв. Нацаг ч юм бодсонгүй, түүний хүлээсийг тайлсанд:

	— Ингээд бэлэн сайхан олз хоол зүгээр ороод ирдэг байж гэж хэлээд Нацагийг бариад авчээ. Махчинтай тулгарснаа сая мэдсэн сайн эр байдаг хүчээрээ үзэлцсэн боловч дийлсэнгүй, харин цуцах тийшээ ханджээ. Гэтэл ард үлдсэн нөхөр нь гүйцэн ирж хоёулаа элбэн байж, нөгөө махчныг дахин хүлсэн гэдэг.

	 


МОРИНЫХОО ЭГМИЙГ ХУГА

	 

	Пүрэв начин Ховдын амбаны зэрэг залгах наадмаас буцаж яваад хөтөлгөө морио алджээ. Унасан ганц морь нь эцээд бүр явахаа байж. Далай Чойнхор вангийн нутаг “Зуу модны өртөөнд орж ирээд тайны гэр хүрэхээр арай чамай сажилж байтал хэдэн залуу бүсгүй тааралдаж, түүнийг харан шоололдон инээлдэж байв. Залуу начин баахан ичиж бантсандаа хүчтэй давираадахсан чинь мориныхоо эгмийг нь хуга давирчхаж байсан гэдэг.

	 


МОРЬ ӨРГӨЖ, ХАШАА ДАВУУЛСАН НЬ

	 

	Вангийн хүрээний Заяатын пүүсийн данжаад сайхан жороо шарга морь худалдан авчээ. Тэр бээр шарга морио хааяа унаж, хороо захаар гарч зугаацан гайхуулж явдаг боловч, угаасаа унаанд сайнгүй учир дэмий л хадгалан тэжээж борддог байж гэнэ. Нэгэн шөнө Хулгар Нацаг түүнийг хулгайлан авахаар мухрын Дамба гэдэг хүнтэй хоёулаа очжээ. Нацаг хашааг давж ороод шарга морины дөрвөн хөлийг хүлээд өргөж хоёр метр илүү өндөр шивээ хашаа дээгүүр давуулан шидэхэд Дамба гадна талд нь зэхэж байгаад газар хүргэлгүй тосож авсан тухай өвгөд настнууд хуучлан ярьдаг. Харин мухрын Дамба гэдэг нь бяр чадал ихтэй, тэмээнд хоёрыг ачдаг урьдын мухар баглаа барааг пүүсийн хашаа дээгүүр давуулж шидэхэд газар хүргэлгүй тосож авч байснаас "мухрын Дамба” гэж алдаршсан юм гэдэг.

	 


МОРЬТОЙ НЬ ТАТАЖ УНАГАСАН НЬ

	 

	Намхай аварга нэг гол усны Махвал хэмээх хүнтэй найрт очжээ. Махвал бол даншиг, арван засгийн наадамд барилддаггүй болохоос нутагтаа даншгийн цолтнуудтай ана мана, ач тач үзэлцдэг бяр тэнхээгээрээ гайхагдаж байсан нэгэн аж. Аварга нар хэвийх үед найраас буцах гэтэл Махвал “Хүлээж бай хамт явъя” гээд хүлээлгээд байв. Хүлээж цөхсөн Намхай түүнийг орхиод мордоод явчхав. Нэг гүвээ даваад явж байтал Махвал араас нь гүйцэж очоод, орхиж явлаа хэмээн агсамнаж аваргын нуруу, хүзүү рүү хэд хэдэн удаа ташуурдаад авав. Намхай “золиг чинь халчхаж” гэж бодоод төдийлөн тоосон шинжгүй байтал Махвал дахин түүний тархин дундуур буулгах янзтай ташуураа далайв. Тэгэнгүүт аварга ташууртай гараас нь шүүрч аваад гуд таттал морьтойгоо хамт ханараад ирэв. Намхай барьц тавиад: 

	"Махвалыг бяр хүч ихтэй гэдэг үнэн юм байна. Эмээлээсээ ховх татагдахгүй, муу морио янцаглатал хавчин тогтож байна шүү" гэж бодов. Тэгээд цааш явж байтал Махвал дахин цамнаж ташуур далайхад аварга түүнийг барьж аваад шувтарч зайлахад морьтой нь хамт татан унагаж хэсэг чирээд орхиж байсан гэдэг.

	 


МУНДАГ ХЭМЭЭХ ЛУВСАНДАШ АРСЛАН

	 

	Дайчин вангийн хошууны домогт хүчтэнүүдийн нэг нь мундаг хэмээх Лувсандаш арслан бөлгөө, Тэр бээр билгийн тооллын 15 дугаар жарны улаан хулгана жил (1876) Түшээт хан аймгийн Дайчин вангийн хошууны нутаг - Хантайн тарвагатайн булан хэмээх газар төржээ. Лувсандаш бага залуугаасаа эцгийн хайр халамжийг үл мэдрэн, эхтэйгээ хамт баян Цэдэнгийнд зарцлагдан амьдарч байв. Эр өсөж, эсгий сунадаг хорвоогийн жам ёсоор залуу хүүгийн бие өсөж, нуруу өндөр, цээж ханхар, гар хуруу хүдэр бадир болж, барагтай гутал хөлд нь багтахгүй, их төлөв хөл нүцгэн таваргах болжээ. Хар бол ажилд нухлагдан улам бялд сууж, хүч тэнхээ нь задарсаар байв. Барилдаж ноцолдохыг хүсэх боловч үе тэнгийн залуус Лувсандашийн хоёр гарын шуунаас хэтэрч үл чадан цацагдан унах тул түүнээс хулчийж цэрвэх болов. Залуу насны бяр чадал, ааг омогтоо шатсан залуу хөвүүн ургаа мод булга дайрч үзжээ.

	Гэтэл уг мод унахдаа ёзоор нь түүний түнхийг хүчтэй ёврон цохижээ.

	Түүнээс хойш Лувсандашийн өрөөсөн хөл бага зэрэг татанхай суунгидуу болсон ажээ.

	Нэгэн зун Лувсандаш одоогийн Тэшиг сумын нутагт байдаг “Буурал аав”-ыг тахиж, овооны наадам хийх гэж байгааг сонсоод, очиж барилдах юм сан гэж хорхойсов. Тэр бээр жаахан зүрх алдсаар бодол хүслээ Цэдэн баянд хэлсэн чинь:

	— Чиний барилдах ч дээ. За яах вэ юу сайхан, дур сайхан.

	Явбал яв. Харин энэ эмнэг соёолон азаргыг унаад, замдаа сайн сургаад ирээрэй гээд явуулжээ.

	Уг наадамд таарсан болгоныг бярдан гуядсаар түрүүлжээ.

	Наадамд барилдаж, анх удаа түрүүлсэн залуу хүү нутагтаа нүүр бардам буцаж очоод, байнд өгсөн хадгийг Цэдэн баянд, цайг ээждээ барьсан гэдэг. Цэдэн баян ч бас урамшиж дараа жилээс нь зарц хөвүүнээ Дайчин вангийн бөхийн сорилгод явуулжээ. Лувсандаш тэнд хоёр сар гаруй ноцолдсон боловч мэх сурахгүй, барилдааны эвсэл муутай хэмээн даншигт очиж барилдах бөхчүүдийн тооноос хасагдав. Харин Цэдэн баян тэр жил Богдод мөргөх, бас ч даншиг наадам үзэхээр Хүрээ рүү зорихдоо зарц залуугаа дагуулан явав.

	Замдаа Лувсандаш:

	— Би Даншигт барилдах юм сан. Та намайг барилдуулж өгөөч гэж Цэдэн баянаас гуйхад:

	— Хээцэс. Сорилгоо давж чадахгүй хэвтэж түвэг байгаа даа. Халхын дэвжээ хатуу, хоолныхоо савтай явсан чинь дээр гээд халгаасангүй.

	Гэтэл Лувсандаш Цэдэн баянаас нуугдаж очоод бөхийн хөлийн сайд хавиар эргэлдэж байтал нэгэн аманд гарах бөх олдохгүй байсан тул түүнийг оронд нь гаргав. Тэр бээр хоёр давав. Гурвын даваанд нэртэй бөхөд амлуулж гарч ирж буй зарцаа хараад Цэдэн баян: “Энэ золиг одоо л хэмх шидүүлэх нь дээ” гэж бодож суутал Лувсандаш нөгөө бөхийг хялбархан орхив. Үүнд Цэдэн үнэн голоосоо баярлаж, ханзархай гуталтай хөөрхий зарцаа өрөвдөн, нэгэн оёдолчныг гуйж,  шөнөжин гутал оёулан Лувсандашид өмсүүлжээ. Энэ наадамд Тэр бээр тав давсан юм гэдэг.

	Улаан бичин жилийн (1896) Дайчин вангийн бөхийн сорилгод амьдралын гачигдал дутагдлын улмаас Лувсандаш очиж чадсангүй. Харин даншиг ойртож байхад Цэдэн баяныг дагаж Вангийн хүрээнд очих завшаан тохиолдож, Ханд чин вангийн багш, зүс мэдэх төдий Данигай ламтантай тааралдав. Ламтан Лувсандашийн бие бялдрыг шохоорхонгүй харснаа:

	— За Цэдэн баян ая тавтай юу. Танай хамжааны энэ хүү чинь өнгөрсөн жилийнхээс илүү өнгөтэй харагдаж байх чинь гэж хэлээд баяны чихэнд хэдэн үг шивгэнэв. Маргааш нь Цэдэн баян:

	— Манай хошуунаас даншигт явах бөхчүүдийг хэдийнээ шалгаруулсан ч гэсэн ламхай ноёнтонд хүсэлт гаргаж, чамайг бөхчүүдийн морь маллагч, гал тогоо баригчаар явуулах болжээ. За хүү минь Ханд чин Вангийн итгэлийг дааж үзээрэй, тун хичээгээрэй гэж захижээ.

	— Тэр бээр даншигт явах замдаа Шархөвийн дөрөлж орчмын зам дээрээс зодог шуудаг олж ихээхэн бэлгэшээжээ. Энэ наадамд Лувсандаш 20 настай барилдаж, 8 давж олны анхааралд өртжээ.

	Үүнээс хойш алдар нэрээ дурсгасаар "мундаг Лувсандаш арслан” хэмээн халх даяар алдаршсан юм.

	Лувсандаш арслангийн барилдаж явсан онуудаас зарим нэг олдсоныг иш татвал:

	 

	1896 оны даншигт 8 давсан

	1912 оны даншигт 10 давж үзүүрлэсэн

	1914 оны арван засагт 3 давсан

	1915 оны арван засагт 7 давж үзүүрлэсэн

	1916 оны арван засагт 6 давсан

	1918 оны арван засагт 5 давсан

	1919 оны арван засагт 4 давсан

	1920 оны арван засагт 7 давж үзүүрлэжээ.

	 

	Лувсандаш арслан 1896 оноос хойш ид насандаа 15 жилийн турш даншиг, арван засгийн наадамд барилдаагүй нь гайхал төрүүлж байгаа юм. Харин олноо өргөгдсөний 2 дугаар он (1912 он) хар хулгана жил долоо хошуу даншгийн наадамд 1064 бөх барилдахад Сэцэн ханы Мөррэнцэн аварга түрүүлж, мундаг Лувсандаш 10 давж үзүүрлэн 36 насандаа улсын арслан цол хүртжээ.

	Тэгэхлээр бяр хүч уран мэх, ид жагссан 21-35 насандаа мундаг Лувсандаш улсын чанартай наадамд барилдсан сан бол түүнд аваргын бариа тун ойрхон байх байсан болов уу гэсэн бодол өөрийн эрхгүй төрдөг билээ.

	Лувсандаш арслангийн зөвхөн нэг хуруу нь жирийн бидний хоёр хурууг нийлүүлсэнтэй адил бүдүүн тул учраа бөхийнхөө зодог шуудагт хуруугаа оруулан барьж болдоггүй байжээ. Иймээс Тэр бээр учраа бөхийнхөө бугуй тохой зэрэг аль тааралдсан газраас нь атган авч дугтрах, мушгих юм уу? Хүч жингээрээ дарж унагадаг, гэхдээ шалмаг хурдан барилддаг байсан ажээ.

	 


НАМХАЙ АВАРГААС ГАЙГҮЙ

	 

	Сэцэн хан аймгийн нэртэй хоёр бөх баавгайн ичээ ухахаар хөвчид гарчээ. Ичээ олов. Тэгээд тэдний нэг нь нүхийг бүдүүн шургаагаар хөшихөд нөгөө нь гарч ирсэн баавгайтай барилцан авч хүчээ сорихоор ярилцаж тохиров. Ингээд баавгайн ичээг хөндтөл дөнгөж нойрНоосоо сэрж уурлан догширсон том шармаахай ухасхийн гарч ирлээ. Угтан зогсож байсан бөх баавгайн завж руу хоёр эрхийгээ хийж, чихтэй нь хамт хаман атгажээ. Тэр үед нөгөөх нь гүйж ирж шармаахайн зүрх рүү хутгалан алсан ажээ. Тэгээд баавгай завжилсан нөхрөөсөө:

	— За, бүдүүн шармаахай хэр их хүчтэй юм дээ гэж асуухад:

	— Намхай аваргаас гайгүй. Харин нь хумс нь л эвгүй юм гэж хэлсэн гэдэг.

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	
НАМХАЙ ГАНЦААРАА

	 

	Намхай аварга нарын олон бөхчүүд даншиг наадамд очоод буцах замдаа одоогийн Архангай аймгийн Хашаат сумын нутагт нэгэн намагтай бүрдэн дээр морьдоо усалж байжээ. 

	Энэ үед их монгол Шаравжамц барьж явсан шинэхэн хусан уургийнхаа бөгсөн талыг бамбалзуур руу шигтгэн дарахад яваад байж. Уурга тэг дундаа хүрээд зогсов. Тэнд байсан бөхчүүд ээлж дараалан дарсан боловч түүнээс цааш явуулж чадсангүй. Сүүлд нь үлдсэн Намхай аварга түүнийг ганц хүчтэй дарахад ердөө л тохой хэрийн үзүүр үлдээжээ. 

	Тэгээд уургаа сугалж авах гэтэл нэг ч хүн дийлсэнгүй. Бөхчүүл Намхайг “Уургыг лав шигтгэснээрээ Та л суга татаж ав” гэв. Аварга ганц татаад тэг дунд нь хүртэл гаргаад ирэв. Үлдсэн тэр хэсгийг сугалж авах гэж бүгдээрээ үзээд бас барсангүй. Тэгээд Намхай үлдсэн хэсгийг суга татан гаргахад бүгд толгой сэгсрэн гайхаж байсан тухай Ж. Дамдин агсан "Монгол бөх” номдоо бичжээ. 

	 


НАМХАЙ Ч ЭНЭ ЧУЛУУТАЙ ЗҮЙРЛЭХГҮЙ ХЭЦҮҮ ДЭЭ

	 

	Ламзав 1893 онд Намхайг хаяж түрүүлж байсан үнэн хүчит арслан. 

	Тэр бээр хэсэг хүнтэй даншигт очихоор явахдаа “Хорин бугатын даваа” гэгчийн хормойд буужээ. Тэгтэл жудаг муутай хэдэн залуу:

	— Ламзав гуай та Намхай аваргыг дийлнэ гэж бодож байгаа бол тэр харагдаж байгаа чулууг л дийлнэ гэсэн үг. Дийлэхгүй бол санасны гарз хэмээн хорыг нь малтсанд Ламзав:

	— Үзээд алдана даа! гээд ухасхийн босож том авдрын дайтай чулууг өргөөд даваа өөд мацсаар арай ч оройд нь гаргаж чадалгүй, энгэрт нь орхижээ. Ламзав буцаж ирээд:

	— Би энэ чулууг даваан дээр гаргачих байх гэж бодсон юм. 

	Арай ч барсангүй. Намхай ч энэ чулуутай зүйрлэхгүй хэцүү л дээ. Тэгэхээр би Намхайг үнэхээр дийлэхгүй юм байна гэж гомдолтой аргагүй хэлжээ. Харин ахмад хүмүүс нөгөө хэдэн залуусыг “Дэмий юм ярьж байж, бөх хүний сэтгэлд юм хийлээ. Бас нуруу ууцанд нь юм орж бэртвэл яана” гэж зэмлэж байсан ажээ. 

	 


ОДОО Ч ГУРАВ ДӨРӨВ ХОНОГТОО ДАЖГҮЙ

	 

	Нацаг өвөрлөгч хошууд хүртэл давхиж “олз" хайж, буцах замдаа Говь мэргэн Вангийн хошууны хуучин танил Балжир өвгөнийд үдэлжээ. Өвгөн Нацагийг хүндэтгэн, хонь гаргаж дайлах болов. Хонь төхөөрч байх хооронд Нацаг гэрийн сүүдэрт яльгүй дуг хийж байв. 

	Балжир өвгөний хөгшин хонины гэдсийг чанаад том гэгчийн царан дээр гарган зочны өмнө тавьжээ. Нацагийг гэдэс идэж байх хооронд хонины бүх махыг жиргэн чанажээ. Мах болох үед Тэр бээр гэдсээ идэж дуусаад, сэмжийг үлдээж, халуун шөл рүү хийж орхижээ. 

	Тэгээд махыг бүрэн идэж, ясыг нэгд нэггүй мөлжиж тавиад, сэмжинд нь шөлөө шингээж идэж ууж дуусжээ. Чингээд Нацаг:

	— Сайхан цадлаа. Одооч гурав дөрөв хоногтоо дажгүй гэж хэлжээ. 

	 


САНДАГ-ОЧИР БУЮУ НАМХАЙ АВАРГА

	 

	Сандаг-Очир буюу Намхай аварга монгол эрчүүдийн сор,  үнэнхүү агаа хүчтэн, эрин цагийг эзлэн төрсөн их бөх байсан юм. 

	Тэр бээр монгол үндэсний бөхийн түүхэнд баларшгүй ул мөрийг үлдээж, хэн нэгэн аавын хүү дахин эвдэхэд бэрхтэй дээд амжилтыг тогтоожээ. Энэ их аварга XIX зууны II хагаст Түшээт хан аймгийн Дайчин вангийн хошууны нутаг - Угалз уулын өвөрт/Одоогийн Булган аймгийн Сайхан сум) ард Шагдарын гуравдугаар хүү болон мэндэлжээ. 

	Энэ хүний цэвэр цэмцгэр, уран гоо бие бялдрын хөгжил, сэтгэл санааны дөлгөөн түвшин байдал, нөхөрсөг тусч атаа жөтөөгүй энгийн даруу сайхан чанарыг ард түмэн шагшин магтаж домог болгон үлдээжээ. 

	1892 оны улаагчин тахиа жилийн зуны дунд сарын хирд Сайн ноён хан аймгийн Зая гэгээний их наадамд барилдахаар яваа хэсэг бөхийн хойноос хонгор хул үрээ унасан хүүхэд дагаад салахгүй байжээ. Бөхчүүд хүүг басамжлах боловч дагасаар байсан тул “Чи наадамд барилдах санаатай юм бол бидний хэн нэгтэй нь барилдаад үз. Хэрвээ унавал гэртээ буцвал дээр биз” гэхэд жаал хүү дуртай зөвшөөрч тэдгээр бөхчүүдтэй барилдсанд нэг нь ч хүүг хаяж чадсангүй. Намхай хүү ингэж тэдэнтэй зам нийлэн явж наадамд очив. 

	Хол ойроос алдар цуутай мянга гаруй бөх барилдахаар ирсэн байв. Намхай хүү гурав даваад байтал, нэртэй цуутай бөхчүүд халгаж, түүнийг амлаж авахаас эмээжээ. Тийнхүү барилдсаар үзүүрт үлдэж бурангуй засгийн ёсны дагуу Зая гэгээний бөхөд бууж өгчээ. 

	Ингэж Халхын сайн бөх “Намхай аварга” гэдэг нэрийг 17 настайгаасаа ард олноос авч түүнээс долоон хошуу даншиг, гурван засгийн наадамд барилдаж 26 удаа түрүүлж таван удаа үзүүрлэсэн түүхтэй. Ийм алдар цуутай аварга өнөө хүртэл гараагүй юм. 

	Намхай аварга бяралхаж шаралхдаггүй хүний байдал, хурц хөдөлгөөнд тохируулан барилддаг онцлогтой, дөрвөн талын барилдаантай тэр үедээ гоц тасархай тэнхээтэй хүн байсан хэмээн ярилцдаг. 

	Түүний ид барилдаж байх үед халхын алдарт бөх Лувсанжамбаа аварга, Буянтогтох аварга, хулгар Нацаг гээд олон хүчтэнүүд байсан боловч хэн нь ч Намхай аваргад хүрээгүй гэдэг. Цэцэн хааны нэг их наадамд газар газрын мянга гаруй бөх барилдаж Намхай аварга, Далай жонон бэйсийн хошуу одоогийн Сүхбаатар аймгийн Мөнххаан сумын Буянтогтохтой (1960-аад он хүртэл амьдарч байсан) үлдэж нутгийн ноёд хавчсан боловч Буянтогтох аваргыг хүүхэд мэт өрөөсөн гар дээгүүрээ цувьж шувтран хаяжээ. 

	Намхай аварга голдуу үхрийн булчин мах идэх дуртай. Шаантыг нь мөлжиж зад мушгиад чөмгийг нь сорчихдог байсан гэдэг. 

	Сэцэн хан аймгийн алдарт Буянтоо аваргаас: 

	— Намхай аварга хэр хүчтэй хүн байсан бэ? гэж хүмүүс асуухад: — Ээ базарваань хумпад аа. Миний дөрвөн мөчинд дөрвөн бодын тэнхээ байсан бол Намхайн дөрвөн мөчинд дөрвөн барын тэнхээ байсан юм шүү гэж хариулж байжээ. 

	Нутгийнхан нь нэг найран дээр Лувсанжамба аваргаас Намхай аварга бяр хүч, тулхаар хэр зэрэг байсан бэ? гэж асуухад: 

	— Дүүтэй барилдахаар дайрахад элс чулуугаар чигжин гүн суулгасан бүдүүн хар модон шон мөргөж байгаа юм шиг санагддаг сан гэж хуучилж байсан ажээ. 

	 


СУГАНААС НЬ ГАРАА АВЧ ЧАДСАНГҮЙ

	 

	Дараагийн жил нь Пүрэв бас иржээ. Тэр нутгийн арслан нь харьж яваа боловч үнэхээр бие томтой, бяр ихтэй хүн ажээ. Пүрэв ч дунгуйлдсаар дөрөв давав. Тавын даваанд түүнийг нөгөө арслан амлав. Пүрэв одоо л хэн гэдгээ үзүүлнэ дээ гэж бодоод гарав. Өрсөн чинь үнэхээр сүрдмээр том бөх байв. Пүрэв өрөөсөн гараараа сэжигдээд сээрэн дунгуй хийх гэсэн чинь нөгөө бөх огт хөдөлсөнгүй. Нэг талаас нь хоёр гараараа сэжигдээд бас хөдөлгөж чадсангүй. Тэгэхлээр нь хав зовгох гээд ухасхийтэл хоёр гарыг нь сугандаа хавччихав. Гараа авах гээд чадсангүй. Ядаад чадсангүй. Харьсан арслан түүнийг ганцхан хумиад тавьчихлаа. Түүнээс хойш Пүрэв гутаж, даншиг, арван засгийн наадамд дахин очиж барилдахаа больсон юм гэдэг. 

	 


СУЛРУУЛАХ БИШ, ГАЛЗУУРЧИХЛАА

	 

	Цагаанбанди арслан 1896 оны даншигт Намхай аваргатай бяр хүч үзэлцэхээр зорьж иржээ. Тэр бээр нутгийн өвгөн арслангийнд бууж, хэрэг зоригоо хэлэв. Тэгтэл ахмад бөх:

	— Ээ дээ. Намхай аварга ч ижилгүй хүн дуулдаад байгаа юм. Миний нүд муу тэр их аваргыг ойроос нэг харах юм сан. Чи манайхаар нэг дагуулаад ирэхгүй юу гэв. Тэгээд Цагаанбанди Намхай аваргыг дагуулан өвгөнийхөөр иржээ. Цай идээ будаа болоод жаал жуул ярьж хөөрөөд явах болов. Намхай аварга түрүүлж гарахад өвгөн арслан Цагаанбандийг дуудаад:

	— Хүү минь чи надад битгий муу санаарай. Чи Намхай аваргыг яагаад ч барахгүй юм байна. Цаадах чинь ясны бөх төдийгүй, бурхан тэнгэрээс заяасан ер бусын их хүчтэн байна гэлээ. Цагаанбанди хирдхийсэн боловч, бас ч өвгөнд жаахан дургүй нь хүрч, энэ хөгшний мэддэг ч гайгүй байна аа гэсэн бодол толгойд нь орж байв. Энэ наадамд Цагаанбанди ес давж, Намхай аваргатай үзүүр түрүү булаалдахаар үлдлээ. Үзүүр түрүүний бөх гарахын өмнө Цагаанбандийн галынхан аваргыг урьж, том хултай айраг барилаа. Намхай айргийг юм бодсон ч үгүй залгилж орхилоо. Хоёр бөх гарлаа. 

	Их аварга барилдсан бүхнээ шууд шувтарч хаяад байгаа харагдсан тул Цагаанбанди тэрхүү шувтаргад нь орохгүйн тул голлон дайрч дэгээ ороогоод ар тийш нь дарах, эсвэл дэгээгээ мултлан тонгорох бодолтой байлаа. Төлөвлөсөн ёсоор Тэр бээр шууд золгон дэгээ ороотол Намхай аварга шувт татан толгой дээрээ гаргаад ирэв. 

	Хөл нь тасраад үлдчих шиг боллоо. Цагаанбанди босож тахимаа өгөх үед өрөөсөн хөл нь муухан мэдээтэй юм шиг санагдаж байв. Гутлын нь ул ханзарч, түрий нь хэд хэдэн газраар хэгз татагдсан ажээ. 

	Тэр бээр их аваргыг даган хөлөө чирсхийн дэвж байлаа. Бай шагналаа аваад буцаж явахдаа Намхай:

	— Цагаанбанди, танай галынхан намайг сулруулах биш,  галзууруулчихлаа гээд инээж байв. Учир нь тэд хултай айрагтаа арз, хорз холин өгсөн байжээ. Ингэж Цагаанбанди арслан шандас шөрмөсөө тастуулж сунгуулсан тул үүрд өрөөл татанхай болж дахин барилдаагүй гэдэг. 

	 


ТАНД НЭГИЙГ ДУУЛГАНА ВИЙ

	 

	Угалзын дунд цохионы өвөрт Шагдарынх намаржиж байв. 

	Тэднийд хөтөлгөө мориндоо хүнд юм ачсан, жигтэйхэн том богц ганзагалчихсан булиа том биетэй нэгэн хүн иржээ. Тэр хүн хүнгэнэсэн хоолойгоор гэрийн эзнийг дуудан, нохой хориулаад гэрт оржээ. Нөгөө хүн өрхийн тэргүүн Шагдартай ойр зуурын яриа үүсгэж, цай ууж байснаа тэднийд хонохоор болжээ. Тэгээд морь малаа янзлахаар Шагдартай хамт гартал, хэн нэг нь бүх ачаа тээшийг нь буулгачихсан байна гэнэ. Тэр хүн:

	— Үгүй ер, хэн үүнийг дааж буулгадаг байна аа гэж ихэд гайхсан янзтай асуув. Гэтэл 15, 16 орчим насны Намхай хүү:

	— Ах аа, Таны морины нурууг амраахаар би буулгачихсан юм аа гэв. Нөгөө хүн: 

	— Би даншгийн заан хүн. Үүнийг хүнтэй нийлж, арайхийж морин дээр гаргасан юм. Танай энэ хүү ер бусын их тэнхээтэй юм байна гэлээ. 

	Маргааш нь Намхай хүү ачаа тээшинд зочныхоо гарыг хүргэлгүй төвөггүй ачихад тэр хүн ихэд бахадсан шинжтэй:

	— За, Шагдар гуай минь. Танай энэ хүү биднийгээ олон жил баярлуулж, танд нэгийг дуулгах вий гэж хэлээд явсан гэдэг. 

	 


ТОМ ХҮНИЙ ТУХАЙ ЯРИА

	 

	Улсын заан Л. Нямжав: Би улсын 25 жилийн ойн жил Булган аймгийн наадамд барилдаж байлаа. Гэтэл хөлийн сайдын асарт нэг том хүн ямагт босоо зогсоод л байв. Би хажуу дахь хүнээсээ:

	— Хөлийн засуулын асарт байгаа тэр зогсож байгаа лагс хүнийг хэн гэдэг юм бэ? гэж асуув. 

	— Энэ хүнийг даншгийн заан "бүрхэг" Дэндэв гэдэг юм. Зогсож байгаа биш, сууж байгаа нь тэр. Саяхан шоронгоос суллагдаж гараад байгаа юм гэв. Намайг асар руу дөхөж очтол Дэндэв гуай урдаас ирэв. Дэргэд нь очоод харахад би л лав сарвайхад малгайд нь хүрэхээргүй санагдсан. Хүзүү толгой, бие нь хүн сүрдмээр. Шүд нь уначихсан, энд тэнд байгаа ганц хоёр соёо шүд нь долоовор хуруун чинээ харагдаж байж билээ. Хөөрхий шоронд суусны уршиг байсан биз” хэмээн ярьсан билээ. 

	Хувьсгалт тэмцлийн ахмад зүтгэлтэн, улсын ахмад заан До. Содном: "Бүрхэг" Дэндэвийн өндөр нь гурван метр илүүтэй гэмээр. Түүний хүмүүсийн дунд босоо байгаа нь тэмээ унасан хүн шиг, хөлөө нугалаад сууж байгаа нь босоо хүнтэй ойр хэмжээтэй харагддаг байв. Нүд нь гялбаа учраас барилдах бөхөө нэг гараараа саравчлан харж байж барьж авдаг байснаас "бүрхэг" гэж нэршсэн юм. Дэндэв нь арван засагт Ванданд л унаад байсан бөх. Нэг удаа босоо Шагдар, Лувсандаш арслан, Вандан нарын хамт дөрөвт үлдээд Дэндэв нь босоо Шагдарыг хаясанд үүнийг харж байсан Хүрээний лам нар босоо Шагдар хэвтээ Шагдар боллоо гэж хашхиралдаж байхыг нь би биеэр үзэж сонсож явлаа” гэж ярьж байжээ. 

	Дэндэв заан 1950 хэдэн оны эх хүртэл Булган аймгийн Сайхан суманд энх тунх амьдарч байжээ. Ламчингийн Туваанжав: Дэндэв хэмээх бөх нь "Морьтой хүнтэй зэрэгцээд зогсоход морьтноосоо өндөр харагддаг, айлд ороход хондлой нь хаалганы тотго шүргэдэг байснаас дээлийн хойд хормой нь элэгдэн сиймийж үргэлж нөхөөстэй явдаг, жижгэвтэр биетэй хүн зэрэгцээд суухад өвдөгтэй нь чацуу байдаг” байсан тухай “Бөх” сонинд бичжээ. Тэр бээр цааш нь бичихдээ: "Том биетэй морь шилж унадаг боловч, дөрөө нь гөлмөнөөсөө илүү гарч унжсан үед ч Дэндэв гуайн өвдөг морины далнаас урагш гаран шонтойж, хөх махны нь хоёр талаас хавчиж явдаг байсан учир морь нь их амархан ядардаг” байсан гэжээ. 

	Миний авга эгч Цэдэний Надмид: “Өвгөн (Миний хүргэн ах Дашдорж. Ж. Б. ) бид хоёр Өрөмийн голд явж байлаа. Энд хадланчид бууж дээ. Нэг майхан байна гэтэл: Юун майхан, Дэндэв гуай л бие засаад сууж байна шүү дээ. Нээрээ л Дэндэв гуай босож ирээд хүнгэнэсэн сайхан дуугаар, "За, хүүхдүүд минь сайн явж байна уу? гэж билээ” хэмээн хуучилсан юм. 

	Булган аймгийн арслан Пүрэвийн Нямсүрэн: "Дэндэв гуай Оргилболдоос (залуу бөх) хаа хаагуураа том хүн байсан. Таван ханатын хойморт суухад малгайн орой нь унинд шүргэж байдаг сан. 

	Манай нутгийн хөгшчүүл Дэндэв гуайд дээл хийхэд 12-14 м даалимба ордог гэлцдэг байсан” гэж ярьсан билээ. 

	Дэндэв гуай айрагт дуртай, хүнтэй ижилгүй их уудаг хүн байжээ. Түүнийг том гарын хултай айраг бариад ууж байхад гарынх нь 4 өндөр хурууны дээд үенүүд хулны нөгөө ирмэг дээгүүр давж харагддаг байсан хэмээн нутгийн хуучуул дурсан ярьдаг. Их Найрын үеэр Булган, Өвөрхангай, Дундговь зэрэг айрагтай нутгуудад голлон хэрэглэдэг 5-10 литр орчим багтаамжтай “тулгат” гэдэг том хултай айргийг жирийн хүмүүс завилж суугаад өвөр дээрээ тэврэн чадан ядан дундалдаг байхад Дэндэв заан зөвхөн баруун гар дээрээ тосож аваад удаж түдэлгүй тогтоочихдог байсан ажээ. Дэндэв заан сахил санваар хүртсэний улмаас эхнэр аваагүй. Түүний ах Дашням гавж бүр хожим эхнэр авсан ажээ. Гэвч түүний насанд өөрийн гэсэн үр хүүхэд заяасангүй. Иймээс тэдний удам тасарсан бололтой. “Бүрхэг” хэмээх Дэндэв зааныг өөд болсны дараа түүний толгойн хохимой ясыг Сайхан сумын дунд сургууль авч хадгалсан гэдэг. Тус сумыг шашин шүтлэг ихтэй гэж дээд газраас гэнэтийн шалгалт ирэхээр нь айж тэвдсэн сургуулийн захирал уг хохимойг юманд боогоод ямар нэг нүхэнд хаяж булсан гэсэн яриа байдаг. 

	Мөн түүний ясыг шинжилгээний оросууд аваад явсан юм гэнэлээ хэмээн ярьсан хүн ч бас байгааг дурдсуу. 

	 


ТУЙЛАХАД ТОГТВОЛ... 

	 

	Хошуу наадам шувтрах үедээ орж байв. Үзүүр түрүүнд хулгар Нацаг нэгэн залуу бөхтэй үлджээ. Залуу бөх:

	— Нацаг гуай, Та надад буугаад өгчих гэж гуйгаад 50 лангийн мөнгөн ембүү, дээлийн хуй торго барьжээ. 

	Нацаг:

	— Эзэн ноён намайг энэ наадамд заавал түрүүлнэ шүү гэсэн. 

	Зүгээр бууж өгвөл намайг банздах биз дээ. Тийм учраас би эхлээд хэд хэд халж, туйлсан дүр үзүүлнэ, харин чи сайн тогтоно шүү! Тэр үед намайг хутгачхаарай гэж анхааруулав. Гэтэл нөгөө залуу бөх Нацагийн туйлах дүр үзүүлснийг тогтоож чадалгүй унажээ. Дараа нь залуу бөх:

	— Та надад бууж өгөхөөр амлаж, шан харамж авсан шүү дээ хэмээн гомдоллов. Тэгэхэд нь Нацаг:

	— Дүү минь. Эр хүний ганц хоёр халааг даахгүй байж, наадамд түрүүлэхийг бүү яар. Ах нь хэлсэндээ хүрсэн. Чи даанч тэссэнгүй. Хохь чинь дээ гэж хэлээд яваад өгсөн гэдэг. 

	 


ТЭЭРМИЙН ЧУЛУУНД ТЭВДДЭГГҮЙ БАЙЖ

	 

	Хангай нутагт будаа тарианы ажил нэлээд хэмжээгээр эрхэлж байсан тул том бул чулууг мориор зүтгүүлэн будааг шинээр нь цайлгаж салгадаг бөгөөд уг чулуу 2 метр орчим урт, тэвэрч хүрэхгүй бүдүүн, барагцаалбал 200 кг-аас наашгүй жинтэй байдаг. Ийм чулууг Лувсандаш арслан жирийн нэг тайрдас (хэрчим) мод шиг огт анзаарахгүй өргөж, нааш цааш тавиад ажлаа хийдэг байсныг нутгийн хөгшид ярьдаг юм. 

	 


ТҮҮНИЙГ САЙН ХҮН ГЭДЭГ

	 

	Сайн ноён хан аймгийн нутаг, одоогийн Хужирт сумаас зүүн урьд зүгт нутаглаж байсан Самбын Шарав гэдэг хүн хорь гаруйхан настай байхдаа баян эцгийн үлдээсэн мал хөрөнгийг өвлөжээ. Нэгэн хаврын өдөр гэнэт хүчтэй цасан шуурга тавьж, хэдэн адуу нь шуурга уруудан зүүн урагшаа цувжээ. Шарав яарахдаа дулаан хувцас сольж өмсөж амжсангүй, сармай дээл, хуучин муу хилэн малгайтай мордож адуугаа тогтоож дийлэхгүй шөнийн турш явсаар үүр цайлгажээ. 

	Үүрээр шуурга намдаж үл мэдэх их талд адуугаа тогтоож байтал урьд зүгээс гурван бараан юм ойртож ирэхийг үзвэл том том хар булигаар богцтой гурван морьтон байлаа. Тэд Шараваас хэний адуу болохыг асуусанд тэр бээр айсандаа манай ноёны сүрэг, би адуучин нь гэжээ. Гэтэл тэд, Чи энэ адуундаа байгаа сайн морьдыг мэддэг юм байгаа биз, шилээд бариад бай гэж хэлээд мориноосоо бууцгааж богцноосоо олон ногт гаргаж гэнэ. Шарав ч морь уургалж, нөгөөдүүл нь уургалсан морьдыг нь ногтлон авч заримыг голж тавиад өөрснөө тэр морийг барь гэж зааж бариулсаар хүн бүр зургаан морь холбож аваад явах янзтай болов. Гэтэл тэдний нэг нь Шарав руу дохиж:

	— Энэ мууг энд нь цохиж хаяад явъя гэтэл өөр нэг нь:

	— Энэ хүүг харсаар байтал хагархай мод толгой ч түрийнд нь алга, Хаалганы улаан хуйт ч бүсэнд нь алга. Энэ муу ядуу амьтныг цохиж хаяад яах вэ. Бас ч эр хүн юм байна. Хэдэн морь хөтлүүлээд аваад явъя гээд Шаравт хандаж, 

	— Чи дахиад зургаан морь барьж ир гэв. Шаравын барьсан зургаан морийг холбоод, одоо чи өөртөө хань болохоор нэг сайн морь барьж унаагаа соль гэсэнд Шарав хамгийн сайн гэж боддог бөгтрөг даахит хулаа барьж эмээллээд мордов. Тэд Шараваар зургаан морь хөтлүүлэн зүүн хойд зүгт хагас өдөр яваад Шивээт гэдэг намхан уулсын ар оройд хойшоо харсан ханан хадны ёроолд бууж морьдоо бөхлөв. Тэгээд богцнуудаасаа тарган хонины чанасан мах, цагаан бөгст хэмээх лонхтой архи гаргаж дээлээ тайлан идэж уунгаа Шаравыг ч ид гэсэнд тэр бээр айгаад олигтой ч идэж чадсангүй. 

	Тэдний яриаг сонсвоос Дайчин вангийн хулгар Нацаг, Далай гүний Аргил зөгий, Даян дээрхийн битүү хар гэдэг нэр хочтой хүмүүс яваа болохыг мэджээ. Шаравыг цохиж хаяад явъя гэдэг нь Аргил зөгий, аваад явъя гэсэн нь хулгар Нацаг байжээ. Тэд тэндээс гурав хоног шөнө голдуу яваад барагцаалбал Архангай аймгийн зүүн хойд нутгийн ой мод, асга хад ихтэй том уулын ар хавиар хөндлөн хөшиж явтал хэц налуу асга руу өвлийн цагт тошигнон урсаж хөлдсөн өргөн мөсний өнгөн тал нь хайлж ус урссан боловч ёроол нь хавтгай шил шиг гөлгөр байв. Түүнийг хөндлөн гарахаар Шаравыг зургаан морио хөтлөн түрүүлэн гар гэсэн тул ёсоор явтал хөтөлсөн морьд нь халтиран унацгааж гулгасанд холбоотой морьдоо тавьжээ. Унаж явсан даахит хул морины дөрвөн хөл нь гөлгөр мөсөн дээр тачигнан цааш ахиж байсан тул Шарав энэхэн боломжийг ашиглан зугтах бодол нэгэнт төржээ. Гэтэл ард нь хараад зогсож байсан Аргил зөгий:

	— Нацаг! Би чамд юу хэллээ. Энэ одоо зугтаах нь гэж хэлэнгүүт эмээлийнхээ урд бүүрэгт байсан урт суран бугуйлыг шидэв. Тэр бугуйлын гогцоо Шаравын муу хилэн малгай дээр буусан боловч малгайтай нь хамт шилэн хүзүү рүү нь унаж, азаар амь мултарсан Шарав морины сайнаар зугтан гарч нутгаа сураглан явж гэртээ хүрч ирсэн гэдэг. Тэр цагаас хойш Сайн ноён ханыхан хулгар Нацаг хүний аминд халддаггүй сайн эр гэж ярилцдаг болсон гэдэг. 

	 


УНААД ЯВНА ДАА

	 

	Сүүжийн адагт Гомбожав хэмээх айлд сүүлийн хэдэн жил эмээл тохуулаагүй, омголон догшин бор морь байдаг байлаа. Гэрийн эзэн орсон гарсан хүнд:

	— Омголон борлогоо манайх барьж эдэлж чадахгүй нээ. Үүнийг нэг номхон юмнаас солих юм сан хэмээн ярина. Тэгтэл нэг өдөр Лувсандаш арслан том хээр морь уначихсан тэднийхээр буужээ. Арслан:

	— Танд л над шиг зовлогыг даах морь байна гэнэ, номхон юмнаас солих юм гэж дуулаад ирлээ гэв. Гэрийн эзэн уриалагханаар:

	— Тэг тэг, оронд нь нэг залуу номхон морь өгнө биз гэтэл арслан:

	— Би нэг залуухан хээр морь унаж явна. Гараад шүдийг нь үз дээ гэлээ. Тэд гарч морины шүд амыг үзээд, авч өгөлцөхөөр тохиролцов. Гомбожав:

	— За танд бор морийг тань яаж ийгээд бариад өгье. Та хөтөлж хариад энэ хээр морио хүнээр өгөөд явуулна биз. Би хүүхэд явуулаад авсан чиг яах вэ гэтэл арслан:

	— Үгүй, үгүй, Тэгж түвэг удаад яах вэ. Одоо шууд унаад явна гэхэд эзэн:

	— Ээ Лувсандаш гуай амжихгүй. Хэдэн жил хээрийн салхинаас өөр юм үзээгүй зэрлэгшсэн амьтан гэлээ. Лувсандаш юм ч хэлсэнгүй, тэнд байсан хэдэн залуус морь барихаар мордож,  адуугаа дээвэртэй хашаанд шахаж орууллаа. Борлог морь үнэхээр бусдаас онцгойрон цоролзох ажээ. Арслан:

	— Хүүхээд. Наад морио миний гар хүрэх газраас шахаж хөөгөөдөх гэв. Залуус хэлсэн ёсоор арслан руу адуугаа шахлаа. 

	Тэгтэл борлог морь Лувсандашийн хажуугаар шурхийхэд, Тэр бээр өрөөсөн гараараа морины дэлээс шүүрч яваад нөгөө гараараа далны нь хөх махнаас хүчтэй базтал нэг янцаглаад шээс алдан зогсов. Арслан:

	— За хүүхэд минь. Түргэхэн шиг эмээллэж хазаарлаад орхиорой гэв. Залуус ч ёсоор болгоод:

	— Та хашаанаас гаргаж байгаад мордох юм байгаа биз дээ гэхэд Тэр бээр:

	— Яамай, яамай. Та хэд сайн чихдэж дараад бай. Би нэг мордоод орхиё гээд сэв хийтэл мордов. Арслан:

	— За тавь гэлээ. Морь булгихаас өмнө арслан мундаан дээр нь өрөөсөн гараараа хүчтэй дарлаа, морь хэд тонгочих аядсанаа чадсангүй. Тэгээд Лувсандаш морио хэд ташуурдан шогшуулсаар яваад өгсөн гэдэг. 

	Лувсандаш арслан нас өтөлсөн хойноо ч хурдан шалмаг сайхан барилдаж наадамчин олноо баярлуулсаар байсан аж.

	Ж. Дамдин агсан: “Олон орны наадамд онцгой сайн барилдаж, хүч тэнхээ их сүрээрээ алдаршсан энэ арсланг 1928 оны үеэр ардын засгийн баяр наадамд жаран настайдаа (52 настай байсан Ж. Б. ( барилдаж байхыг нь би нүдээрээ харсан билээ. Тэгэхэд хэдийгээр өтөлж доройтсон боловч барагтай хүнийг хөлдөө хүргэхгүй, хоёр гарынхаа үзүүрээр л хийсгэж орхиод, давгүй барилдсаар зургаа давж байсан сан” гэж бичжээ. 

	Лувсандаш арслан төрсөн нутагтаа мал маллан амьдарч байгаад 1938 оны 11 сард 62 насандаа өөд болжээ. Түүний хавирганы яс нь үргэлж байсан ба цогцсыг нь тэмээтэй хоёр хүн ачаад баруун зүг явсан, мөр нь цасан дээр тод гарсан байсан гэж нутгийн хөгшид ярьдаг байжээ. 

	Лувсандаш арслан зодог шуудгаа баян Цэдэний өргөмөл хүү бага Ёндонд дурсгал болгон өгсөн нь одоо Булган хотод сууж буй Ёндоны төрсөн охин Баасансүрэнд хадгалагдаж буй ажээ. Хангайн халиун Ёндон хэмээн алдаршсан энэ бөх 1930 хэдэн оны сүүлч 1940 хэдэн оны эхээр аймгийн заан цолтой барилдаж байжээ. 

	 


ХАЗГАР, ХАРАЛГАН ХОЁРООС ӨӨР БӨХ БАЙХ БИШ

	 

	1917 онд Ханд вангийн хүү Жамбалдорж хошуу засаг залгаж, 

	Залуугийн голд “зэрэг шарах" наадам хийжээ. Энд тэндээс олон ч сайн бөхчүүд цугларч, тэдний дотор сайн ноёны Лүндээжанцан арслан ирсэн байв. Лүндээ арслан:

	“Намхай аваргаас хойш Дайчин вангийн хошуунд хазгар,  харалган (Лувсандаш арслан бүрхэг Дэндэв) хоёроос өөр бөх байх биш. Энэ наадам минийх” гэж аархаж явжээ. Үүнийг сонссон Лувсандаш арслан гурвын даваанд түүнийг амлаж орхиод, улмаар энэ наадамд түрүүлж байжээ. 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	
ХАЯХ БИ ЯАРААГҮЙ БАЙХАД...

	 

	Дараагийн жил болоход Намхай аваргын бие овоо сайжирч,  гадна дотнын ажилд хөдлөхтэйгөө болов. Битүүдээ наадамд зэхэж байгаа бололтой. Гэвч түүний бие бүрэн илаарьшиж чадаагүйг өөрөө ч, ах дүү нар нь ч мэдэж, хэн хэн нь сэтгэл зовсоор байв.

	Ах дүү хоёр аварга хурган хэмээх Дэмид заан зэрэг нутгийн бөхчүүлийг дагуулан Их Хүрээний зүг хөдөлжээ. Намхай аварга нэг хэсэг түрүүлж давхиад л гүвээ даваан дээр гарч хэвтэж явсаар зорьсон газраа иржээ. Арван засгийн наадмаас хэд хоногийн өмнө ирсэн тул Богд гэгээнд бараалхаж, мутрын адис хүртэв. Жавзандамба хутагт ч түүнд эзгүй хойгуур нь нэхэн олгосон дархан аваргын байг гардуулж, энэ тэрийг ярилцав. Богд хан өөрийн хайртай бөхөө бахдангуйгаар харж мишээгээд:

	— Их аваргынхаа зүсийг харалгүй хоёр жилийн нүүр үзлээ. Арван засгийн наадамд барилд. Би болон бурхны олон шавь нар маань таны төлөө залбирах болно гэхэд Намхайн сэтгэл санаа илт сэргэж: 

	— Дээдэс таны итгэлийг биелүүлэхийн тулд өчүүхэн шавь би хичээнгүйлэн зүтгэе гэлээ. Богд хаан холбогдох албаны хүмүүсийг дуудан, их аваргын төлөө аврал гүрэм уншуулж, оточ маарамбад бие харыг нь үзүүлж туслахыг зарлиг болголоо.

	Удалгүй арван засгийн наадам эхлэв. Шинэхэн аварга Туул гүний Чүлтэм их аваргын амар мэндийг ч асуухгүй өсөх идэр залуу бөхчүүдийг дагуулан баахан омог бадрангуй байх аж. Наадамчид ч түүнд нэлээд талтай байгааг Намхай ажиж мэдлээ. Дөрвийн даваанд ам авах боллоо. Их аварга барагтай юманд сэтгэл хөдөлж, хор шар буцалдаггүй атал энэ удаад яагаад ч юм нэг л янзгүй байгаа бололтой. Тэр бээр ах аваргадаа:

	— Ээлж халаагаа авалцах нь хорвоогийн жам. Гэхдээ намайг амьд байгаа цагт Чүлтэм арай ч ингэж цанхаалах болоогүй байлгүй гэлээ Лувсанжамбаа:

	— Чүлтэм сайн байгааг ноднин жил би үзүүрлээд очихдоо чамд хэлж байсан шүү дээ. Харин ах захын хувьд бидний амар мэндийг асуухгүй байхыг бодоход арай л эрт цээж сөхөж байх шиг байна.

	Морин даваа (долоогийн даваа) хүргээд чи амлана биз дээ гэв.

	Тэгтэл хоёр аваргыг ам ав гэж урилаа. Товч бүчээ засан хөлийн цэц рүү дөхөх зуурт Намхай:

	— Би Туул гүний Чүлтэмийг авна аа гэв. Ах аваргыгаа хариу дуугарах завдалгүй тэр холоос Намхай: “Чүлтэмийг тавьчих” гэсээр хөлийн цэц рүү очлоо. Цэцийнхэн гайхсан янзтай “Ямар Чүлтэм" гэхэд аварга: “Туул гүний аварга Чүлтэм" гэж бусдад сонсогдохоор чанга хэлчхээд эргээд явчхав. Түүнийг сонссон бөхчүүд хоорондоо шивэр авир ярьж эхлэв. Тавхай арслан Чүлтэм дээр гүйж ирээд ямар нэгэн юм аминчлан захиж байгаа бололтой. Түүнийг харсан их аварга: “Аргагүй. Тавхайг би морин даваанаас гаргалгүй долоо хаясан юм. Одоо хүч бяртай, өсөж яваа залуу хүнээр намайг даруулах гэж хатгаж байна даа” гэж бодлоо.

	Ам угтуул авсан аварга, арслангууд алдар цолоо дуудуулан дэвэн дэвсээр гарч ирэв. Гутлын хүлээс, өмсгөлөө засаж өрөх зуурт дээгүүр амлуулсандаа шар нь гозойж, уур омог нь бадарсан Чүлтэм: 

	— Энэ олон бөхөөс надаас өөр авчих юм олдсонгүй юу. Лувсанжамбаа та хоёр насаараа Халхын дэвжээн дээр дархлагдан заларч байх юм гэж бодоогүй биз дээ хэмээн заналтай хэлээд, шүд зуун дайрч эхлэв. Намхай:

	— Хүй мандлын дэнж бол хэрэлдэх бус, барилдах дэвжээ. Үнэг гүйхэд хад яарна гэгчээр хаях би яараагүй байхад унах гэж байгаа чи юундаа яараав гэж тун нухацтай хэлээд эргээд явчхав. Дахин өрлөө. Чүлтэм үнэн голоосоо хорсож байгаа бололтой, улангассан юм шиг дахин дайрав. Тэр хоёр тасхийтэл барилцаж аваад хэд хэд хүчтэй халалцав. Энэ явцад Чүлтэм аргагүй л бяр тэнхээ ихтэй ааг омогтоо шатаж яваа залуу хүн болох нь Намхайд мэдрэгдэж байв. Тэгээд Тэр бээр баруун мөрнөөс нь сэжигдэж аваад гар дээгүүрээ татаад дугтарсанд цаадах нь зүүн гараараа эгмийг нь тулаад тогтов. Мөн баруун гараараа дахин давтан хийхэд мөн л тогтлоо. Энэ мөчид Намхай ухаан сийлж нэлээд тогтож барилдаж өөртөө дасгаж байснаа хоёр мөрөн дээрээс нь зэрэг сэжигдэн барьж маш хүчтэй дугтрав. Тэгээд хажуу тийшээ дэвхрээд зайлахад Чүлтэм энэ удаад тулах юм үгүйдэн газар луу зулайгаараа шургаж унав.

	Аваргыг туг хиар тойрч, мөргөл үйлдэн боорцгоо аван шидлэн гүйж явахад Богд гэгээн тэргүүтэй ихэнх ноёд, ард олон түүнд урьдын адил хайр хүндэтгэлтэй хандаж байгаа нь мэдрэгдэж байлаа.

	 


ХОМТОЙ ТЭМЭЭГЭЭР ХАЯА МАНАСАН НЬ

	 

	Намхай аварга, Хулгар Нацаг хоёр хүрээ орохоор хөдлөхдөө тэмээн жингийн цуваатай зам нийлэв. Тэр өдөр цасан шуурга шуурч жинчид том майхнаа босгож харагджээ. Майхны хаяагаар салхи хүүгээд унтах арга байсангүй. Тэгтэл Нацаг аваргыг дуудаад:

	— Энэ тэмээнүүд шуурганд босохгүй яг хөдлөхгүй хэвтсэн. Хоёулаа нэг нэгээр нь дамжилж аваачаад хаяагаа маная гэжээ.

	Намхай огт төвөгшөөсөн шинжгүй:

	— Тэр чинь зөв санаа байна гэж хэлээд хэвтсэн хомтой тэмээнүүдийг шууд дамжлан, майхны хаяагаар тавилжээ. Тэгээд тэд дулаан, тухтай амарсан гэдэг.

	 


ХОСГҮЙ ХҮЧТЭЙ ХОЁР ШАГДАР

	 

	Эрт дээр үед Далай Чойнхор Вангийн хошуунд мухар хуруут Шагдар гэдэг нэгэн их хүч тэнхээтэй хүн байсан гэдэг. Өрөөсөн гартай учир аль ч наадамд барилдаж чадаагүй юм гэдэг. Ийм тэнхээтэй хүн манай нутагт төрөөгүй гэж үе дамжин яригдаж ирсэн гэдэг. Сайн ноён аймгийн Далай Вангийн хошуу тэр тусмаа Тариат, Мөрөн хэзээний бөх ихтэй, Цагаан Бандид арслангаас эхлээд “Эсхүл” аварга, Төмөрбаатар, Цэнгэл арслан, Буур хэмээх Жамъян гуай олон арван бөхийн домог байдаг хэдий ч гээд мухар хуруут Шагдар гуайн тухай олон жаранд домоглон ирсэн нь нэн сонин. Шагдар гуйн аав хэзээний ядуу, хар модон тэрэг хийдэг хүн байж л дээ. Шагдар гуайг бүүр багад нь үеийн хоёр хүүхэд нэгийнхээ гарыг сүхэдсэнээс хойш мухар (хуруут) гарт хэмээх нэр авч гайхалтай хүчтэй нэгэн хөвүүн насан турш барилдаж чадаагүй юм гэдэг хөөрхий. Шагдар гуайнх ядуу, олон хүүхэдтэй айл байжээ. Хаврын тарчигхан армаг тармаг цастай хөх даваанд хаваржиж байсан нэгэн баян айлын бэлчээрт явсан үхэр дотроос нас гүйцсэн шарыг үдшийн бүрийгээр очиж, хоньчлон хүлж үүрч явсаар гичгэнийн үзүүрт нэг амарч, үүрээр “Өлгийн" тогоонд ирсэн гэдэг. Маргааш өглөө нь үхрийн эзэн шараа үгүйлж үхэр орой байсан газарт очиход том монгол гутлын мөр гарч үхэр нь тийчилж ноцолдсон бололтой мөр, үс байж гэнэ. Хавь ойрд нь цус сэвс байхгүйд нь гайхаж хоёр бүлэрхүү залуу дагуулан гутлын мөрийг алдаж олж мөрдсөөр Гичгэнийн үзүүрт хадан дээр суусан мөрийг нь харахад үхэр нь тийчилж сүүлээрээ газар шарвасан мөрийг харуут мухар гарт Шарав гуай авч гэж мэдүүт гэрт нь шууд давхин ирэхэд үхрийг нь төхөөрч хоёр гуянаас нь бусдыг нь жижиглээд сууж байж гэнэ. Үхрийн эзэн ихэд уурлаж та манай үхрийг хулгайлсан байна. Тамгын газар хэлж бариулна гэж загнахад Шагдар гуай тийм ээ тийм дүү минь хаврын тарчиг цагаар хэдэн хүүхдээ харсаар байж харангадуулалтай биш дээ. Ах нь төлнө хоёр сайн хар модон тэрэг хийж өгнө гэж хээвнэг суусан гэнэ. Баян хэдий уурлавч хүч хүрэхгүй хоёр залуутайгаа гурвуулаа битгий хэл гучин банди ч дийлэмгүй сүрлэг том эр Шагдар гуайг хараад баахан цэрвэж эднийхээс юуг нь авах вэ хоёр гуяыг авъя гээд ганц шалдан гуяыг гурвуулаа арай гэж өргөж гэнэ. Үхрийн эзэн гэнэт за яршиг яршиг гурвын гурван хүн ганц шалдан гуяыг нь даахгүй байхад амьдаар нь үүрээд ирдэг та аргагүй тэнхээтэй хүнээ Хөх шарыг минь Хөх давааны (хангай) чоно идээ л биз. Та битгий ахиж манайхаас хулгай хийгээрэй гэж хэлээд давхиад явчихсан гэдэг.

	 


ХОТОН БӨХ ЦЭДЭНДОРЖ

	 

	Цэдэндорж ноёны зарц хийж тээрэм татаж гурил хийдэг байжээ. Нэг гэцэл ирж хотон эмэгтэй хүний хийдэг ажил байна гээд доромжлоод байж. Цэдэндорж нэлээд тэвчиж байснаа нөгөө гэцлийг барьж аваад шидчихсэнд тэр нь бэртчихжээ. Тэгтэл түдэлгүй ноён “Миний бөхийг хэн эвдчих вэ? (бэртээв) олж авчир гэхэд Цэдэндорж ноёнд ирж “Энэ гэцэл намайг ажил хийлгэхгүй түлхээд ноцолдоод байхаар нь түлхсэн юм. Миний буруу” гэж хэлэв. Ноён “Чи тийм чадалтай юм уу?” гэж асуухад нь “Чадал байж магадгүй” гэж хариулжээ. “Ноён эрүү татах гэж байснаа больж түүнд наадам хийнэ чи ирж барилд” гэж хэлээд явуулжээ. Тэгээд Цэдэндорж тэр өдөр нь ирж барилдаад ноёны наадамд түрүүлжээ. Ноён аргагүй сайн бөх юм байна гээд шагнаж хувцаслаад явуулжээ. Энэ үед ноёны бөх, хүрээний бөх гэж хоорондоо өрсөлддөг байжээ хүрээний наадам болоход Цэдэндорж барилдан хүрээ бөх, бух мөргөхөд 2 эврийг нь зад татдаг нэрд гарсан лам бөх Мажаалайжавтай үзүүрлэн барилдаж хаяхад ноён учиргүй баярлан түүнд сүргээсээ том цагаан морь мөнгөн хэт хутагтай бэлэглэн дархан алаг морьтын таригт их газар өгчээ. Цэдэндорж тариа тарьж таригтаа ажил хийж байтал нэгэн өдөр таригийн ус татахад юу болов гээд боолгон дээр ирж үзэхэд лам нар усыг нь хаачихсан өөр шуудуугаар урсгаж байж. Тэгэхэд нь Цэдэндорж том цагаан морио чөдөрлөөд эмээлийг нь аваад усны хүүрхийд (урсгал) морио өргөн тавьж боогоод өөрийн бухаар усаа урсгахад нь лам нар айн зугтааж ноёнд очиж Цэдэндорж ус аваад өгөхгүй байна гэж гүтгэн мэдүүлэхэд ноён Цэдэндоржийн дараа ав гэж айлтгаж байсан гэдэг. Цэдэндорж хотон дотроос анхны тэвэг (гэзэг) тавьсан хүн гэдэг. Хотон эрчүүд мусульман шашинтан гэж мухар толгойтой байсан бөгөөд Цэдэндорж нь ноёны бөх учир тэвэг тавих эрхтэй болжээ. Өөр нэг ярианд Зоригт хан хатандаа Цэдэндоржийг өгч түүнээс хойш Хатан бөх гэдэг нэртэй болсон гэдэг.

	
ХУСАН ХӨНДӨЛ НЬ ХУГА

	 

	1923 онд Лувсандаш арслан 12 шар тэрэгтэй Ордог харуулаас

	Дайчин вангийн хүрээ орохоор явж байжээ. Гэтэл Бортын ташир гэдэг даваанд цувааны дүнд хэрд явсан тэрэгний дугуй ургаа модны завсраар орж гацан урд нь явсан бүх шар тэрэгнүүд түүшээ сунган зүтгээд цөм зогсжээ.

	Тэгтэл Лувсандаш модонд гацсан тэрэгний ар хөндлөөс хоёр гараараа бариад хүчлэн татсанд урагш уллан зогссон олон шарыг ачаатай тэрэгнүүдийн нь хамт гэдрэг ухруулан дугуйг модноос мулт татан гаргажээ. Харин тэр тэрэгний хойд талын шинэхэн хусан хөндөл нь хоёр талынхаа углуургаар хуга үсрэн арслангийн гарт нь ирж байсныг партизан Ёндонжамц агсан нүдээрээ харж байсан ажээ.

	 


ХЭЛМЭГДҮҮЛЭЛТИЙН ХАР СҮҮДЭРТ ӨРТСӨН НЬ

	 

	1930 хэдэн оноос “бүрхэг” Дэндэв Их хүрээнээс хөдөөлжээ.

	Барилдах нас ч хэвийв. Гэтэл улс төрийн хэлмэгдүүлэлтийн хар сүүдэр Дэндэв гэлэнг тойрч өнгөрсөнгүй. Тэр бээр арай л цааз сонссонгүй, олон жилийн ял заагдаж, одоогийн Зүүнхараагийн хорих ангид ял эдэлжээ.

	1940 хэдэн оны дундуур Түвдэндорж аварга ял эдэлж буй лам нар Жаргалантын САА-д тариан дээр ажиллаж байгааг сонсоод, нэг нутгийн “бүрхэг" Дэндэв гуайг эргэхээр очжээ. Тэгтэл Тэр бээр том тааран шуудайтай будааг (хулхи улаан гэж ярьдаг ( “ЗИС-5" машины тэвш дээр суугаагаар шидэж өгч байна гэнэ. Аварга Дэндэв гуайтай золгоод, авчирсан мах боорцгоо, солих дотуур хувцастай өгч, энэ тэрийг хуучлаад босохдоо нэг шуудай будааг шигшин хөдөлгөвөл:

	— Хэрэггүй дээ хүү минь. Их наадам дөхсөн үед бөх хүн хүнд хүчир юмаар оролдох тусгүй байдаг юм. Гэхдээ аварга та над шиг харьсан хөгшин биш, хад чулуу хага атгах насандаа яваа залуу хүн дээ. Тэглээ ч гэсэн эгзэгтэй мөчид бөх хүн эмзэгхэн байдаг юм шүү гэжээ. Түвдэндорж аварга хожим энэ тухай хуучлаад, тэр том шуудайтай будааг би лав суугаагаараа чулуудаж амжихгүй, харин өргөөд тавьж барвал л дээд нь тэр хэмээн ярьж байжээ.

	 


ХЭЛСЭН Ч, ХЭЛЭЭГҮЙ Ч ДУНГУЙЛДАНА

	Пүрэв начин ид үедээ Засагт хан аймагт нэгэн наадамд очжээ.

	Тэр бээр сээрэн дунгуй хийж, эхний гурван давааг давав. Тэгтэл нутгийнхан дөрвийн даваанд харь нутгийн залуу начныг амлан авсан даншгийн заан цолтой бөхөд:

	— За цаадах чинь дунгуйлдана шүү. Мэдээтэй барилдаарай гэж захихыг сонсоод Пүрэв наадамчдад дуулдахаар:

	— Хэлсэн ч дунгуйлдана, хэлээгүй ч дунгуйлдана гэж аархжээ.

	Үнэхээр Пүрэв дунгуйлдсаар түрүүлжээ. Тэр нутгийнхан манай арслан даан ч байсангүй гэж ярилцаж байхыг сонсоод, Пүрэв "За яах вэ дараагийн жил ирж хэн бэ, гэдгээ тэр арсланд нь үзүүлнэ дээ” гэж бодоод нутаг буцсан гэдэг.

	 


ХЭЦ, ТЭГВЭЛ АРГА БАЙЖ УУ

	Богд Жавзандамба хутагт Сэцэн хан аймагт залрах үеэр тус аймгийн 20 гаруй хошуу нийлж, аймгийн даншиг наадам хийх болов Сэцэн хан Буянтогтох аваргыг дуудаж:

	— Энэ наадамд Богд хааны бөх учраас Намхай аварга хүрэлцэн ирэх нь мэдээж.

	— Чи хө, нутгийн нэрийг бодож, Намхайг өвдөг шороодуулах хэрэгтэй гэв. Буянтогтох:

	— Жа, хантан. Би хичээе ээ гэжээ. Ноёны өргөөнөөс гарахдаа Тэр бээр нэгэнт хан зарлиг буулгалаа, хаядаггүй юм гэхэд хонон өнжин зууралдаад унахад ихэс дээдэс намайг эрх биш аргагүй хүчин мөхөстсөнийг ойлгох байлгүй дээ гэж бодов.

	Наадам болж үнэхээр ч Намхай, Буянтогтох хоёр үзүүрт үлджээ. Гэтэл их аварга өрөнгүүт Буянтогтохыг ганцхан шувтраад хаячхав. Наадмын дараа Буянтоо аваргыг Сэцэн хан дууджээ. Тэр бээр юун давах байтугай, бариа зөрөөнд унасан хүн чинь лав л шийтгэгдэж таарна гэж баахан жихүүрхсээр ханд бараалхлаа. Сэцэн хан:

	— Чи даанч яав даа ядаж нэг хэсэгхэн ч барьж болсонгүй юу гэж нэлээд ширүүн асуув. Тэгтэл Буянтоо:

	— Жа, ноёнтон минь. Би ч их азтай хүн юмаа гэтэл Сэцэн хан:

	— Чи юу гэнэ ээ хө гэж зандрав. Буянтоо:

	Би үүнээс илүү арагшаа цахалж суух чадалгүй учраас гар дээгүүр нь даваад явчихлаа. Хэрэв би үүнээс жаахан бяр чадалтай байсан бол намайг дундуур минь тас татчих байлаа шүү дээ. Хантан минь би ч азтай хүн юмаа гэж дахин давтан хэлжээ. Сэцэн хан:

	— Хэц, тэгвэл ч арга байж үү дээ гэсэн юм гэдэг.

	 


ХЯЗААЛАН ГУНА ҮҮРСЭН НЬ

	Нэг орой үнээгээ сааж байсан ээж нь хүү Лувсандашийгаа дуудаж:

	— Энэ нэг хязаалан гуна, үнээ саалгахгүй дайрчих гээд байна. Үүнийг хөөгөөд зайлуулаадах гэв. Гэтэл Лувсандаш тэр үхрийг нэг гараараа эврээс нь нөгөө гараараа гуяны тус газраас барьж үүрч ташуулдан зэлээ бүтэн тойроод ойролцоох жалга руу аваачаад орхичихжээ. Энэ үйл явдал түүний даншигт үзүүрлэн арслан цол хүртсэн жил болсон юм гэдэг.

	 


ХҮНИЙ ДҮҮ Ч БОЛ ДОО...

	 

	Лувсанжамбаа аварга чихэр бурамд хорхойтой хүн байжээ.

	Богд гэгээн, Эх дагина хоёр аваргуудыг дагуулан хөдөөлж яваад түр амрах зуураа:

	— Та хоёрын барилдаад хэн давсанд нь өгнө гээд том аяган чинээ бурам гарган тавьжээ. Гэтэл Лувсанжамбааг дүү Намхай аварга нь амархан орхив. Ах аварга нь тун харамссан янзтай байхыг харсан Дондогдулам хатан түрүүчийн хэрийн бурам дахин тавиад барилдуулав. Лувсанжамбаа аварга тун мэрийлттэй, хичээнгүй барилдаад мөн дийлсэнгүй унажээ. Тэр бээр өвдөг шороодоод босохдоо:

	— Чи ч мөн хүний дүү бол доо хэмээн тун гомдолтой хэлж байсан гэдэг.

	 


ХӨДӨӨГӨӨС ОЛСОН ОЛЗ

	 

	Бадаргуулт төрийн 13 дугаар он буюу 1887 оны улаагчин гахай жилийн зуны нэг өдөр алсын замд яваа бололтой, ачаа хөсөг бүхий хэсэг хүдэр хадар эрчүүд Жаран Цөнгөрөгийн нуурын хажуугаар өнгөрч явжээ. Тэднийг хонгор зүсмийн шүдлэн үрээ унасан харахад насаар илт бага ч гэхдээ шөрмөслөг бядтай байрын хонины хөвүүн амдан тоссоор ирэв. Хүү мэнд мэдсэн боловч, нөгөө эрчүүл төдийлөн тоосон янзгүй. Хөвүүн аянчдыг ажиглан жаахан даган явтал нэг нь:

	— За хүү минь юуг нь ингэж сүрхий хараа вэ? гэж асуулаа. Хүү:

	— Ах нарыг наадамд явж байгаа бөх улс болов уу гэж бодоод сонирхон харж байна аа гэлээ. Нэг хар хүн:

	— Тийм нь ч тийм л дээ. Бид Дайчин вангийн хошууны бөхчүүд. Харин чи өөрөө бас наадамд очиж барилдах санаатай яваа хүн биш биз дээ гэж тохуурхан хэлэхэд бусад нь дагаж паржигнатал инээлдэв. Хүү:

	— Очиж үзэх юм сан гэж амандаа бувтнахад хэн ч анзаарсангүй.

	Хүү энэ тэрийг асуусаар барааны газар өнгөртөл даган явахад бөхчүүдийн ахмад нь:

	— За хүү минь үг олдож, үхэр холдлоо. Цаад хонь чинь хэцүүдлээ, буцна байгаа даа гэсэнд бас нэг нь:

	— Эсвэл бидэнтэй хамт Сайн ноён хан аймгийн Далай Чойнхор вангийн хошуу орж, Заяын гэгээний их наадамд тоосоо өргөх гээ юу? гэв. Хөвүүн үүнийг сонсмогц нүд нь сэргэж

	— Тэгье, цуг явъя гэж аяархан дуугарлаа.

	— Мөн дөө хөөрхий гэж бөхчүүд нижигнэтэл хөхрөлдөөд, 

	— Арай сэрүүдэх байхаа хүү минь. Хонин дээрээ байж байвал айл саахалтын чинь багачуулаас ам угтуул таарах юм давхиад ирж юу магад. За буцаж үз гэж шуудхан хөөжээ.

	Хөвүүн дуртай, дургүй хоцорлоо. Бөхчүүл ч өөр хоорондоо ярьсаар ажиг ч үгүй цаашаа явжээ. Гэтэл нэг мэдэхэд нөгөө хөвүүн ард нь ирчихсэн явж байв. Тэд:

	— Үгүй энэ чинь яасан айхавтар хүн таарав аа та минь! Буцна уу? үгүй юу чи? Хурдхан буц! Яасан задарсан тархи вэ? Хэмээн ам амандаа загнан хөөжээ.

	Хэсэг яваад эргэж харахад ашгүй юм алга байсанд нэг нь: 

	— Одоо ч үлдээ шив зайлуул, энэ хүү ухаан муутай байлгүй гэсэнд ахмад бөх:

	— Ухаан нь чиг муугүй байх аа гээд өөр юм хэлэлгүй дуугүй болжээ.

	Орой болсон хойно сая анзаарвал нөгөө хүү бас л ард нь явж байжээ. Тэд түүнийг үзмэгцээ “Энэ чинь арай нүдэнд хий юм үзэгддэг хэрэг биш байгаа даа? гэсэн байдалтай бие бие рүү харцгаалаа. Гэвч өдрийн хөвүүн дүрээрээ байв. Дахин ам амандаа зэмлэсэн боловч, хүү буцах янзгүй. Үдэш болж аянчид буудаллахад хүү хонгор шүдлэнгээ чөдөрлөж тавьчхаад хоолноос нь горьдон ажилд нь туслалцаж эхлэв. Гал тойрон суусан бөхчүүдийн нэг нь:

	— Ийм айхавтар салдаггүй хүнтэй учрах гэж байдаг аа та минь гэхэд нөгөө нь:

	— За одоо яая гэх вэ? Наадам л үзэх гэсэн эр хүн байгаа биз.

	Уг нь ч залуу эр хүний хүсдэг юмны нэг. Хүү минь ингэхэд хэний хэн гээч байна даа чи гэхэд хөвүүн:

	— Би Угалзын өврөөр нутагтай Шагдарын бага хүү Намхай гэхэд

	— Уухай, хэдэн настай вэ?

	— Арван долоотой...

	— Мөн дөө, морин жилтэй хүү байна. Чи тэгээд ноцолдох дуртай хүн юм биз дээ?

	— Дуртай.

	— Зөв дөө хө? гэх зэргээр жаахан тоглоом шоглоомын үгс ярилцаж байгаад унтацгаажээ.

	Өглөө босмогц бөхчүүд Намхайг тал талаас нь "Миний дүү буц, эцэг эх чинь санаа зовж байгаа”, “Ирэх жил бид чамайг заавал наадамд авч явна”, “Золигтоод байвал алганы амт үзүүлнэ шүү?” гэх зэргээр аргадах загнах хослуулж байж хоносон нутаг дээрээ үлдээгээд цааш явжээ. Тэднийг хоёр, гурван гүвээ даваад хартал Намхай бас л ард нь ирчихсэн дагаж явав.

	Бөхчүүд буудаллаад өөрсдийнхөө тогооч, хөтчөөр дагуулж яваа жирийн нэг хар хүнд:

	— За чи энэ хүүг нэг сайн хаяад өг! Цаадах чинь хашраад буцаг,  бид ч гэсэн ичээж дахин хөөе! гэжээ.

	Хүүг хонгор шүдлэнгээ усалчхаад ирэхэд нь тэд хөтөчтэйгөө барилдуулжээ. Хөвүүн түүнийг амархан орхив. Дахин барилдуулав. Хөтөч бас л унажээ. Тэднийг харж байсан жаахан хөөрүү маягийн залуу бөх:

	— Үгүй хараач хөөе! гэсээр ухасхийн босож барилдаад тэр доороо хүүд шидүүлчхэв.

	— За та минь биш боллоо шүү! Би ч ер нь юу л бол гэж өчигдрийн л бодсон юм гэж ахмад бөх хэлээд:

	— Бүгдээрээ дэс дараагаараа Намхай хүүтэй барилд! гэжээ.

	Гэтэл нөгөө басаж байсан хөвүүндээ бүгд ээлж дараалан өвдөг шорооджээ. Эцэст нь ахмад бөх хүүтэй тун хянуур барилдсан боловч дийлсэнгүй. Ахмад бөх тахимаа өгөөд:

	— Яах вэ хөөрхий! Хөдөөгөөс олсон олз Заяын наадамд аваачиж өргөе гэжээ.

	 


ХӨЛД НЬ ХҮРВЭЛ...

	 

	Сэцэн хан аймгийн Да вангийн хошууны Балсанлхүндэв арслан Намхай аваргатай барилдах, тэгэхдээ хаях эсэхээ үзмээр санагдаж, өөрийгөө даатгуулахаар лам багшдаа бараалхжээ.

	Балсанлхүндэв:

	— Жа, багш минь. Би Намхай аваргын хөлд л хүрвэл шороодуулчихмаар санагдах юм. Та миний гол мэх хөлд нь сууж өргөдгийг мэднэ. Өдий олон жил барилдахдаа аваргын хоёр шуунаас хэтэрч үзсэнгүй. Багш минь, энэ жил намайг аваргын хөлд л хүргэж өгөхийг бодож залбираарай. Үүнийг л Танд даатгах гэж ирсэн юм гээд агт морь, атан тэмээ өргөн барьжээ.

	Даншгийн наадамд Намхай аварга ч долоогийн даваа хүргэж, Балсанлхүндэв арсланг амлалаа. Аваргыг өрмөгц Балсанлхүндэв яах ийхийн зуургүй суун тусч хөлд нь хүрээд орхив. Тэгтэл цочсон Намхай аварга өрөөсөн гараараа түүний нуруун дээр хүчтэй алгадахад юун өргөх байтугай, ууц нуруу нь олон уулзахаараа салаад явчих шиг болоод сөхрөн унажээ. Ингэж их аваргыг насандаа барахгүй юм гэдгээ ухаарсан даа, мөн ч ижилгүй их хүчтэн байсан юм гэж Балсанлхүндэв арслан хожим хуучилдаг байжээ.

	 


ХӨЛИЙН ЖИЙРГИЙГ ГУЙСАН ЧИНЬ...

	 

	Намхай аварга Богдын нэрийн өмнөөс хэдэн жил барилдсаны дараа Жавзандамба хутагтаас хөлийн жийргийг нь гуйжээ. Тэгэхэд Богд хаан:

	— Чи миний хөлийн жийргээр яах гэсэн юм гэж гайхан асуужээ.

	Намхай:

	— Богд эзэнтэн минь. Бөх хүн тулгуур чанга байж сайн барилдана. Таны гутлыг гуймаар байвч, миний хөлд багтахгүй. Тиймээс хөлийн тань жийргийг гуйсан билээ. Таны хөлийн жийргээр ороосон цагт миний хөл сөхрөх учиргүй хэмээн өчив. Богд гэгээний нүдэнд инээмсэглэл тодорсноо:

	— Шавь минь. Хөлийн жийргээр яах вэ. Чиний гол бяр мэх чинь гар цээжиндээ байдаг шүү дээ гэж хэлээд цагаан торгон цамц бэлэглэсэн юм гэдэг. Энэ цамцыг ах Лувсанжамба аварга нь хадгалж байгаад хүргэн улаан Дамбийдаа өгчээ. Тэр бээр тэр цамцыг өмсөж эдэлж дуусгажээ.

	 

	 

	
МОРЬ ЦОРОЛЗОХ АЯДААД...

	 

	Дайчин вангийн бөхчүүд даншигт явах замдаа хээр хоноод өглөө нь морь малаа барих болов. Энэ үед Намхай аварга насны хувьд дөч шүүрч байж. Аваргын унаж явсан том улаан бор морь баригдаж өгөхгүй, ороолон зугтаж байв. Намхай:

	— Намайг морь ойртуулж хөөгөөд ирэхэд залуу та нарын нэг хүзүүгээр нь тэврээд ав л даа гэв. Ийм бяр хүч нь тэгшрэн гарч ирж буй залуу бөхчүүдийн ихэнх нь дийлэхгүй байх гэж зүрхшээж байхад, ганц нэг нь "аварга биднийг мориороо хэмхчүүлэх нь ээ” гэж муу санаалан хөдлөх дургүй байжээ. Хэд дахин тууж ирсэн боловч хэн ч барьж чадсангүй. Тэгтэл аварга:

	— Залуу улс байж яасан хийморьгүй юм гэж зэмлээд нэг бөхийг:

	— Чи тэр морийг эргүүлж хөөгөөд ир гэжээ. Намхай аварга хөөж ирсэн морийг дайрахад хүзүүгээр нь тэврэн автал нэг цоролзох аядаад тэр дороо зогссон гэдэг.

	 


ХӨРЗӨН ХОВХОЛСОН НЬ

	Ах дүү хоёр аваргынх Шар Асгад өвөлжиж байв. Тэр хоёрын хөрзөнгөө ховхлоход Найдан, Дорлиг нарын залуус тусалж байлаа.

	Тэгтэл хоёр аваргын хүргэн ах Пүрэв начин ирж:

	— Аваргуудын ховхолдог хөрзөн чиг мөн дөө. Харин чулуу нь арай жижигдэж байна даа гэхэд Намхай аварга:

	— Үүнээс том чулуу хаанаас олох гэсэн юм гэв. Пүрэв юм ч хэлсэнгүй чулуу олж ирэхээр яваад өгөв. Лувсанжамбаа аварга:

	— Цаадах чинь яах ч аргагүй нэг новш олж ирэх нь дээ гэхэд дүү нь:

	— Новш олж ирээд юу базаагаа аж гээд тоосонгүй. Удсан ч үгүй хүргэн ах нь том чулуу өнхрүүлсээр ирэв. Түүнийг харсан ах аварга нь:

	— За тэр хэлээгүй юү гэлээ.

	Пүрэв өвөлжөөний өтгийг гутлаараа малтаж зайлуулаад:

	— За хүүхээд, наадахыгаа сайн хөдөлгөөд өгөөрэй. Нэг, хоёр гурваа гээд нөгөө том чулуугаа дээр гэгч нь өргөв. Түүнийг харж байсан Намхай аварга: “Пүрэв ахын хөл нь даахгүй сөхөрч, чулуундаа дарагдчих вий” гэж нүд халтирч байлаа. Тэр бээр өргөсөн чулуугаа шидэхэд, хөрзөн бут үсрэв.

	Пүрэв начин:

	— За, миний хоёр дүү чулуугаа гаргаж хаяна биз. Ах нь адуу эрж, яарч явна гээд мордоод явчхав. Хоёр аварга тэр чулууг өргөж гаргах гэж жаахан оролдоод барсангүй. Уг чулуу одоо хүртэл тэдний өвөлжөөнд байдаг ажээ.

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	
ХӨӨЕ, ХУЛГАР НОХОЙ ЧИ ТЭР БОГЦ АЛЬ

	 

	Даншигт барилдахаар яваа Намхай аварга Их Хүрээнд дөхөж ирээд хээр хоножээ. Тэгтэл шөнө дунд майхны хаяагаар нэг хүн гараа оруулж аваргын дэрлэж унтаж байсан богцыг хүчтэй татахад сэрж, богцноосоо чанга зууртал, талыг нь тас татаж аваад явчихлаа.

	Энэ үед аваргын тархи толгойд "Ийм зургаан хөмөн богцыг тас татаж байдаг хүчтэй хүн хулгар Нацагаас өөр хэн байх вэ?” гэсэн бодол зурсхийж:

	— Хөөе! Хулгар нохой чи тэр богц аль гэтэл: 

	— Өө Намхай чи байсан юм уу гэсээр хулгар Нацаг майханд орж ирэн бөөн инээдэм болж байсан гэдэг.

	 


ЦАГААН МОРЬ ЧӨТГӨР БОЛСОН НЬ

	 

	Хулгар Нацаг нэгэн зун Вангийн хүрээгээр хэсэж явтал нэгэн Хятад наймаачин Заяатын пүүсээс баахан торго дурдан, чихэр чавга моринд ачаад зүүн хойд зүг гарах гэж байна гэж хүмүүс ярилцаж байхыг сонсжээ.

	Хулгар Нацаг мордож, Даш мэргэний давааны амны ширэнгэн дотор тосож суутал нөгөө хятад нэгэн ачаатай цагаан морь хөтлөөд өгсөж иржээ.

	Нацаг хамаг хувцсаа тайчин чармай нүцгэлээд хажуугаараа өнгөрмөгц нь хойноос нь очоод нэг мөргөцөг тойрохын нь өмнөхөн ачаатай мориных нь хазаарыг мултлан авч өөрийнхөө толгойд углажээ. Номхон цагаан морь зогсоод үлдэж. Нацаг морины нь оронд хөтлөгдөөд нэлээд явсанд хятад ажигч үгүй яваад л байж. Нацаг хааяа жаахан чангаасанд хятад ер эргэж харахгүй урагшаа зүтгэж чүүваа, чүүваа гээд үглэв гэнэ.

	Тэгэхээр нь бүр явахгүй зогссонд хятад баахан урагшаа зүтгэж чангааж байснаа уур нь хүрсэн бололтой, "ай яасан золиг оо” гэж хашхиран эргэн хармагцаа жигтэй муухай бархиран зугтааж эргэж харан харан гүйж алга болсон юм гэдэг. 

	Тэр хятад “Цагаан морь хөгшрөхөөрөө чөтгөр болдог байна" гэж ярьсан юм гэнэ лээ.

	 


ЦАХИЛДГИЙН ГОЛ ОРВОНГ ЭРГЭТЭЛ...

	 

	Олноо өргөгдсөний арван оны эхээр (1910 оны эхээр) одоогийн Сэлэнгэ аймгийн нутаг дахь Нинжболдын ноён номун хан ламын гучин долооны сүүдэр ташаарахын их баяр наадмын 8-ын даваанд Дайчин вангийн “мундаг” хэмээх Лувсандаш арслан нэгэн хошууны бүрхэг Дэндэв зааныг амлан авчээ. Энэ хоёр хүчирхэг бөхийн барилдааныг үзэгч олон тэсэж ядан хүлээж байв. Хоёр их хүчтэний барилдааныг зүйрлэж хэлбэл, орсон хоёр буурын ноцолдлогоо ч юм шиг, өсөрхөн хоёр бухын мөргөлдөөн ч юм шиг чухамхүү үзүүштэй сонин зүйл байлаа. Лувсандаш арслангийн биеийн зузааныг одоо бол зүйрлэх хүнгүй чухамхүү хүн хирдхийн цочмоор лут том бөх байжээ. Гэтэл "Бүрхэг” хэмээх Дэндэвийн дэргэд бараг хүүхэд шиг харагдаж байсан гэдэг.

	Лувсандаш арслан түүний нүдийг гялбуулахаар оройн нарны зүг зугтсанд Дэндэв заан хойноос элдэн хөөж яваа арсланг хавсарлаа гэсэн нь харин хөлдөө тохиолдсон цахилдгийн голч орвонг эргэтэл нь хавсарч, гутлын нь ул ханзран нөгөө талдаа гарсан байжээ. Үүнийг харсан үзэгч олон Дэндэв зааны хүч тэнхээг гайхан шагшиж байсан ажээ.

	 


ЦЭНХЭР БОРЫН ИДИЙГ ҮЗҮҮЛСЭН НЬ

	 

	Цэнхэр бор морь ер бусын чадалтай адгуус байжээ. Нацаг бор мориороо алс холын аянд явахдаа олон баяны хотноос яая даа гэсэн тарган ирэг давхиут дундаа шүүрч хүнс залгаж байсан гэдэг яриа бий. Тэр ч байтугай үхэр шүүрч байсан ажээ.

	Тухайлбал, нэгэн шөнө нутгийн тун харамч баян айлын шүдлэн үхрийг морин дээрээсээ шүүрэн авч дүүрээд явчихсан тухай домоглон ярилцдаг. Тэр баян хүний мөр гараагүй хэр нь ээ уяатай байсан үхэр нь алга болсонд мэл гайхаж байжээ. Ийнхүү Нацаг эр биеийн чадал, шандаст хүлгийн гайхамшгийг үзүүлж байсан аж.

	 


ЧИ ГОЛЛОЖ НОХОЙ МОРДВОЛ ЯАХ ВЭ?

	 

	Намхайг даншигт түрүүлэн бай шагналаа аваад буцахад олон амьтан бүчиж явуулахгүй байв. Арван тавны цагдаа нар:

	— Хойшоо бай. Зай тавь хэмээн зандарч хошуурсан олныг хөөн зайлуулж байлаа. Тэгтэл нэг янхигар том өвгөн:

	— Ах нь урьд нь ноцолдож явсан даншгийн заан хүн байна.

	Дайчин вангийн Намхайг ойроос нэг хармаар байна аа гэж гуйжээ. Цагдаа нар ч зөвшөөрлөө. Намхайг ойртон ирэхэд өвгөн заан үнсэж, өөрийгөө танилцуулаад:

	— Миний хүүгийн хоёр гараас Халхад хэн л бариа аж дээ. Харин голлож нохой мордсон бяртай хүнийг яах хүн бэ? чи гэж асуув. Намхай ч хариу хэлсэнгүй, инээгээд яваад өгчээ. Үүнийг харж зогссон Хулгар Нацаг буюу Баянмөнх сэргэлэн хүн учир “За хүчтэй хүн голлож нохой мордоход унаж магадгүй шүү” гэж хашир өвгөн анхаарууллаа. Би ч үүнийг дотроо нэг болгоочихъё” хэмээн бодож амжлаа.

	 


ЧИ ЖААХАН СОГТОЖ БАЙНА УУ ДАА?

	 

	Арслан нас ахисан хойноо Замбын Баяннарст Дүнжингарав овоог тахисан наадамд түрүүлжээ. Наадам тарсны дараа найр болж, арсланг хойморт урин дайлж хүндэтгэл үзүүлэв.

	Наадамд арслангийн амлахад дээгүүр даваанд өвдөг шороодсон ойролцоо нутгийн мөрийн Дондов гэдэг бяртай шартай нэг залуу халамцахдаа "Энэ муу хөгшин төгцөг. Алийн болгон наадмын дэвжээнд дархалж байдаг юм. Чамайг найрын гадаалгаар нэг сайн шаагаад унагачихъя” гэж боджээ. Тэгээд оройхон арсланг гадаалаад хүнтэй ярьж суухад нь хулхи руу нэг сайн шаагаад орхисонд арслан жишим ч үгүй сууж байж. Дахин байдаг чадлаараа дэлсээд авсан чинь чулуу руу цохичихсон юм шиг гар нь янгинан өвджээ. Лувсандаш төдийлөн цочсон шинжгүй аажуухан эргэж хараад:

	— Дондоов! Чи жаахан согтож байна уу даа гэсэнд ичээд тэр дороо мордоод явчихсан гэж Дондов гуай өөрөө ярьдаг байжээ.

	 


ШАВРААС ГҮҮ СУГА ТАТСАН НЬ

	 

	Булган аймгийн Могод сумын нутаг - Овоотын Цагаан нуурын Устай шавартай хэмээх газар их насны гүү шавар балчигт гүн шигдэж хүч тамираа бүр бараад үхэхэд ойрхон болсон байж. Нутгийн хэдэн залуус нийлж татаад татаад гаргах найдвар алга. Тэгтэл Лувсанжамбаа аварга шогшсоор ирэв. Өвгөн аваргад гүүний дэргэд хэдэн мод дэвсүүлэв. Тэгээд Тэр бээр завилан сууж гүүний сүүлнээс хоёр гараараа барин нааш цааш холхиулан татаж байснаа гэнэт хүчтэй угзраад эрэг дээр гарган хаячхав. Түүнийг харж байсан залуучууд хий дэмий л толгой сэгсрэн шагшив. Аварга яваад өглөө.

	Залуучуудын нэг нь:

	— За бид хэд ч гүүг барсангүй. Харин энэ цүнхээлд хонь хийгээд хэдүүлээ хүчээ үзье гэлээ. Түүний саналыг бусад нь дэмжиж ёсоор болгов. Чингээд нөгөө хонио нэг нэгээрээ татаж гаргах гээд дийлсэнгүй, харин хоёр хоёроороо татаж байж арай чамай гаргажээ. Энэ нь хонины үсэнд ус их шингэж хүндэрсэнтэй холбоотой байж болох авч, Лувсанжамбаа аварга өтөлж өвгөрсөн үедээ ч бяр хүчээрээ жирийн хэд хэдэн залуучуудтай эн тэнцэхүйц байсныг харуулж байна. Энэхүү болсон явдлыг тэнд байсан залуусын нэг Дамдинсүрэн гуай хүүдээ ярьсныг бөх судлаач Б. Батсүх “Бөх” сонинд бичжээ.

	 


ШАВРААС МАШИН ГАРГАСАН НЬ

	 

	Бадамсэрээжид арслан нарын алдартнуудыг давж, тэдэнд унаж өгөө аваатай явсан аваргын дайтай алдарт арслан маань өнөөдөр 80 гаруй насалж, 1921 оноос хойших аварга арслангаас хамгийн өндөр настай нь билээ. Хэдий нас өндөр ч эрүүл саруул, тэнхлүүхэн, бөхөө алгасалгүй үзсээр яваа буянтай буурал юм аа.

	Цоодол гуай баруун хязгаарт цэргийн даргын жолоочоор хэдэн жил болсон гэдэг. Тэнд байхад нь нэг зун суудлын машинаа шаварт суучихсаныг гаргах гэж 3-4 цэрэг татаад дийлэхгүй байж гэнэ. Нэг дарга нь Цоодолоо чи татаад үз гэж. Цоодол гуай багласан олсноос нь мөрлөн татаж гаргасан гэж хүмүүс олонтоо ярьж байхыг би сонссон юм. Г. Цоодол гуай хурдан шалмаг барилддаг, угсраа мэхтэй хийморьлог сайхан бөх байсан гэдэг. Улсын бага хурлын дарга асан Г. Бумцэндийн бие хамгаалагч (комиссар) байсан Д. Дармаа ярихдаа: "Би улсын наадамд хоёр удаа дөрөв давсан. Сүүлчийнх нь 1951 онд юм. Дөрөв давчхаад, тавын даваанд хэн амладаг бол хэмээн дотроо цол горилон сууж байтал, Цоодол арслан Дармааг амлалаа хэмээн зарлалаа. Үдээс хойш эхний 16 бөх гарлаа. Арслан маань баруун жигүүрт гарсан юм. Наран сөрөгт тэмээ шиг л том шар “амьтан" харагдаад сүрдчихсэн шүү.

	Очоод л дархан тонгороод нь заларчихсан шүү" хэмээн ярьдаг сан.

	 


ШАГДАР АРСЛАН

	 

	Одоогийн Архангай аймгийн Ихтамир сумын нутаг Донгой хавиар нутагтай Шагдар арслан гэдэг их тэнхээтэй аархуу бөх байж гэнэ. Шагдар арслангийн аав ээж нь их баян айл байж л дээ. Их хөрөнгө тастаж айл болгож авгай авч өгчээ. Шагдар арслан хавар адуу манаж байтал нь үүрээр нэг чоно, гүү ноцож гэнэ гүйж очоод ташуураар цохитол хальт газар цохиж ташуураа хуга цохичхож гэнэ. Чоно эргээд дайрахад нь өшиглөөд авч гэнэ. Үсрээд явчих шиг болоход нь тоосонгүй тамхи татаж сууж байгаад босоход нь хөл нь жаахан эвгүй оргиод байж гэнэ. Тоосон ч үгүй өглөө гэртээ ирээд авгайдаа уурлаж чиний хийж өгсөн гутал хөл барьж өвтгөлөө гэж загнаад гутлаа тайлагдахгүй болохоор нь түрүүнээс нь цуу татаж хаяад хэвтээд өгч гэнэ. Авгай нь хөлийг нь харж сууснаа чиний нэг хөл чинь хачин болчхож, яачхав гэхэд:

	Шагдар арслан чиний хийж өгсөн гутал бариад тэр биз гэж гэнэ. Аав нь орж ирж үзээд ээ мангар хараа хөлийн чинь хуруу булгарч эргэчихсэн байна. Чи юу өшиглөө вэ гэхэд Шагдар арслан үүрээр нэг чоно гүү ноцохоор нь гүйж очоод ташуураар цохитол хий цохиж ташуураа хугалчихлаа. Гэтэл чоно эргэж дайрахаар нь өшиглөчихсөн чинь үсрээд явчих шиг болсон. Зугтаад явчихаа биз гэсэн гэнэ. Аав нь хавтгай банз дээр Шагдарыг зогсоож байгаад хөл дээр нь дэвсэж хөлийнх нь хурууг оруулсан гэнэ. Юу өшиглөөд ингэдэг байна гэж аав нь бодоод үзээд ир гэж хүн явуулсан гэнэ. 

	Газар дээр нь очиход галзуу чонын эрүү хуга өшиглөж нүд нь сугарч үхсэн байж гэнэ. Шагдар их тэнхээтэй хэр нь ээ их аагархууг аав нь мэддэг байсан тул наадамд тэр болгон явуулаагүй, сайн бэр авч өгснөөс тэднийх их баян айл болж л дээ. Намар оройхон авгай нь шинэ эсгийгээр оймс хийх болж эсгүүрээ хайж эрэхээсээ залхуурч гэртээ нохойгоо дуудаж оруулж ирээд нохойныхоо толгойноос эсгүүр авч оймс оёж өгчээ. Шагдар арслангийн уур нь хүрч аавдаа хийж өгсөн оймсыг үзүүлье гэж бодоод авгайдаа уурлаж ганзагалж явах болжээ. Авгай нь Шагдар чи яаж ганзагалж явах вэ дээ. Өмсөөд яв гэхэд Шагдар арслан өмссөн ганзагалсан хоёр ялгаа юу байх вэ гэж бодоод өмсөөд явж гэнэ. Шагдар арслан аавындаа очоод таны авч өгсөн авгай оймс ч хийж чадахгүй, нохойгоо дуудаж толгойгоор нь эсгүүр хийж эсгэж оёсон энэ оймсыг нь хар гэж гутлаа тайлаад үзүүлтэл хөлд нь яг таарсан гутлынх нь хэвээр хийгдсэн оймс байсанд аав нь үүнээс илүү яаж оймс хийлгэх гээв гэж загнаж гэнэ. Шагдар арслан их тэнхээтэй хүн байсан гэнэ. Нас гүйцсэн эмнэг хангал азарганы сүүлэнд хүрэх шиг болоход азарга шээс алдаад бөгсөөрөө суудаг байсан гэнэ. Сүүлдээ Шагдар арслангийнх их ч баяжиж, ааг нь ч ихсэж зарц олноо зоддог, аянчин жинчин, бадарчин хэн л ирнэ хонь алж өгөөд шахаж зоддог болсноос тэднийхээс тойрч явдаг болжээ. Энэ тухай “мухар хуруут” гарт Шагдар сонсож нэгэн намар хавчиг үүрэг үүрсэн бадарчин болж тэднийд очжээ. Шагдар арслан мэнд мэдэлцсэний дараа хаанаас хаа хүрч яваа хавчиг үүрсэн бадарчин вэ? гэхэд бадарчин 

	— Бор гэгээний хийдээс Богдын хүрээ орохоор борлог хоёр зээрдээрээ борви бохисхийлгүй яваа надад ашгүй айл дайралдахаар нь аяга зэлгий юм ууж амны заваа гаргаюу гэж бодоод ирлээ, дүү минь. Бороо салхинаас нэг шөнө нөмөр хонож бор ходоодондоо хоолтой хонох сон, болох уу? гэж өдсөн үг хэлэхэд Шагдар арслангийн эгдүү нь хүрч 

	 

	Ирсэн гийчнийг хөөж

	Идэж уухад нь гар татаж үзээгүй минь

	Эцгийн минь буян

	Иднэ гэсэндээ хүрч идэж чадахгүй

	Идсэнээ шингээж чадахгүй бол

	Эргийн мухарт хаяна шүү

	Аяны зам хөөж

	Айл бараадаж явдаг бадарчин гуай

	Аль хэр идэх вэ?

	Өлөн зэлмэн яваа л биз дээ?

	 

	 гэхэд бадарчин:

	— Буянтны өгснийг буцаах хаашаа ч юм бэ дээ гэхэд Шагдар арслангийн шар нь гозойж ухасхийн гарч, яая даа гэсэн нэг хонь төхөөрүүлж гэдэс дотор бүхнийг нь чануулж том хонин тогоо шөлөнд будаа хийлгэж цөмийг нь бадарчинд өгчээ. Бадарчин махнаас нь нэг идэж будаа шөл ууж суусаар байтал, нэг л мэдэхэд том тогоотой шөл будаа дуусжээ. Махнаас дал дөрвөн өндөр, сүүлний год үлдээж өгснийг идэж дуусгаж болохгүй, өглөө идье гэхэд Шагдар арслан ид ид гэж гэнэ. Бадарчин будаа байна уу гэж тэгэхээс тэгэх гэсэн шиг аяга түлхэж суухад Шагдар арслангийн уур нь хүрч, хээрээр гэр хийж хэцээр дэр хийсэн муу бадарчин чи хэнийг доромжилж байгаагаа мэдэж байна уу? гээд босоод ирж гэнэ. Бадарчин хээвнэг хоол өгчхөөд хойно нь зодох гэдэг чинь хаанахын ёс вэ? гээд ганцхан ухасхийн далан дээрээс нь гуд татаж дороо хийгээд өөдөө өгссөн өргөн шар замаар, уруудаж явдаг урт шар замаар явсан хүнийг чи хоол өгч зоддог гэл үү? Чиний их бяр чинь хаа байна. Чиний баярхуу баян чинь хаа байна. Ходоод дүүргэх хоол чинь хаа байна? гэж зодоход, авгай хүүхэд нь уйлалдаж сүйд болжээ. Шагдар арслан би больё, та чинь мухар гарт Шагдар гуай мөн үү? гэж уйлж гуйсан гэнэ. Түүнээс хойш Шагдар арслангийн ааш дарагдсан гэдэг.

	 


ШИРМЭН ХООВОНГ НОМХРУУЛСАН НЬ

	 

	Нацаг удалгүй Балжир гуайнхаас мордох болж. Гэрийн эзэн хоёр хүүтэйгээ гарч зам заажээ. Балжир өвгөн:

	— За Нацаг минь. Эгц урагшаа явж болохгүй. Учир нь манай нутгийн сайн сайн эр Ширмэн хоовон гэгчийн худаг ааралдана.

	Худаг руу ойртсон хэн боловч сайнаа үздэггүй. Тэр их догшин зэрлэг хүн. Худгаас нь хүн морь малаа усалбал шууд л өөрийн болгоод авчихдаг юм гэв. Нацаг:

	— Би холын хүн. Тэгээд ч морь мал эцэж цуцаж яваа, зам хазайгаад яах вэ, харин тэр худгаас чинь тууж яваа хэдийгээ сайн услаад авъя гэжээ.

	Гэрийн эзэн хоёр хүүтэйгээ ам өрсөн:

	— Ээ болохгүй. Ширмэн хоовон тун тусгүй хүн, ямар ч муу аргатны амь насыг хөнөөж мэднэ гэлээ. Яг мордохдоо Нацаг:

	— Танайх чинь ийм сайхан зун хэдэн гүүгээ уяхгүй, айраг цагаа ч үгүй, яаж байгаа юм бэ? Хэмээн асуухад Балжир:

	— Хоёр азарга адуу маань Ширмэн хоовонгийн худаг руу очиж ус ууж байгаад түүний мэдлийн болсон. Ингэж л хувхайрчхаад байна гэж хэлэхийг сонссон ч Нацаг юу ч хэлэлгүй яг тэр худгийг чиглээд яваад өгөв. Балжир өвгөн хоёр хүүгийн сониуч зан хөдөлж, Нацагийг холоос дагаад мордлоо. Нацаг ч худаг хүрч малаа усалж эхэлжээ. Энэ үед Ширмэн хоовон давхин ирэв. Нацаг:

	— Амар байна уу. Тарган тавтай зусаж байна уу хэмээн мэндэллээ. Худгийн эзэн мэндийн хариу ч өгөлгүй:

	— Хэн гэгч ирчхээд миний худгаас морь малаа аймшиггүйгээр усалж байгаа билээ хэмээн омогдов. Нацаг дуугарсангүй, ус ховоодон малаа усалсаар байв. Ширмэн хоовон газар чирсээр яваад хутга шиг болсон уургынхаа ёзоороор Нацагийг хатгаад орхив.

	Нацаг тоосон шинжгүй ажлаа үргэлжлүүлсээр байв. Уур нь шатсан Ширмэн хоовон дахин хүчтэй ёвров. Энэ үед Нацаг уургын нь ёзоороос шүүрч аваад угз татсанд догшин эр эмээлтэйгээ хамт ховх үсрэн түүний өмнө харуулдан ойчив. Тэр агшинд Нацаг Ширмэн хоовонг барьж аваад хоёр өвдгөн дээр нь нэг нэг цохиод тойгийг нь мултлав. Тэнхэлгүй болсон Ширмэн хоовон:

	— Утсан чинээ улаан амийг минь өршөө. Таны алдар хэн сэн билээ гэв. Нацаг:

	— Хулгар Нацаг гэж дуулсан уу? гэж хэлсэнд

	— Ээ бурхан минь. Халхын сайн эр, даншгийн арслан таныг танилгүй болчимгүй авирласандаа хүлцэл өчье хэмээлээ. Нацаг:

	— Чамаас хүчтэй тэнхээтэй хүн Халхад олон бий шүү. Энэ худаг бол ард олны өмч. Нутгийн олныг дээрэлхэж авсан адуу малыг нь буцааж өг гэж аашлаад Балжир өвгөний хоёр хүүхдийг дуудаж:

	— Та хоёр юу хийж тэнд хэвтээд байгаа юм. Өөрийнхөө адууг ялгаж туугаад харихгүй юу гэж зандрав. Чингээд юу юугүй мордохоор завдлаа. Тэгтэл Ширмэн хоовон:

	— Би хүн амьтнаас авсан малаа эргүүлж өгнө. Худгийг ганцаар эзэмшихгүй. Та намайг өршөөж хайрла гэлээ. Ширмэн хоовонг ингэж ам өчиг өгсний дараа Нацаг түүний тойгийг амархан гэгч нь оруулж өгөөд юу ч болоогүй юм шиг мордоод явчхав. Хожим Нацаг тэр нутгаар явахдаа Ширмэн хоовонтой дориун танилцаж хүндлэгдэн дайлуулдаг болсон гэдэг.

	 


ШУРГААГ ХАШААГ ХАНАРУУЛСАН НЬ

	 

	Дэндэв хурал номын ажилд чамгүй идэвхтэй, толгой сэргэлэн нэгэнд тооцогдож байсан учир эцэг эх нь төрөл садныхаа нэгэн номтой ламд шавь оруулан Их Хүрээ бараадуулжээ. Вангийн хүрээнээс Их Хүрээнд дөнгөж орж ирсэн Дэндэвийн юм бүхэн сонин содон байлаа. Түүнийг Гандангийн дэнж дээр энэ тэрийг харан алмайрч явтал, хаанаас ч юм олон банди нар гарч ирээд өдөн хоргоов. Нэг банди:

	— Үгүй, энэ мангар амьтныг хараа. Харсаар байтал хөдөөгийн хөөсөн мантуу байна хэмээн эгдүүтэй аргагүй шоолон хөхөрлөө. Бусад нь түүнийг дагаж хэл амаа гарган дооглов. Тэгээд Дэндэвийг тойрон бүсэлж зодохоор дайрч эхлэв. Тэр эхлээд жаахан балмагдаж, зугтмаар санагдлаа. Тэгтэл эдэнд дээрэлхүүлж байхдаа яах вэ гэсэн бодол толгойд нь орж ирж овоо бие томтойгоос нь шилж байгаад хүчтэй алгадав. Гэтэл цаадах нь үнэхээр биерхүү, хэрдээ бядтай нэгэн байсан учир арагшаа унахдаа шургааган хашааг тэр чигээр нь ханаруулан ойчиж байсан гэдэг.

	 


ЭМНЭГ АЗАРГЫГ НОМХРУУЛСАН НЬ

	 

	Арван зургаа, долоо орчим насны Дэндэв хүү Вангийн хүрээнээс хөдөөлж, төрөлх Сайхан Хулжийн голдоо очжээ.

	Саахалтын айл эмнэг сургаж байгаа бололтой. Дэндэв түүнийг сонирхохоор мордон очжээ. Нэгэн эмнэг соёолон азаргыг хоёр ч залуу унасан боловч, эхний бухаанд тогтож чадсангүй. Гэрийн эзэн:

	— Хөөе, Дэндэв хүү чи нэг мордоодох гэлээ. Тэр бээр соёолон азаргыг хоёр, гурван хүнээр чихдүүлж даруулж байгаад мордлоо. Дэндэв уг азаргыг хоёр хөлөөрөө өвчүүгээр нь зөрүүлэн хавчиж мундаан дээр нь гараараа хүчтэй дартал азарга хий дэмий л тангарах аядаж, цээжин биеэ дааж булгиж чадахгүй байсан ажээ.

	 


ЭНГҮЙ ИХ ХҮЧТЭН ИЙМ Л ЭХЭЭС ТӨРДӨГ БАЙХ

	 

	Нацаг говь мэргэн вангийн хошуунд явж байгаад нэг айлд буужээ. Уяан дээр нь мөнгөн баавартай эмээл тохсон, чамгүй сайхан товруу бүхий хазаараар хазаарласан сайхан морь байна гэнэ. Адуу мал, гэр орны өнгө төрхийг харвал юмтай айл бололтой. Өнөө шөнө энэ сайхан морийг нь туучихдаг хэрэг гэж Нацаг бодлоо. Идэрмэг насны гүжирмэг байрын бүсгүй гарч ирж нохойгоо хорив. Мэнд амар мэдээд гэрт ортол эзэгтэйгээс өөр хүнгүй байв. Нацаг цай ууж суухдаа ашгүй гэрийн эзэн алга, шөнө ажил болгоод ч яах вэ, одоо гарахдаа морийг нь хөтлөөд явчихъя гэж шийдэв. Гараад морины цулбуурыг тайлтал нохой хорихоор гарч ирсэн эзэгтэй:

	— Хөөе, тэр морь орхи. Гэгээн цагаан өдрөөр айлын уяан дээр байгаа морь ч зүгээр байлгахгүй хаашаа янзын амьтан бэ? Чи гэсээр шууд хүрч ирээд бариад авав. Нацаг доогтойхон инээгээд хариу бариад автал яах ийхийн зуургүй дороо хийгээд, бүсэнд нь хавчуулаастай байсан сураар түүнийг янгинатал хүлэв. Бүсгүй огт түүртсэн шинжгүй Нацагийг сугавчилж явсаар гэрт орж, баруун талынхаа хөхүүрийн ар луу шидэж орхив. Говийн халуун нартай өдөржин үдээс нар хэвийтэл хүлээстэй хэвтэнэ гэдэг амаргүй ажээ. Тэгтэл гэрийн эзэн ирлээ. 

	Тэр бээр цай ууж сууснаа баруун хатавч руу харж:

	— Тэнд юу байна аа, юу шуухитнаад байгаа юм бэ гэтэл эзэгтэй:

	— Нэг хар юм ирж, цай уугаад гарахдаа хилэн харыг минь хөтлөөд явах гэж байхгүй юу. Тэгэхлээр нь хүлээд хаячихсан юм гэв. Эзэн:

	— Эр хүнийг юу гэж чи ингэж дорд үзэж байгаа юм. Эм хүний шинжгүй золиг шүү гэж эхнэрээ зэмлээд, Нацагийн хүлгийг тайлсан гэдэг.

	 

	* * *

	 

	Нацаг говь мэргэн вангийн хошууны нутагт явж байгаад нэгэн худаг дээр очжээ. Том биетэй, бадируун чийрэг, нүдэнд дулаахан эмэгтэй томоо гэгчийн ховоогоор мал усалж байна гэнэ. Бүсгүй Нацагт шууд таалагдаж "элэг баримаар” санагджээ. Эхлээд яриа өдөж айл асуув. Гэтэл бүсгүй өрөөсөн гараараа ишээс нь барьсан ховоотой усаараа ажиг ч үгүй тээр тэнд гэж зангажээ. Нацаг аль вэ би тусалъя гэж хэлээд ус татангаа тэр айл чухам хаана гэнэ ээ гэж дахин лавлаж, өрөөсөн гартаа барьсан ховоотой усаараа тэр зүг зангахад гар нь салганаж байжээ. Үүнийг харсан эмэгтэй доогтойхон жуумалзаж байв гэнэ. Үүнд ичсэн Нацаг гуай шууд мордон, зорьсон айл руугаа явсан гэдэг. Хожим Нацаг гуай дээрх хоёр учралын тухайгаа хуучлахдаа энгүй их хүчтэн ийм л эхчүүдээс төрдөг байх гэж бахдан ярьж байжээ.

	 


ЭНЭ МУУ ШАР НАДААС ДОР БАЙХДАА ЯАДАГ ЮМ...

	 

	Нэг удаа Лувсандаш их Ёндон гэдэг хүний хамт хэдэн үхэр тэрэг ачаатай Хантайн Замбын даваа өгсөн явж байв. Гэтэл нэг шар нь хүнд ачаатай тэргээ дийлж явж чадахгүй чангаагаад байж.

	Арслан "Энэ муу шар надаас дор байхдаа яадаг юм” гэж хэлээд үхрийг тэрэгнээс гаргаж нэг гартаа хөтлөн нөгөө гарын тохойд ачаатай тэрэгний буулгыг углаж, хэц бартаат замаар чирэн (км илүү газар) ер түүртсэн шинжгүй даваан дээр гарч байжээ.

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	 

	
ЮМ ҮЗСЭН ХҮН ГЭЖ САЙХАН ЮМ ДАА

	 

	Намхай аварга эд мөнгөнд шуналгүй олсноо бусадтай хуваагаад хүртчихдэг өглөгч гүндүүгүй зантай нэгэн байжээ. Нэгэн удаагийн долоо хошуу даншигт Тэр бээр үзүүр түрүүнд үлдээд Буянтогтохыг хаяж түрүүлжээ. Богд гэгээн өөрийн бөх Намхай аваргад түрүү бөхийн байнаас гадна царан дээр тойгон ембүү (манайхан хурган ембүү ч гэж ярьдаг) овоолж гардуулжээ. Аварга Богдын мутраас адис хүртэж эргээд тэрхүү цартай мөнгөнөөсөө наадамчин олны зүг боорцог мэт цацсаар бөхийн асарт хүрэхэд өөрт нь бараг юм үлдсэнгүй.

	Үзүүрлэсэн Буянтогтох түүнийг хараад хайран мөнгө аварга яасан үрэлгэн хүн бэ? гэж бодож байв. Энэ тухай Буянтогтох аварга хожим дурсан “Би тэр үед залуу байсан болохоор энэ их мөнгөнд тун харамсаж байсан сан. Сүүлд надад "Юм үзсэн хүн гэж сайхан юм даа” гэсэн бахархах сэтгэл өөрийн эрхгүй төрж байж билээ хэмээн хуучилж байжээ.

	 


ЯДУУ ХҮНИЙ ЗОВЛОН

	 

	Онооны Хувцагаантай ах дүү шаазгай Данзан, цулхирын Гомбо гэж бяртай хүчтэй эрчүүд байжээ. Сайн ноён ханы бөх Уудан хиа гэж байжээ. Зун даншиг наадмаар цулхирын Гомбо Уудан хиатай барилдаад уначихжээ.

	— Чи бяргүй муугаа мэдэв үү? гэж Уудан хиа хэлжээ. Гэдэс цатгалан үе сэн бол чамайг би дийлэхээр юм. Чи ч их бяртай хүн биш юм гэж Гомбо хэлжээ.

	— Чи хэзээ цадаж бяртай болдог хүн бэ?

	— Намрын дунд сарын сүүлчээр, цулхираа түүгээд хооллоод гэдэс цадахлаар бяр ордог юм. 

	— За тэгвэл тэр үед чинь очиж чамтай хүчээ үзнэ дээ гэжээ.

	Намар Уудан хиа цулхирын Гомбыг сураглаж очив. Гомбо цулхираа түүгээд гэдэс нь цадсан бололтой царай ороод махалсан байжээ. Барилдаад Уудан хиа Гомбыг дийлсэнгүй, бяр тэнхээ их дутуугаа мэджээ. Уудан хиа: 

	— Ядуу хүний зовлон гэж их гэдэг нь үнэн юм. За чи хонь мал худалдаж аваад гэдэс цатгалан өвөлжөөд хойтонгийн наадамд барилдаарай гээд тавин лангийн ембүү өгчээ.

	 


ЯМААН ЁМЧИН БӨХ

	 

	Дөрвөд далай ханы хошуунд Ямаан Ёмчин гэж алдартай бөх байжээ. Анх 16 настай Ямаан хүү хойд хөвөөний таригт тариа усалж байж гэнэ. Гэтэл замын хүмүүс Далай ханы хошууны үрс наадам болох гэнэ гэж хэлжээ. Ямаан хүү хамт тариа усалж байсан өвгөн гэцэлд хэлсэн нь:

	— Ах аа, надад жаахан тэнхээ байх шиг байна. Би явж үрст барилдъя гэж гэнэ. Өвгөн гэцэл: 

	— Чамд тэнхээ байгаа эсэхийг шалгая. Чи энэ сур аргамж 4 давхарлаад тэр өргөстэй улаан харганын ёроолоор оосорлоод татаад үз гэжээ. Ямаан хүү өвгөн гэцлийн хэлснээр харганын ёроолоор оосорлож суга татжээ. Тэгэхээр нь өвгөн гэцэл: 

	“Чамд тэнхээ байна. Би тариагаа усалъя. Чи үрст явж барилдаад үз" гээд ямааны мах чанаж өгөөд явуулжээ. Ямаан хүү хойд хөвөөн тариагаас явган гүйж Суугийн шилээр давж ирж наадамд барилджээ. Далай ханы барилдааныг нас, жин, хөгшин залууг харгалзахгүй барилдуулж давсан оноо хүчээр нь гурван арван болгодог бөгөөд тэргүүн зэрэгт барилдсан хүмүүсийг бахлуур ( багалзуур, тэргүүн) арванд оруулдаг байжээ. Үрс наадам болохын өмнө Онгийн хошууны (Вангийн хошууны) бөх Огшоо Довчин гэдэг хүн ирж Далай ханы зузаан хэрмийг шөргөөхөд хэрэм доргиж цаад талд нь элс нурж байжээ.

	Огшоо Довчин асар их тэнхээтэй хүн байж гэнэ. Далай ханы хошууныхан Довчингоос нэлээд айж, түүнтэй хэнийг барилдуулахаа товлож, лам нараар зурхай зуруулахад Ямаан л түүнтэй барилдаж чадна гэж төлгөнд буужээ. Тэгэхлээр нь лам нар сор залж Ямааны баруун гарт нь арслан, зүүн гарт нь бар зурж, ямааны булчин мах, давсгүй хар цай өгч, шөнө нүцгэн биеэр нь хэдэн сур амгалж (аргамж) дээр хэвтүүлж хонуулж гэнэ. Маргааш өглөө нь Огшоо Довчинтой барилдах болж улаан наран хөөрөхөд хоёр талаас хээрч (дэвж) гарав.

	Бух барилдаанд хэн нэг нь хүчээр хар сээрийг нь газардуулж, хөлийн сайд хянаад болов уу гэж гурав асуугаад боллоо гэхэд ялагдсанд тооцдог дүрэмтэй байжээ. Ямаан хөх хэвтэхэд Онгийн хошууны нөгөө бөх гэдрэг харуулах гэж ноцолдоод барахгүй байжээ. Хавирга талд нь гараад цавь дундуур нь гараа шургуулж толгой дээгүүр нь давуулах гэхэд урд хоёр гар нь ширэгт гарын шуу хүртлээ шигдээд анжис шиг газар зүсэж байжээ. Онгийн бөх их гүзээтэй, насаар ахимаг хүн байсан бөгөөд тонгойж ноцолдоход гүзээ нь гуянд нь тулж их ядарч байжээ. Нар хойш тонгойх хүртэл ноцолдоод урдаас нь өрж өргөж гэдрэг дарах гэж байхад нь Ямаан харсан чинь бүх биеэс нь хөлс цувж, хоёр гуя нь чичирч харагджээ. Энэ үед Ямаан гэнэт босож цавь доогуур нь орж өргөн, гэдрэг тавьж хар сээрээр нь хөдөлгөөнгүй дарж ялалт байгуулахад Онгийн хошууны лам, харгүй бөх нь ялагдсанд гомдон улаан шар нь ялгаран Төгс буянт хийдийн өмнөх Саалинчийн хөтлөөр цуваад явж өгсөн гэдэг. Ингэж сайн барилдсан учир Дөрвөд далай хаан толгойд нь цацруулсан бэлэг шан өгч, хааны дотнын хүн болгожээ. Тэр Ямаан ёмчин нэртэй бөх байжээ. Ямаан нутгийн баянаас гэрээ ачих унаа гуйхад өгөөгүй учир гэрээ үүрч дээр нь ээжээ суулгаад явж Улаан даваагаар давж байсан гэдэг домог буй.

	Ямаан Ёмчин түрүүлсэн жилээ Бөхмөрөн сумын толгой баяныд очиход олигтой хоол унд өгөхгүй, тоолгүй хонуулсан учир өглөө босоод морь аргамжсан аргамжийг чулуун доор хийлээ, авцгаагаарай гээд яваад өгчээ. Хүүхдүүд очиж аргамжаа авч чадахгүй иржээ. Эцэст нь тэр хавийн бүх эрчүүд цуглаж чулууг цэнжиндэж (гөнжиж) хөдөлгөж чадалгүй баянд хэлэхэд баян гайхаж сураг ажиг тавихад энэ жил хошууны үрст түрүүлсэн Далай ханы бөх Ямаан Ёмчин гэдэг хүн гэсэн сураг гарчээ. Нутгийн баян хаанд тал алдахаас айж, хойноос элч зарлага тавьж, залан ирүүлж иргэн хонь алж модон тэвшинд тавьж өгөхөд бүгдийг идээд модон тэвшний тосыг долоовор хуруугаар арчин долоосонд нэг бөх цатгаж чадаагүйдээ ихэд зовж бэлэг, унах морь өгч тал засан явуулж байсан гэдэг.

	 


ҮГҮЙ, БИ БАРИЛДАХААР ИРСЭН

	 

	50 эргэм настай Нацагийг Дайчин вангийн хошуу наадамд ирэхэд хөлийн цэцээр урьжээ. Тэгтэл Тэр бээр: "Үгүй, би барилдахаар ирсэн” гэв. Наадам зохион байгуулж байсан түшмэлүүд “Нацагийн насны нар хэвийжээ. Барилдаж яах нь вэ дээ. Одоогийн гарч ирж байгаа залуу бөхчүүд ширүүн. Тэдэнд хэмхлүүлэх нь үү дээ” хэмээн бодож байв. Гэтэл арслан төдийлөн түүртсэн шинжгүй дөрөв давав. Улмаар тавын даваанд ам авах болоход цэцийнхэн: “Нацаг гуай ч хошууныхаа нэг гайгүй залууг авч бууж өгөх биз дээ” гэж өөр хоорондоо ярилцаж байв. Тэгтэл Тэр бээр:

	— Ойрын жилүүдэд наадамд ховор үзэгдсэн болохоор шинэ залуу бөхчүүдийг гадарлахгүй л байна шүү. Манай хошууныханд халтай гаднын ямар сайн бөх байна, түүнийг тавьчих гэж хэлээд явчихлаа. Цэцийнхэн баахан гайхаж, эргэлзэж байгаад олны дотор “Хэрэг тарьж магадгүй" гэж яригдаж байсан холын хошууны нэгэн залуу начныг арслангийн аманд өглөө. Нацаг нөгөө залуу начинтай удаан ноцолдож хэн хэн нь нэлээд ядарч байгаа бололтой. Хав золгож удсаны эцэст нөгөө залууг “унтуулж" байгаад хий мурих маяг үзүүлсэнд нөгөө залуу амархан сөхөрч орхив. Ёстой л олон жилийн хашир туршлага, сурцаараа л хаяжээ. Нацаг зургаагийн даваанд ам авахаар ирээд:

	— Одоо манай хошууны хэд торохгүй, муу хөгшний даваа ч ханалаа. Энэ наадамд мундаг Лувсандаш түрүүлнэ биз түүнийг тавьчих гэв. Чингээд Лувсандаш арсланд бууж өгөөд тэр нь ч цааш барилдсаар уг наадамд түрүүлж байсан гэдэг.

	 

	* * *

	 

	Хулгар Нацаг буюу Баянмөнх арслан үйл ажлаараа зөрчилтэй ч эрийн сайн эр явсныг багцаалаа биз ээ. Даншгийн начин Очир гуай: 

	“Намхай аварга хулгар Нацагийг өөрөөсөө илүү хүчтэй, ганцхан олз хөөж байж бөхийн аз нь харьчихсан юм даа" гэж ярьдаг байсан тухай дурсан өгүүлсэн байдаг. Мөн ардын хувьсгалын партизан Ж Дамдин агсан Нацаг гуай тавь хол хэвийсэн насандаа 400-500 кг орчим жинтэй, голч нь бүтэн хагас метр буюу богинохон алдын хэмжээтэй, зузаанаараа бол 40 см-ын ойр дугариг хавтгай чулууг метр орчим өндөр тээрмийн суурин дээр төвөггүй өргөн тавьж байсныг өөрийн нүдээр харсан тухайгаа “Монгол бөх” номдоо бичжээ. Жинхэнэ монгол бөхийн яс чанар гэдэг энэ буй заа.

	Нацаг одоогийн Сэлэнгэ аймгийн нутаг Ивэн Бургалтайн гол хэмээх газраас Батаа хэмээх бүсгүйг гэргий болгон авч, өрх босгон бүл нэмэн амьдарч нэг охин, дөрвөн хүүтэй болжээ. Ганц охиноо Дэндэв гэдэг айлд өргүүлжээ.

	1905 оны үед Сан бэйсийн хошууны залуу эр Дугийн Дэндэв нутгийнхаа үзэсгэлэнт бүсгүй Дашхандад хайр сэтгэлтэй болж улмаар ханилан суужээ. Гэтэл хошуу засаг ноён Лхамсүрэн Дашханд бүсгүйг үзмэгц сэтгэл алдаж, эрх тушаал, хэргэм зэрэгтээ эрэмшин шууд булааж авахаар заналхийлсэн учир залуу хос орон нутгаасаа оргон босжээ.

	Тэд Орхон, Туулын бэлчирт ирж нутаглан суурьшиж, гэр орон,  мал хөрөнгөтэй болж, тохь тухтай амьдран аж төрж байжээ. Гэвч Дэндэв Дашханд нарын нас дөч шахаж, өр зүрхэндээ энхрийлэх өөрийн гэх үр хүүхэдгүйдээ сэтгэл гундуухан явдаг байлаа. 1915 оны зун Дэндэвийг эрвэгэр сэрвэгэр модтой уулын хяр дагаж, хонио хариулан явтал сэвэлзэх салхитай сэрвэн дээр сагсгар модны сүүдэрт эмээлтэй, эмээлгүй хоёр сайхан хээр морь толгой хаялан дүүхэлзэж байжээ. Тэр бээр үүнийг хармагц, энэ лав сайн эрийн унаа биз эзэнтэй нь уулзъя гэсэн бодол төрөөд шуудхан явж очжээ.

	Дэндэвийг ойртож очиход ханхар том хар хүн дээлээ тайлж дэвсээд булигаар богцоо дэрлэн хурхирч байв. Хажууд нь цагаан бөгст лонхтой архи, мөнгөн аяга харагдана. Дэндэв дэргэд нь зогсож жаахан хүлээзнэснээ тэссэнгүй балгах дуртай учир архинаас нэг аяга хийгээд уугаад сууж байтал унтаж байсан хүн сэрж мэндлэв.

	Тэр бээр богцноосоо хонины чанасан тарган мах гаргаж дайлаад, энэ тэрийг ярих зуур Дэндэвийн нэрийг мэдэж өөрийгөө Нацаг гэж танилцуулав. Дэндэв энэ хүн чинь Дайчин вангийн хулгар Нацаг байх нь гэж дотроо бодтол: — За хө, гэр чинь хол уу, амны цангаа гарахгүй байна. Танайд очвол чи аяга цайны мэдэлтэй эр үү үгүй юу гэж асуув. Дэндэв:

	Таныг манайхаар ороод гарвал баярлах л байна. Одоо мордох уу гэв. Ингээд тэр хоёр мордож, Дэндэвийнд очиж аагтай шаргал цай чануулж уух зуураа ийнхүү ярилцав. Нацаг:

	— Танайх олон хүүхэдтэй юу гэж асуусанд Дэндэв, Дашханд нар үр хүүхэдгүй, хувь заяандаа гомдож явдгаа ний нуугүй ярьжээ. Тэгтэл Нацаг:

	— Ээ зайлуул, саяхан манай эхнэрээс нэг охин төрсөн. Охин гэхгүй бол түүнийг авахгүй юу. Эхнэр маань залуу хүн дахиад төрнө биз. Хангалын ноён хутагт лам өргөж авъя гэхээр нь би өгөөгүй юм гэж хэллээ. Дэндэв, Дашханд хоёр ихэд баярлаж, тэр намраа сар, өдрийн сайныг сонгон очиж, Нацагийн охин Лхамсүрэнг ёс төртэй үрчлэн авсан ажээ. Ийнхүү шилийн сайн эр Нацаг ядарч зовж, гутарч гуньхарч яваа хүнд ямагт тусалж, урам хайрлахыг хичээдэг, өрөвч зөөлөн, энэрэн хайрлах сэтгэлтэй нэгэн байжээ. Харин Нацаг арслангийн үр хүүхдүүдээс гайхам чадалтай бөх хүн гараагүй билээ.

	Хулгар Нацаг буюу Баянмөнх арслан жар гаруй насандаа хан хорвоогоос хальж, түүнийг Орхон-Туул нутгийн “Хонгорын овоо" хэмээх газар хөдөөлүүлсэн ажээ.

	 


ҮХРИЙН ШААНТ ХУГА МУШГИСАН НЬ

	 

	Долоон хошуу даншгийн үеэр нэг нутгийн хэсэг наадамчид гадаа том тогоо зоож, үхрийн мах мөч мөчөөр нь эвдэн хийгээд чанаж байжээ. Тэднийг махаа гаргаж идэх үеэр нэгэн залуу эр хүрч ирэв.

	Харсаар байтал том биетэй барилддаг хүн байсан тул бөх хүнд голдуу булчин мах барьдаг монгол заншлаар нэгэн шаант авч өгчээ. Нөгөө залуу шаантыг шүдээрээ тасар татан мөлжиж идэж дуусаад, дотоод хормой, алчуур хоёроороо хоёр үзүүрийг нь жийрэглэсхийж баримагц амархан хуга мушгиад чөмгийг нь сорж, нөгөө талыг нь дэргэдэх хүндээ өглөө. Хүмүүс түүнийг гайхан бахархаж нэр алдрыг нь асуувал Намхай аварга байсан ажгуу.

	 


ҮҮЗЭЛ СУУХАЙ

	 

	Дараа нь удалгүй долоон хошуу даншиг болов. Эл наадмын тавын даваанд Намхай аварга Чүлтэмийг амлажээ. Хоёр бөхийг өрөх үед наадамчид “Үүзэл суухай” хэмээн хашхиралдаж эхлэв.

	Энэ нь их аваргыг алдартай дархан мэхээ хийхийг олноороо хүсэн нэхэж байгаа хэрэг байв. Чүлтэм аварга ч энэ удаад нэлээд бодлогоширсон аястай намбатай тогтуун байх ажээ. Түүний тархи толгойд “Намхай бол чиний барилдаж унагаж байсан бөхчүүдтэй огтоос адилгүй, дөрвөн тал барилдаантай, ижилгүй хүчтэй хүн.

	Арван засагт барилдсан шигээ омгорхож байж, аваргын дархан мэхэнд орж бэртчихэв” гэж хамаатны ах, Хүрээ сайд Пунцагцэрэнгийн хэлсэн үг байн байн орж ирж байв.

	Намхай аварга “Энэ олон түмний хүсэлтийг таалж, Чүлтэмд үүзэл суухай гэдэг мэхээ хийгээд ч үздэг юм билүү. Залуу хүнд сануулга сургамж болог" гэж бодов. Тэгснээ "Өсөх ирээдүйтэй ийм сайхан залуу хүнийг бэртээчихвэл хайран юм даа” гэж эргэлзэв. Тэгтэл Чүлтэм шагайн дээр нь барьцгүй цохиж товшоодхов. Аварга тэнцвэр алдаж хазайснаа тогтов. Үнэндээ Намхай тулдаа тэсжээ. Энэ бол Сэцэн хааны Тавхай арслангийн хийдэг мэх байна гэдгийг ч их аварга төвөггүй мэдлээ. Энэ мөчид л “Ер нь үүзэл суухай гэдэг дархан мэхээ хийгээд үзье!” гэсэн шийдэмгий бодол Намхайд төрөв. Аварга Чүлтэмийн өрөөсөн гарыг хоёр гардан шүүрч аваад гуд татаж ирэнгүүтээ хоёр тохойг нь маш хүчтэй сөхөн алгадав. Энэ мөчид Чүлтэм газраас тохой илүү хэртэй хөөрч хөндийрөхөд, Намхай аварга яах ийхийн зуургүй харцагадаж тэврээд дарчихлаа. Эл агшинд Чүлтэмийн уруул нь язавхийж, шүд нь эвгүй ярзайгаад гэдрэгээ суучхав. Эргэн тойрон хашхираан хөөрөлдөөн болж зарим нь суудлаасаа босоод ирр хурай,  ирр хурай хурай, үүзэл суухай гэж хурайлан хашхирах нь тоймгүй болж Хүйн мандлын дэнж тэр аяараа оволзож байв.

	Чүлтэм хүлцэнгүйгээр тахимаа өгөөд бага зэрэг догонцон эмзэглэсээр бөхийн асарт эргэн очив. Түүнийг дагалддаг бөхчүүд:

	— Аварга яачихаа вэ, гэнэдчихэв үү гэсэнд Чүлтэм

	— Үхсэн элэнцийн чинь аварга хэмээн унтууцаад ихэд гэмшингүйгээр:

	— За ингээд хулгайч баригдлаа. Эзгүйд нь авсан хулгайн аваргаа хамгаалах гэж байж амь алдах шахлаа гэж хэлээд хүрэн тэрмэн дээлээ өмсөж зодгоо бүслэнгүүт сөнтэй айрганаас тэвэрт багтамгүй хулаар нэг залгилаад Намхайн байгаа зүүн талын их асрын зүг яарангуй алхсан гэдэг.

	 


ӨРӨӨСӨН БУЛАНГААС НЬ ЧИМХЭЭД...

	 

	Хужирын голын пүүст жинчид ачаагаа буулгаж байв.

	Хунзтай цайг тэд хоёр хоёроороо дамжлан хураах ажээ. Тэгтэл нэг биерхүү суунги хөгшин хүрч ирээд:

	— Иш хүүхэд минь. Энэ их цайг ийм маягаар зөөгөөд яаж дуусна даа. Та нар залуу улс ядаж нэг нь нэг хунзыг өргөөд яваач гэж хэлэв. Тэдний нэг нь:

	— Бид яаж чадах вэ? Та харин хэдийг хураагаад өгчих юм биш биз дээ гэж тун тавлангуй хэлэхэд бусад нь дагаж хөхрөлдөв.

	Нөгөө өвгөн юм ч хэлсэнгүй, хунзтай цайны өрөөсөн булангаас чимхэж аваад агуулахын вандан руу шидэж эхлэв. Жинчид эвэртэй туулай үзсэн мэт гайхан харж байлаа. Тэгтэл тэдэнд туслалцаж байсан нутгийн нэг залуу:

	— Лувсандаш гуай та одоо боль доо. Үлдсэнийг нь бид буулгая гэхэд жинчид өө нөгөө мундаг Лувсандаш арслан байх нь гэж таньсан гэдэг.

	 


ӨӨРӨӨСӨӨ ХҮЧТЭНТЭЙ УЧИРСАН НЬ

	Нацаг чухам л яахаас ч буцахгүй, ид хав, бяр хүч тэгширсэн насандаа баруун зүгт "олз" хайхаар морджээ. Тэр бээр хэд хоног явсаар одоогийн Ховд аймгийн нутагт байх нэгэн сүрлэг өндөр хадан цохио бүхий уулын бэлд ойртож ирэв. Гэтэл тэр уулын бараг орой дээр шахам хоёр цэнхэр юм тодорч, бүдгэрч харагдаж байв. Сайн тогтоож харвал амьд амьтан бололтой, хөдөлж байлаа. Шувуунаас өөр амьтан бараг очиход бэрх, тэр элгэн хад өөд мацсаар ойртон очтол, ер бусын том сайхан цэнхэр бор морь унтаж буй эзнийхээ хажууд чихээ сортолзуулан зогсож байв. Уг морины эзэн цагаан цэнхэр өнгийн гандсан дээлтэй, буурал толгойтой өвгөжөөр биерхүү хүн сэрэх янзгүй хурхирна. Гэтэл Нацаг энэ цэнхэр бор морь ч аргагүй л эр хүний хүлэг юм даа, өөрийн болгож авах сан гэж хорхойсжээ. Нацаг өвгөнийг сэрээх санаатай чанга ханиалгав. Өвгөн сэрэх янз алга. Дахин хэд хэдэн удаа чимээ өгсөн боловч тэг чиг хэвээр. Ингээд өвгөнийг аяархан чангаахад огт хөдөлсөнгүй. Үхсэн юм уу гэтэл бие нь зөөлөн, нуугьтал хурхирч байлаа. Нацагийн дургүй нь хүрч, ширүүхэн өшиглөөд авчээ. Гэтэл өвгөн үл ялиг займчиж хөдөлснөө сугандаа хавчуулсан цулбуураа улам чангалаад, ер юу ч болоогүй юм шиг дахин хурхирч гарчээ.

	Нацагийн уур хүрч, өвгөнийг хэд сайн өшиглөжээ. Өвгөн төдий л тоосон шинжгүй, атиралдан эргэж хэвтэв. Нацаг халхын сайн эрийг үл тооход зэвүүцсэндээ ч юм уу, нэлээд уурсан хар тэнхээгээрээ хоёр, гурав дахин өшиглөв. Энэ үед өвгөн гэнэт босон харайж, Нацагийг барьж аваад, толгойг нь хоёр өвдөгнийхөө завсарт хавчуулан эргэж хэвтэв. Нацаг өвгөний салтаанаас толгойгоо авах гэж нэлээд хүчилсэн боловч дийлсэнгүй. Арга буюу өршөөл гуйжээ. Өвгөн ч үүнийг хүлээж байсан бололтой, Нацагийг суллан тавьжээ.

	Тэгээд тэр хоёр сайхан танилцаж учир явдлаа ярилцжээ. Өвгөн халхын үнэнхүү сайн эрийн хуйх байж. Хашир эр залуу Нацагийг муугүй эр болохыг ч ойлгож, түүнд хорхойсож байсан цэнхэр бор морийг нь зориуд бэлэглэв. Энэ цэнхэр бор морь Нацагт холын аянд явахад үнэнч сайн нөхөр, өмөг түшиг болж байжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

